
1. Module Code :           Faculty: EDUCATION
2. Module Title : INTRODUCTION TO COMMUNICATION SKILLS IN KINYARWANDA 

3.  Level : I 
Trimester : 1                      Credits : 10     

4. First year of presentation : 2020-2021   Administering Faculty :
EDUCATION
5. Pre-requisites :  None 
6. Allocation of study and teaching hours  

	Total students hours: 

100
	TLA Activities
	Student hours

	Online TLA activities
	Live lectures/webinars
	4

	
	Watching videos/pre-recorded lectures 
	6

	
	Live test
	1

	
	Group Assignment
	4

	
	Forum Discussion
	4

	
	Set readings
	9

	
	Quizzes 
	4

	Face-to-face TLA Activities
	Lectures
	8

	
	Exercises
	3

	
	Presentation
	4

	
	Invigilated test
	1

	
	Final exam 
	3

	Self-directed study
	Revision
	20

	
	Structured exercises
	15

	
	Reading recommended but not compulsory materials 
	15

	Total students’ hours
	100


7. Brief description of aims and content
This module aims at giving the student comprehensive techniques of reading, writing and speaking in Kinyarwanda language. It guides him/her to produce oral and written summaries of texts in correct Kinyarwanda, to hold a speech in a good Kinyarwanda, to create, relate, transmit, interpret, inform, respond to messages and analyse various texts at different levels of communication and across cultures.

8. Learning outcomes

Having successfully completed the module, students should be able to demonstrate knowledge and understanding of :
i. Techniques and methods of reading, writing and speaking in Kinyarwanda

ii. Analysis of various texts in Kinyarwanda

Cognitive/intellectual skills/application of knowledge

Having successfully completed the module, should be to: 

iii. Express ideas in clear Kinyarwanda 

iv. Apply Kinyarwanda oral and written expression methods.

v. Develop their critical thinking in reading, writing and speaking

vi. Use effectively the art of narration and the written creative forms.

Communication/ict/numeracy/analytic/techniques/practical skills

Having successfully completed the module, students should be able to:

vii. Produce a coherent effectively spoken and written texts in Kinyarwanda.

viii. Communicate effectively in Kinyarwanda applied to various circumstances.

ix. Use internet resources in their research on communications Skills in Kinyarwanda.

x. Write coherently, clearly, concisely and creatively.

xi. Develop and exercise their critical thinking in reading, writing and speaking.

General transferable skills

Having successfully completed the module, students should able to:

xii. Use correctly Kinyarwanda in speaking and writing

xiii. Use correctly orthographical rules of Kinyarwanda

9. Indicative content

This module deals with the following items : Meaning and nature of communication, importance of communication in our daily life (Inshoza, inyito n’akamaro k’itumanaho muri rusange). Definition and Concept of Kinyarwanda language in Communication skills (Inshoza n’inyito by’Ikinyarwanda mu bushobozi n’ubugeni bw’itumanaho). Concept of Skills in Communication : listening skills, speaking skills, reading skills and writing skills (Ibipimo ngenderwaho mu bushobozi n’ubugeni mw’itumanaho). Factors influencing communication and barriers to effective communication (Itumanaho ryiza n’inzitizi). Concept, definition of speeches, minutes, report, writing essay, summary, telling stories (Inshoza n’inyito by’imbwirwaruhame, inyandiko mvugo y’inama, raporo, umwandiko ntekerezo n’intekerezo, gukora incamake n’inyandiko ngufi, kubara inkuru). Kinyarwanda texts summarizing (Ubugeni bwo gukora inyandiko ngufi n’inshamake mu Kinyarwanda). Rules governing writing Kinyarwanda (Amabwiriza agenga imyandikire y’Ikinyarwanda).

Learning and teaching strategy

Teaching and learnig strategy will aim at facilitating students to get fundamendal information on each of the topic to be dicscussed in this module. Opportunities will be offered to students to discuss on main topics and whilst teaching and learning sessions. Furthemore, self –suficient to use his time to assimulate the studied materials, do research in the library and consult internet resources while assignments are organized to guide both students and the module team for good progress of teaching and learning.

Assessment strategy

Assessment strategy will be based on two kinds of assessment, specifically : In course assessment tests that will cover 60% and the final assessment examination which wil cover 40%. The first will be in the form of written assignments and students oral presentations as by individuals and in small small groups to be organized in classroom. The final assessment will be in the form of a wide –ranging examination. It will assess students knowledge, understanding application, communication, pratical, transferable and cognitive skills on the main topics covered in this module.

STRATEGY FOR FEED BACK AND STUDENT SUPPORT DURING MODULE

This course is founded on theoretical lectures group discussions and individual study supported by reading of books related to communication skills in Kinyarwanda. Feedback will be given also to students with necessary comments pointing them on their performance.

UMUTWE WA MBERE: INSHOZA N’INYITO BY’ITUMANAHO MURI RUSANGE
1.1. Iriburiro
Muri iki gice turareba icyo itumanaho ari cyo, tuvuge ku turango tw’itumanaho, inzira zikoreshwa mu itumanaho ndetse n’amwe mu mahame agenga itumanaho ryiza.

1.2. Itumanaho muri rusange
1.2.1. Inshoza n’inyito by’itumanaho

 Abahanga bavuga ko ibinyabuzima byose bifite uburyo bitumanaho hagati yabyo kugira ngo bibashe kubaho byuzuzanya mu buryo butandukanye bujyana n’icyiciro karemano bibarizwamo (umuntu, inyamaswa, ibimera).


Gusa rero muri ibi binyabuzima byose, umuntu ni we wenyine ukoresha amajwi yatuye igihe asohora umwuka. Ni we wenyine ufite ubushobozi bwo gukoresha imvugo isobetse. Kuva kera abahanga bagiye bibaza ibibazo byinshi bijyana n’inkomoko y’imvugo nyamuntu ndetse no gukura kwayo. Hari abemezaga ko imvugo nyamuntu ari ikintu kigomba gushakirwa mu muryango w’abantu kimwe n’ibikoresho, inyandiko n’ibindi.

Hari ariko inkeko y’abashakashatsi bemeza ko imvugo nyamuntu ari ubushobozi umuntu avukana, kimwe n’ubundi bushobozi nko kugenda.

Ni uburyo bujyana no guhitamo hanyuma umuntu akohereza ubutumwa bwe hakoreshejwe ibimenyetso abantu bumvikanyeho bityo ugenerwa ubutumwa akumva cyangwa akabona, agasobanukirwa n’ubutumwa nyakugena ubutumwa yatanze akagira icyo abukoraho.

Itumanaho iryo ari ryo ryose rishyira nibura mu rubuga abantu babiri : uwohereza n’uwakira ubutumwa. Umuntu ni cyo kiremwa cyonyine kifitemo ubushobozi bwo gutumanaho hakoreshejwe amajwi yatuye asobekerana ku buryo runaka bitewe n’ururimi akabyara amagambo abatumanaho bakoresha kugira ngo habe ubwumvane.

Kubera ko ayo magambo udapfa kuyaremekanya uko wishakiye cyangwa ngo wubake interuro uko ubonye, ubu bushobozi bujyana n’ubuhanga bwo kubukoresha. Ni yo mpamvu ari ngombwa kwiga ibijyane n’ubushobozi bwo gutumanaho kabone n’ubwo buvukanwa bwose. Ikigaragara ni uko hari amahame ndetse n’ibipimo ngenderwaho bishingirwaho kugira ngo hemezwe ko abantu nyagutumanaho bakenetse ururimi bakoresha.

Ibyo ni ugutega amatwi cyangwa kumenya kumva, kumenya gusoma, kumenya kuvuga no kumenya kwandika. Ibi ariko ntibihagije kuko umuntu kumenya uwo abwira, aho avugira, icyo avuga, bityo akagena uko agomba gutanga ubutumwa bwe. Gusa nta buryo buhari buboneye bubereye bose ku buryo umuntu yabufata nk’ikitegererezo mu bushobozi n’ubuhanga mu gutumanaho.

Buri muntu mu bushobozi n’ubumenyi afite agira umwihariko we bitewe n’abo abwira, icyo avuga, igihe n’ahantu avugira. Kumenya gutumanaho rero bisaba ubumenyi ni yo mpamvu bigomba kwigwa.

Muri rusange twavuga ko itumanaho ari ubushobozi inyokomuntu yifitemo bujyana n’ubuhanga buri muntu yihariye mu gutanga ubutumwa mu mvugo, mu nyandiko cyangwa se hakoreshejwe ibimenyetso bityo ubwirwa akakira, agasobanukirwa maze agatanga igisubizo.
1.2.2. Uturango tw’itumanaho

Nk’uko twabivuze gutumanaho bijyana no guhana ubutumwa, ibitekerezo, amakuru, ibyiyumviro ku buryo ubwirwa yakira ubutumwa bukagira icyo bumubwira, akabugira ubwe bityo akagira icyo akora cyangwa akagira imyifatire agaragaza.  Iyo myifatire cyangwa igikorwa gikurikira ubutumwa ni byo twita igisubizo ku butumwa cyangwa se igarurabutumwa. 

Ku buryo bworoshye itumanaho rirangwa n’ibi bikurikira :
a. Ubutumwa : Igitekerezo, amakuru, ibyiyumviro umuntu ageza ku wundi yifashishije imvugo, mu nyandiko cyangwa hakoreshejwe amarenga n’ibindi bimenyetso.

b. Nyagutanga ubutumwa : Ni utanga ubutumwa, uvuga, uwandika cyangwa akoresha ibimenyetso n’amarenga yohereza ubutumwa.

c. Inzira inyuzwamo ubutumwa : Ni ahanyuzwa ubutumwa. Bishobora kuba imvugo, inyandiko cyangwa ibindi bimenyetso n’amarenga.  Hari kandi inzira y’ikoranabuhanga nk’isakamajwi rikoreshwa na radiyo, terefoni, entrineti n’ibindi (ibaruwa, telefoni, radiyo, raporo, itangazo…

d. Ugenerwa ubutumwa cg nyakubwirwa : Ni uwakira ubutumwa yamara gusobanukirwa no kubugira ubwe, akagira icyo abikoraho haba mu bikorwa cyangwa mu myifatire. Bijyana n’imyifatire agaragaza bifatiye kuri ubwo butumwa.

e. Igarurabutumwa : Ugenerwa ubutumwa agaragaza imyifatire ijyana no kugira icyo akora ku butumwa yahawe. Tuvuga ko atanga igisubizo. Ashobora kubikora mu mvugo, mu nyandiko cyangwa mu ngiro.

f. Imvugiro : Itumanaho riba mu gihe runaka n’ahantu runaka bityo bikagena uburyo ubutumwa butangwamo. By’umwihariko ntabwo umunyarwanda avuga icyo ashatse, uko ashatse, aho ashatse n’igihe ashakiye kuko azi neza ko akarenze umunwa karushya ihamagara. 

1.3. Inzira z’itumanaho

Nk’uko tumaze kubivuga itumanaho iryo ari ryo ryose rigira aho rinyuzwa. Aho ni ho twita inzira. Bishobora gukorwa mu buryo bukurikira : imvugo, inyandiko, ibimenyetso, amarenga n’inzira y’ikoranabuhanga.

1.3.1. Itumanaho rikoresha inzira y’imvugo cyangwa mu magambo

Ikiremwamuntu gikoresha imvugo henshi kandi kenshi mu itumanaho. Iyo bigeze ku Munyarwanda ho bishinga umugani. Ibi birumvikana kandi kuko kuva kera na kare umuco w’Abanyarwanda wari wubakiye ku ruhererekane mvugo.  Na magingo aya kandi ntabwo umuco wo kwandika uracengera mu Banyarwanda.  Bavuga kurusha uko bandika. Ndetse ababanenga bajya bagira bati : « Ushaka guhisha ikintu Umunyarwanda ugishyira mu nyandiko ndetse ukagishyira ku kibambasi. »

Iyi nzira y’itumanaho ikoresha imvugo igira ibyiza byayo ariko ikaba yifitemo n’inenge. Ikiza cy’ubu buryo ni uko ubutumwa bwihuta n’igarurabutumwa rikaba uko. Ikindi ni uko iyo nyakubwirwa adasobanukiwe n’ibikubiye mu butumwa ashobora gusobanuza. Ni nk’aho ari itumanaho ry’imbonankubone kabone n’iyo abatumanaho bategeranye n’ubwo atari kimwe.

Inenge igaragara muri ubu buryo bw’itumanaho ni uko iyo inzira ibaye ndende ubutumwa bukanyura ku bantu benshi kubuhindura biroroshye. Ikindi ni uko ubutumwa bunyuze muri iyinzira y’imvugo bwibagirana vuba. 

1.3.2. Itumanaho rikoresha inyandiko

Ubutumwa bunyujijwe muri iyi nzira ntibupfa guhinduka kandi bushobora kubikwa igihe kirekire. Abafaransa bo baravuga bati : « Amagambo ajyanwa n’umuyaga cyangwa arayoyoka ariko inyandiko zo zirabikwa, zihoraho ». (Les paroles s’envolent mais les écrits restent).

Gusa aha ngaha na none utanga ubutumwa agomba kwitondera gutanga ubutumwa bwuzuye kandi busobanutse.  Iyo budasobanutse ntashobora guhita atanga ibisobanuro by’inyongera aho bikenewe. Iyo harimo amakosa kuyakosora bisaba undi mwanya.  Igarurabutumwa cyangwa igisubizo ntabwo buri gihe biboneka ako kanya cyane cyane iyo binyujijwe mu byanditswe ku mpapuro. Ubu butumwa kubutegura bifata umwanya kandi bisaba n’ikiguzi : impapuro, amakaramu n’ibindi.
1.3.3. Itumanaho rikoresha ikoranabuhanga

Mu Rwanda uburyo bwo gutumanaho hakoreshejwe inzira y’ikoranabuhanga ni ubwa vuba cyane. Bwatangiye hakoreshwa telefoni zitagendanwa na fagisi (Fax) burushaho gutera kuri Repubulika ya 3 aho itumanaho rikoresha telefoni zigendanwa, enterineti bimaze kugera no mu cyaro.

Iri ritumanaho rirusha andi moko y’itumanaho kwihuta.  Bugera ku bantu benshi icyarimwe kandi ku ryo bwihuse n’igarurabutumwa rikihuta ariko na ryo ni iryo kwitondera. Burabikika ariko bashobora kubwinjirira bakabwangiza cyangwa bakabwiba. Hari abarikoresha nabi bakanyuzaho ibitekerezo bisenya. Hari abakoresha ubu buryo mu nzira nyinshi zitari nziza nko kwiba, kubeshya, gusebanya n’ibindi.  Kugenzura ubu buryo bw’itumanaho ntibyoroshye. Ikindi kandi ntabwo ubutumwa bunyuzwa ku mbuga nkoranyambaga bwose aba ari ubwo kwizera nkuko abantu benshi babyibwira.

1.3.4. Ubutumwa bukoresha ibimenyetso n’amarenga 

Umuntu ashobora gutanga ubutumwa yifashishije ibimenyetso cyangwa amarenga. Ashobora gukoresha ingingo z’umubiri nk’umutwe, amaso, umunwa, intoki n’ibindi. Ibi bisaba ko nyagutanga ubutumwa na nyakubwirwa kuba begeranye kandi bombi bahuriye cyagwa banasobanukiwe n’imikoreshereze y’ibyo bimenyetso cyangwa amarenga.  Bitabaye ibyo byamera nka bya bindi Abanyarwanda bavuga bati : « Ucira injiji amarenga amara ibinonko mu murima ». 

Ingero : 

Hari ibimenyetso byerekana ko ahantu hakomye ari byo igiti kiziritseho ibyatsi, mu muhanda hari ibyapa biyobora, bibuza n’ibindi.

Aho bacuruza avoka bashobora gushyiraho ikibabi cy’avoka, ahari ikigage bagashyiraho ishaka, urwagwa hakajya urukoma n’ibndi.

1.3.4. Inzira zihariye

Izi nzira ni izikoreshwa mu itumanaho hagati y’umuntu n’ibimukikije bya hafi abana cyangwa ahura na byo mu buzima bwe. Twavuga ko ari nk’ibimenyetso biburira bitashyizweho n’umuntu nk’ihinduka ry’ikirere.

Urugero : 

Iyo mu kiraro inka yabiye umenya ko ifite ikibazo, iyo imbwa imotse nijoro ishobora kuba yugarijwe n’abajura, ikirere kijimye kituburira ko imvura iri hafi bityo uguye mu rugendo akifubika, agatwara umutaka n’ibindi cyangwa uwari wanitse imyaka, imyenda akanura n’ibindi.

Indi nzira y’itumanaho ikoresha ibimenyetso byihariye ni nk’ikoreshwa n’abafite ubumuga bwo kutabona. Bakoresha uburyo bwa Braille. Ibi birigwa bikanajyana n’ibikoresho byihariye.

1.4. Amahame shingiro y’itumanaho 
Ubutumwa butangwa bugomba kuba bwuzuye kandi bwumvikana neza. Ni ukuvuga ko iyo nyakubwirwa abubonye agomba guhita abwumva nta ngorane. Muri make bugomba bushingiye ku bibazo bikurikira : Ni nde uvuga ? Aravuga iki ? Arabwira nde ? Kuki atanze ubwo butumwa ? Arabutanga ate ? Arabutanga he ? Ryari ?

Ibi bibazo mu by’ukuri bishingiye kuri aya mahame nyakuvuga cyangwa nyagutanga ubutumwa agomba kumenya no kubahiriza :

-Kumenya intego

-Kumenya uwo ubwira

-Kumenya imvugiro

-Ikibonezamvugo

-Ikeshamvugo

Amagambo uhitamo n’uburyo akoreshwa agomba kuba yumvikana neza kandi ajyanye n’intego y’ubutumwa, uwo ubwira n’imvugiro. Guhanika imvugo cyangwa kuyoroshya na byo ni uko.

Ubutumwa ntibugomba gusiga nyakubwirwa yibaza icyo ubutumwa buhatse. Ni yo mpamvu utanga ubutumwa agomba kwirinda amakosa y’ururimi cyangwa gukoresha amagambo atera urujijo. Ni ngombwa gusaba inama aho bikenewe, kumenya imvugo ukoresha no kuyinoza.

UMUTWE WA KABIRI : INSHOZA Y’IJAMBO IKINYARWANDA NO KUMENYA IKINYARWANDA

2.1. Iriburiro
Muri iki gice turasobanura inshoza n’inyito by’ijambo Ikinyarwanda ndetse n’icyo kumenya Ikinyarwanda bivuga. Turanavuga aho Umunyarwanda yigiraga Ikinyarwanda mu Rwanda rwo hambere n’aho akigira muri iki gihe.

2.2. Inshoza n’inyito by’ijambo Ikinyarwanda
Mbere yo kwinjira mu biteganijwe muri iki gice nyirizina, ni ngombwa kubanza kugira icyo tuvuga ku ijambo « Ikinyarwanda ».

Ntibyoroshye kugota no kuva imuzi n’imuzingo ibikubiye mu nshoza “Ikinyarwanda” nk’ururimi, kavukire rukaba n’ururimi nyagihugu rw’abanyarwanda, umuco n’ingobyi ihetse umuco wabo. 

2.2.1. Ikinyarwanda nk’ururimi

Ikinyarwanda ni :  

· Ururimi kavukire rw’Abanyarwanda  

· Ururimi nyagihugu,

·  Ururimi rukoreshwa mu butegetsi 

Itegekonshinga rya Repuburika y’u Rwanda ryo ku wa 4 Kanama 2003 nk’uko ryavuguruwe kugeza ubu mu ngingo yaryo ya 5 rivuga ko ururimi rw’Igihugu ari Ikinyarwanda.

Mu gika cyaryo cya kabiri rivuga ko indimi zikoreshwa mu butegetsi ari Ikinyarwanda, Igifaransa n’Icyongereza n’Igiswahili.

· Rumwe mu ndimi zigize itsinda ry’indimi bita “bantu”. Zitwa gutyo kubera igicumbi-ntu inyinshi muri izo ndimi   zihuriyeho.  Binavugwa ndetse ko izo ndimi kubera kugira amagambo menshi ajya gusa, hari inkeko ivuga ko zishobora kuba zifite ururimi nkomoko rumwe abacengerandimi bita proto-bantu.

· Ni umuco ndetse ni inkingi y’umuco

· Ni ipfundo ry’ubumwe bw’Abanyarwanda

2.2.3. Ikinyarwanda nk’umuco

Bityo rero Ikinyarwanda kikaba ari ururimi n’umuco by’Abanyarwanda. Buri shyanga rigira ururimi rwihariye. Ibi bisobanuye ko abantu batavuga ururimi rumwe baba bafite imico itandukanye. Abanyarwanda bagira bati : « Agahugu umuco akandi umuco. » 

Ijambo ururimi rishobora kandi gusobanura urugingo rw’umubiri umuntu yifashisha mu gutumanaho hakoreshejwe ibimenyetso mvugo cyangwa se rigasobanura amagambo ubwayo yavuzwe.  Bishobora no kuvuga kandi icyo kintu gihuza abantu basangiye urwo rurimi.

Ururimi ni intwaro ikomeye ifasha mu gusobanura no gukwirakwiza amahame ngenderwaho y’umuco, ibitekerezo biyobora ubuzima n’im ibereho bya muntu umunsi ku wundi.  Ni rwo ruhuza abantu, rukanabasabanisha. Ururimi ni rwo ntangiriro y’umuco kubera ko ari rwo rukubiyemo imigenzereze, imikorere n’imyifatire y’abantu.  Uririmi ni inganzo y’umuco, umuco na wo ukaba inganzo y’ururimi. Ibyo bigatuma umuco uha byose ireme rirema ubwenge bw’ingeri zose.

Ururimi n’umuco ni akagozi k’inyabumwe.  Ururimi ni imwe mu nkingi zigize umuco ikaba n’ingobyi iheka umuco ikawuvana ku gisekuruza kimwe ikawushyikiriza ikindi.

By’umwihariko kandi mu Rwanda Ikinyarwanda ni inkingi y’ubumwe bw’Abanyarwanda nkuko igitero cya kabiri mu ndirimbo yubahiriza igihugu cyacu kibivuga :

« Horana Imana murage mwiza

Ibyo tugukesha ntibishyikirwa

Umuco dusangiye uraturanga 

Ururimi rwacu rukaduhuza »
Byagendaga bite kugira ngo Umunyarwanda ashobore kwiga no gukeneka Ikinyarwanda mu Rwanda rwo hambere.

Mu by’ukuri mbere y’ubukoroni hari ibintu byafatwaga nk’ibipimo ku muntu wakakenetse Ikinyarwanda : ibyo ni ukumva no kuvuga.  Muri ibi bibiri kumenya kuvuga neza ni byo byari ingenzi. Byanyuraga muri izi nzira zikurikira :

Iyo usuzumye neza imiterere y’umuryango w’Abanyarwanda usanga umwana yararerwaga n’abantu batandukanye : Ababyeyi, urugano, abaturanyi, inshuti n’abavandimwe ba hafi cyangwa aba kure. Iyo tuvuze abavandimwe twumve abagize umuryango mugari w’Abanyarwanda nk’uko tubizi. 

Umuryango ni ihuriro ry’abantu benshi baba basangiye isano cyangwa ntaho bahuriye, abakiri bato bakunze gufata inyigisho zivuye ku rugero rwiza bahabwa n’ababakuriye. Ni yo mpamvu ababyeyi mu muryango barebwa ku buryo bwihariye n’uburere mbonezamuco bw’ababakomokaho n’abo bashinzwe muri rusange.
Ubwo burere bwatangwaga mu kinyarwanda kandi no mu by’ingenzi umwana yatozwa harimo kumva no kuvuga neza Ikinyarwanda. 

Uko Umunyarwanda rero abona kuva kera isi imukikije, uko yiyumva n’uko yumva abandi bamwegereye cyangwa bari kure, ibyo atekereza uko abona isi ya hafi ifatika n’idafatika iri kure, uko asesekaza akari  k’umutima we uko avuga n’ibyo avuga n’aho abivugira, uko yumva ubuzima bwa muntu, imibereho, uko yumva ubuyobozi, iterambere,  uko akoresha ururimi mu bwumvane, uko yakira abamugana, uko Umunyarwanda asabana na mugenzi we, uko atekereza iherezo ry’ubu buzima n’ibindi, ibyo byose ni Ikinyarwanda.
3. Aho Ikinyarwanda kigirwaga

3.1. Mu Rwanda rwo hambere

A. Igitaramo

Habaga ibitaramo bisanzwe ndetse n’ibitaramo byihariye byateguwe (imanza zitandukanye). Ibitaramo bisanzwe byahuzaga ababyeyi n’abana mu muryango igihe babaga bakitse imirimo y’umugoroba bicaye mu kirambi mbere yo kujya kuryama. Ababyeyi baciraga abana imigani bagasakuza, bakabigisha kwivuga bagakosora imvugo ikocamye n’ibindi

Ibitaramo byateguwe byahuruzaga inshuti, abaturanyi, abavandimwe babaga batumiwe kuza kwifatanya n’umuryango mu rubanza uru n’uru (gusaba, gukwa, kwakira inka n’ibindi). Haba n’igihe byabaga ari inkera yateguwe n’umuryango (ingo zifite zikomeye).

Muri ibi bitaramo umwana, ahereye ku byo yumvanaga abandi yagendaga yimenyereza buhoro buhoro gukoresha Ikinyarwanda mu buzima bwe bwa buri munsi mu nzego zitandukanye z’imibanire n’imibereho.

B. Itorero

 Mu Rwanda rwo hambere itorero ryari ishuri rikomeye abana b’Abanyarwanda bigiragamo Ikinyarwanda nk’ururimi n’umuco by’Abanyarwanda. Wabigereranya na Kaminuza y’ubu. Ubuhanga bwose bujyanye n’ikinyarwanda ni ho byigirwaga. 

Amatorero ni yo yari amashuri yo hambere, akaba ari na ho higishirizwaga bimwe mu biri mu nkingi z’umuco, bakanigiramo uburere mbonera bw’umuryango nyarwanda. Ni naho bigiraga gutarama, guhamiriza, gukirana, imirimo ikorerwa ku rugamba n’ibindi. Ibi bikaba bigaragaza ko kera habagaho amatorero n’ibitaramo byigishirizwagamo ururimi n’umuco.        

Intore yagombaga kuba umuhanga w’umuheto, umukinzi w’icyatwa, umukaburacumu uboneza kandi uhamya. Uretse imyitozo ngororamubiri na njyarugamba intore yagombaga kumenya kuvuga neza, kuganira, kwishongora, kwivuga. Yagombaga kwirinda kuba igifura, igishagasha cyangwa umunyamusozi ngo afatirwe ku ijambo abure uko abyigobotoramo. Muri make yabaga yarakenetse Ikinyarwanda nk’ururimi ariko akagira n’umuco.

Mu Rwanda rwo hambere bigaragara ko uturango twafatwa nk’ibipimo by’uwabaga yarakenetse Ikinyarwanda ni ukumva no kuvuga neza.  
 3.2. Mu gihe cya gikoroni
Nkuko tubizi   amashuri uko ateye ubu yazanywe n’abamisiyoneri b’Abanyaburayi. Ni bo bigishije Abanyarwanda gusoma no kwandika bahereye ku bayoboke b’idini ryabo.

Mu gihe cy’Abadage babanje gukoresha Igiswahili kugira ngo bashobore kuvugana n’abo bayoboraga. Ababirigi baje, Igiswahili bacyamaganiye kure ariko n’Ikinyarwanda nticyahabwa agaciro gakwiye.

Ikinyarwanda cyakoreshwaga mu ivugabutumwa ndetse no kwigisha gusoma no kwandika kugira ngo abo bihayimana babone abantu bajijutse bo kubafasha mu mirimo yabo.

Mu mashuri ntabwo Ikinyarwanda cyagiye kitabwaho uko bikwiye.  Ntabwo twinjira mu mateka yose uko yakabaye ariko higeze kubaho n’igihe cyo kubuza abana kuvuga Ikinyarwanda ku ishuri. Uwibeshyaga agahingutsa ijambo ry’Ikinyarwanda yarahanwaga. Ururimi rwagombaga gukoreshwa ni Igifaransa ndetse n’injijuke z’Abanyarwanda zishimiraga kuvuga Igifaransa  kugira ngo bagaragare nk’abasirimu bitaga”imvuruwe"(évolués). Muri make ni abashyikiriye imyitwarire ya kizungu.

  3.3.  Mu gihe cy’ubwigenge

Ikinyarwanda cyakomeje gutsikamirwa cyane n’Igifaransa. Hari n’igihe cyageze, mu mashuri abanza uwahingutsaga ijambo ry’ Ikinyarwanda yabihanirwaga. Bamuhaga inzogera akayambara mu ijosi, agahabwa ifuni cyangwa ingiga y’igiti akirirwa abibungana kugeza aho aboneye uvuga Ikinyarwanda akabimuha. Mu mpera z’icyumweru ababihawe bose barakubitwaga.

Kudahabwa umwanya uhagije ku Kinyarwanda byarakomeje kugeza mu ivugururwa ry’uburezi ryabaye mu wa 1979 aho bavugaga ko Ikinyarwanda ari rwo rugomba gukoreshwa mu masomo yose mu ashuri abanza.

Ikinyarwanda cyahawe umwanya mu ngengabihe y’amasomo mu byiciro by’amashuri bitandukanye. Mu mashuri yisumbuye hashyizweho n’amashuri yihariye yigisha ibijyanye n’indimi n’ubuvanganzo harimo n’Ikinyarwanda. Ndetse no muri Kaminuza hatangijwe n’agashami kigisha indimi n’ubuvanganzo nyafurika harimo Ikinyarwanda.

Muri iki gihe Ikinyarwanda kigishwa nk’isomo mu kiciro cya mbere cy’amashuri abanza n’ayisumbuye   kikanaba kandi ururimi rwigishwamo iryo somo.

Uku kudahabwa agaciro gahagije Ikinyarwanda byubatse mu mitwe y’Abanyarwanda bamwe ko kwiga ikinyarwanda ngo ukimenye atari ngombwa. Bityo akaba atari ngombwa akaba atari na ngombwa gucengera urwo rurimi no kurusesengura mu mfuruka zarwo zose hakoreshejwe uburyo bwa gihanga bwashyizwe ahagaragara n’abacengerandimi.

Byatumye bamwe batinya ikinyarwanda ndetse bagera n’aho bavuga ko ari ururimi rugoye, rukomeye ruruhije kwiga.  Abandi bakavuga ko ari ururimi rukennye udashobora gusobanuramo ubumenyi bwose uko ubyifuza.

4. Ikinyarwanda kiruzuye

Gusa icyo twemeza ni uko nta nshoza n’imwe Abanyarwanda bigeze babura uko bayita cyangwa bayivuga. N’ubu kandi iyo ari ugusobanura inshoza ijyanye n’ubumenyi bushya hashobora kwitabazwa inzira y’itira nk’uko mu zindi ndimi bigenda.

Mu rwego rw’uburezi ururimi rukoreshwa mu gutanga ubumenyi mu byiciro bitandukanye by’amashuri ni icyongereza uretse mu isomo ry’Ikinyarwanda.

Ikigaragara ubu kandi giteye impungenge ni uko ururimi rwacu twavuga ko rwinjiriwe ndetse bamwe bakavuga ko hatagize ingamba zihamye zifatwa, Ikinyarwanda cyasigara ari ururimi rw’imvangitirane rutari umwimerere. Icyo gihe Ikinyarwanda kitari “igihindugembe”cyasigara kivugwa mu duce tw’ icyaro aho izo indimi z’amahanga zitarashinga imizi.

Muri iki gihe ari abarimu, abanyeshuri, abayobozi, abahanzi, abanyamakuru n’abandi usanga ari bake bafata ijambo mu Kinyarwanda bakarirangiza batavanzemo Icyongereza, Igifaransa cyangwa Igiswahili bitewe n’ururimi buri wese yibwira ko azi. Gusa nanone ariko ikibazo ni uko kwitabaza amagambo yo mu zindi usanga ahanini kudashingira ku ibura amagambo asobanura izo nshoza baba bavugaho. 
Na bwo kandi iryo jambo baba bateruye ntabwo barikomeza ngo barirangize muri urwo rurimi baba binjiyemo. Ibyo rero biteye inkeke kuba umuntu atagira ururimi azi neza, ahagazeho ngo arwisobanuremo cyangwa ngo arukoreshe ahana amakuru n’abandi bahuje urwo rurimi. Ibyi bibyara uruvangitirane rw’indimi ku buryo bikomeje gutyo hashobora kuvuka urundi rurimi rw’ikirumirahabiri.

Icyo duhagazeho ni uko Ikinyarwanda ari kimwe mu bintu by’ingenzi mu murage mwiza abasokoruza badusigiye. Ni ururimi ruduhuza bityo ntirugomba gucika kuko ari imwe mu ni inkingi ikomeye y’umuco nyarwanda.

Ikinyarwanda ntikigomba gucika cyangwa se ngo gihinduke umuja w’izindi ndimi ngo gisigare gikoreshwa aho izo ndimi zitaragera. 

Ikinyarwanda kimwe n’izindi ndimi zivugwa cyahanzwe na bene cyo, kibaho, kirakura cyunguka andi magambo asobanura cyangwa avuga inshoza nshya Abanyarwanda bagiye bunguka mu ngeri z’ubumenyi butandukanye uko ibihe bigenda bisimburana kugera no ku magambo agusha ku ikoranabuhanga dukoresha muri iki gihe.

Urugero : 

Mudasobwa (computer,) 

 Insakazamajwi/Inyakiramajwi

 Imbuga nkoranyambaga (réseaux sociaux)         

 Inziramugozi (mobile phone)

 Ihuzanzira (connection)

Andi magambo na yo yagiye atakara ku buryo bumwe atagikoreshwa mu mvugo isanzwe. Usanga akoreshwa mu mvugo za kera nko mu migani migufi cyangwa mu bisigo nyabami. Ayo magambo niyo yitwa “Urunyacyirima”   

Urugero : 

Amabega bivuga intugu

Amansonza bivuga amarira

Ijuru bivuga umutaka

Hambavu bivuga iruhande binasobanura ikintu kinini cyane

Ubuta : umuheto

Ishyembe : Ihembe

 Igisanza : amaraso

 Itiro : ibitotsi

 Ibyaro : amahanga

 Iminwe : intoki

Twemera ko Ikinyarwanda kigomba gukurikira byanze bikunze inzira izindi ndimi zanyuzemo  cyangwa  zinyuramo zihinduka kugira ngo zishobore kuvugwamo ibitekerezo n’ubumenyi bushya bw’igihe tugezemo. Indimi zose zibaho zikagenda zunguka amagambo mashya uko ibihe biha ibindi, andi magambo akagenda asaza ntakomeze gukoreshwa mu mvugo ya buri munsi. Ikindi ni uko indimi zishobora gukenerana rumwe rugatira amagambo yo mu rundi bitewe n’impamvu zitandukanye. Bishobora guterwa n’uko abazikoresha begeranye cyangwa bagahuzwa n’izindi mpamvu nk’imirimo y’ubucuruzi n’ubuhahirane, poritiki n’ubutegetsi (urugero nk’ubukoroni, ubutwererane) n’ibindi.

Ni ngombwa rero ko habaho gahunda ihamye ku nzego bireba yo gusigasira Ikinyarwanda kugira ngo gikomeze kibe inkingi y’ubumwe bw’Abanyarwanda.

5. Kumenya Ikinyarwanda ni iki ?
Kumenya Ikinyarwanda si ukumenya ururimi gusa ni no kumenya umuco. Koko rero Ikinyarwanda ni imwe mu nkingi ikomeye y’umuco w’Abanyarwanda kandi ni n’ingobyi ihetse umuco nkuko twabivuze. Bityo ab’igisekuruza kibanza bagashobora kuwushyikiriza ab’igisekuruza gikurikiraho. Ni ukumenya kumva, ukamenya kuvuga, ukamenya kuvuga neza, ukavuga igihe ari ngombwa, ukamenya icyo ugomba kuvuga bitewe n’aho uvugira n’abo ubwira ukamenya no guceceka bibaye ngombwa. Wirinda kugira ivuzivuzi, gushyoma no gushyanuka.

Iyo umunyarwanda avuze ati”kanaka azi ikinyarwanda” bifite icyo bisobanura.

Bwana Munyarugerero François Xavier bisubiwemo na Karani J.B. agira ati : « Iyo Umunyarwanda abwiye undi ati : « Kanaka azi Ikinyarwanda birenze kumenya ururimi gusa. Uwakenetse Ikinyarwanda ari byo kumenya Ikinyarwanda ni uzi Ikinyarwanda nk’ururimi, akamenya amateka y’igihugu ke n’ay’isi, ibidukikije, azi kureshya no kwemeza abo abwira, azi kwihangana, kwiyubaha, kubaha no kwiyumanganya, mbese ni imfura.”

Ni intiti itajorwa izi gufata ijambo rikwiye, ahakwiye no mu gihe gikwiye. Ni wa wundi umenya guceceka iyo ari ngombwa kandi ntafatirwe ku ijambo ngo abure uko yizigura akanamenya gucubya uburakari. Muri make kumenya Ikinyarwanda ni kunenya Ikinyarwanda nk’ururimi, ugashobora kurwumva neza, ukaruvuga neza, ukarusomaneza, ukanarwandika bijyana no kurwandikamo neza. 

Ku bijyanye no kumenya kuvuga twatanga urugero rukurikira : mu gitaramo umugabo yivuze amahoômvu (ikivugo cy’abana) maze umwe muri bagenzi ati : « Soma wivuze ibigukwiye”. Wa mugabo yararakaye ndetse akabura icumu.  Mugenzi we ati « Ese utivuga ibigukwiye nk’umugabo ubwo wivuze nk’iby’abana ?” Iryo jambo ryahise rimucubya maze umugabo ahita yururuka.

5.1. Gushyoma no kurya indimi

Ku birebana no gushyoma Mwarimu NKUSI (1986) agira ati : « Gushyoma byibutsa ibyo dusanga muri Bibiliya mu gitabo cy’Abacamanza 12,5-6. Haravuga hati : « Abanyegaleyadi baherako bategera Abefurayimu ku nkombe ya Yorodani, maze impunzi yose ya Efurayimu yahagera ikabasaba ngo yambuke, bakayibaza bati : « Ngaho vuga ‘Shiboleti’ na yo ikavuga ‘Siboleti’ kuko idashobora kurishyitsa neza, bagaherako bakayifata bakayica.’’ 

Ibi biratwereka ko udashobora gutandukanya ururimi na nyirarwo. Aha na none twafata urugero muri Bibiliya mu butumwa bwiza bwanditswe na Matayo 26,73 aho Petero yihakanaga Yesu avuga ko we atari Umunyagalireya : « Hashize umwanya muto, abari bahagaze aho baraza babwira Petero bati « Ni ukuri nawe uri umwe muri bo, ndetse n’imvugo yawe irakumenyekanishije ».

Dufashe urugero rwa hafi mu Kinyarwanda, tuzi ko hari Abanyarwanda bamwe mu mvugo yabo kavukire bakoresha ijwi [ ʃ]  soma «  sha » mu mwanya  wa [ʃy] soma  « shya » ndetse n’ijwi [ӡ] soma « ja » mu mwanya wa [gy] soma  « jya ». Rimwe ku ishuri mu buryo bwo gusekana mu mikorershereze y’ayo majwi bamwe babwiye abandi bati « harya ba sha ngo muraja Base » bashaka kuvuga ngo « Harya basha murajya Base ». Abandi bumva ko barimo kubanegura maze bati : « Mutuneguye ubu ntimuzongera tugiye kwikosora tujye tuvuga ngo « Abanyeshyuri barishyimye kuko bashyakaga amashyu kandi bayabonye » bashaka kuvuga bati : « Abanyeshuri barishimye kuko bashakaga amashu kandi bayabonye ». 

Mu by’ukuri aba bose bagiye bakoresha ijwi rimwe mu mwanya w’irindi mu buryo abenerurimi batarikoresha barashyomye.    

Naho ku bwa Kagame Alexis mu gitabo kitwa Imigani y’imigenurano ku rupapuro rwa 16 na 17 ku bijyanye n’imigani agira ati : « Imigani si mishya, imyinshi irashaje ni iyo ku ngoma za kera. Birumvikana ko Ikinyarwanda cyavugwaga kera, cyari gifite amagambo yari meza icyo gihe, ariko ubu ni amagambo atakivugwa uko yahoze, asigaye yarahariwe abatazi ururimi ruboneye uyavuze tukabyita ko ari ugushyoma.

Mu migani imwe rero, n’ubwo atari myinshi bwose, hahimbiye mo amagambo ashyomye ariko rero abayavuga ntibakosora ayo magambo, bakayarekera mo uko ahasanzwe, nk’uko bayarekera mu bisigo no mu bindi byahimbwe ubudahinduka byo ku ngoma za kera.” 

Kuri KAGAME icyo yita gushyoma ni ugukoresha amagambo ya kera twita urunyacyirima asigaye akoreshwa mu ngeri zimwe na zimwe z’ubuvanganzo nk’ibisigo, ibyivugo, amazina y’inka, imigani y’imigenurano ndetse no muvugo zimwe na zimwe. Dore ingero kugira ngo byumvikane neza :

	Urunyacyirima
	Imvugo isanzwe

	Ubuta
	Umuheto 

	Itiro
	Ibitotsi

	Amansonza
	Amarira

	Amabega
	Intugu

	Hambavu
	Iruhande


Aha rero twavuga ko kumenya Ikinyarwanda ari ukumenya kuganira muri urwo rurimi ugatanga igitekerezo gitomoye ukoresheje imvugo cyangwa inyandiko binoze ku buryo bugaragaza ko uri inzobere yakenetse ururimi kandi yanacengeye n’umuco urwo rurimi ruhetse. Kumenya Ikinyarwanda kandi ni ukumenya kuvuga utarya indimi kandi udashyoma.

Kurya indimi ni ukubura icyo uvuga bitandukanye no kumirwa cyangwa kugwa mu kayubi.  Kurya indimi ni ukubura ijambo rihamye ushyikiriza abandi ugasigara ukoresha ya magambo atagira igisobanuro nka «  ni uko  rero rwose mu by’ukuri urebye neza gusa wenda nyamara wasanga mbese urumva ndibwirako muri rusange urtse byashoboka ariko na none… » Ni ukuvuga ariko ntushyitse ku ngingo cyangwa ku butumwa nyirizina.  Ni ukubura amagambo yo gusobanura igitekerezo ufite.

Ubu tuvuga ko kumenya ikinyarwanda ari kumva, kuvuga, gusoma neza urwo rurimi, kwandika neza no kurwandikamo ariko tutitaje ingingo z’ingenzi zikikije inshoza yo kumenya Ikinyarwanda tumaze kuvuga haruguru.

5.2. Gushyanuka no kugira ivuzivuzi 
Nkuko twabivuze, kera tutaramenya gusoma no kwandika, kumenya Ikinyarwanda byari kumenya kumva no kuvuga neza. Byari kandi kumenya imvugiro ni ukuvuga kumenya igihe ugomba kuvugira n’aho ugomba kuvugira. Byari ukwirinda kandi gushyanuka ni ukuvuga gutinyuka mu magambo ugakabya no kugira ivuzivuzi bijyana ahanini no kutagira no kutagira ibanga nk’uko tubibona mu bitekerezo bibiri bikurikira :

Urugero rwa 1.

Abagabo batatu bava inda imwe bagiye ku rugamba. Aba bagabo bakundaga kuvuga bakavuga igihe n’imburagihe.  Urugamba rwarakomeye abantu benshi barahagwa abandi bakwira imishwaro. Aba bagabo batatu bo bize amayeri yo kwihisha mu mirambo batandukanye ariko begeranye. Abo barwanaga baje kugenzura noneho bageze kuri wa mugabo wa mbere muri ba bandi bihishe bati : « Mbega umugabo wari ufite imanzi nziza.» Undi nkaho yacecetse kuko yari yihishe ati :« Iyo uza kuzibona zitarajyamo amaraso » Abandi bati : « Burya bwose uri muzima. Baba baramwishe. »

Uwa kabiri wari hafi aho ati : « Nge wumve nkome. » Na we baba bamenye ko ari muzima baramwica.

Uwa gatatu ati :« N’ubundi narabivuze ivuzivuzi ryanyu.» Na we baba baramwumvise baba baramwishe.  Aba bari kurokoka ariko bazira ko batashoboye kwifata bakavuga atari ngombwa. Ururimi rwabo rwabakozeho.

Urugero rwa 2    

Umugabo yahagurutse iwe agana ibwami. Ageze mu nzira abona agahanga maze ahita yivugisha amagambo menshi yibaza iby’ako gahanga ndetse aranagahamagara. Yatangajwe n’uko ako gahanga yumvise kavuga. Ni ko kukabaza ati : « Gahanga gahanga wishwe n’iki ? » karamusubiza kati :« Nge nishwe n’urw’abagabo ariko wowe uzazira akarimi kawe. » Umugabo yakomeje urugendo maze ageze ibwami ahita avunyisha kugira ngo age kubwira umwami ibyo yabonye nzira. 

Babanje kumubuza ariko aranga arahatiriza. Umwami byaramutangaje cyane yumva ibyo bintu bidashoboka kubona agahanga kavuga. Umugabo ati rwose muze tugende nimusanga mbeshya munyice. Baragiye bageze aho ka gahanga kari umugaboa aragahamagara karamwihorera agira gatatu ariko akandi ngo ce ! Umwami byaramurakaje cyane maze ategeka ko uwo mugabo bamufata bakamuta ku ngoyi kugeza anogotse. 

Amaze gupfa agahanga karaterura kati : « N’ubundi nakubwiye ko njye nishwe n’urw’abagabo ariko ko wowe uzazira akarimi kawe. » Abari aho barumiwe baratangara ariko nta garuriro byari bigifite kuko nyir’ugutanga inkuru urwe rwari rwoshe.

Izi ngero zombi ziratwereka ko aba bose bazize kudakenga ngo bashobore gufata ururimi rwabo. Bazize gushyanuka no kugira ivuzivuzi.

5.3. Interuro mbonezamvugo na nyobyamvugo

a. Interuro mbonezamvugo 

Haba mu mvugo cyangwa mu nyandiko uvuga cyangwa wandika ururimi agomba gukoresha interuro mbonezamvugo akirinda interuro nyobyamvugo.

Interuro mbonezamvugo ni interuro abenerurimi bumva idakocamye ibonereye imvugo y’ururimi rwabo. Ni interuro yubatse ku buryo bukurikira amategeko y’ikibonezamvugo. Ni ukvuga ko haba mu nteruro cyangwa mu bice by’interuro hagomba kubahirizwa amasano amagambo afitanye n’andi. Aha tuvuze isano twumva ubumwe, ihuriro riba hagati y’amamagambo cyangwa interuro ku buryo mu mivugire cyangwa mu nyandikire y’ayo magambo cyangwa interuro habonekamo interuro mbonezamvugo.

Urugero : Umugabo munini araboneka turamubona arahagaze

Ikitonderwa :
Interuro mbonezamvugo rero si ikoresha magambo meza cyangwa azwi na benshi. Si ivuga ibizwi cyangwa ibyemerwa na bose. Si ivuga ibiri byo cyangwa se ibishoboka. Si n’ikoresha imvugo yoroshye cyangwa iyumvikana neza.

b. Interuro nyobyamvugo

Interuro nyobyamvugo si ikoresha amagambo mabi, atazwi na benshi. Si ivuga ibitazwi, ibitemerwa na bose, ibitari byo, ibidashoboka. Si ikoresha imvugo ikomeye cyangwa itumvikana neza.

Ni interuro abenerurimi bumva ikocamye, itavugitse neza itabonereye imvugo y’ururimi rwabo, yica amategeko y’ikibonezamvugo.

Urugero : Ngiye natanariye aho kuvuga Ngiye ntariye
UMUTWE WA GATATU : INSHOZA N’INYITO BYO KUMVA, KUVUGA, GUSOMA NO KWANDIKA NEZA MU KINYARWANDA

1. Intangiriro

Abantu bakoresha ururimi mu buryo butandukanye.  Bose baba bazi icyo bagamije ; guhana amakuru na bagenzi babo.

Ubumenyamvugo twavuga ko ubwo buryo bunyuranye abantu bitabaza mu gukoresha ururimi. Abantu kandi ntabwo babunganya.

Ubumenyamvugo buhera ku gukeneka ururimi umuntu akoresha kugeza ubwo agera ku ihanikarurimi bisobanura kumenya imvugo umuntu ashobora gukoresha bitewe n’imvugiro.

Kwitwa umuhanga mu rurimi runaka usanga abantu batabyumva kimwe. Abenshi bibwira ko bazi ururimi, cyane cyane ururimi rwabo kavukire, nyamara wajya kureba ugasanga bari ku rwego hasi, bakeneye kurwigishwa no kwiyunguramo ubumenyi.

Umuntu yavuga rero ko gukeneka ururimi ari ukumenya amategeko agenga imikoreshereze yarwo, no kumenya kuyashyira mu ngiro igihe cyose bibaye ngombwa ko witabaza urwo rurimi.

Umuntu wakenetse ururimi aba azi urwo rurimi byimazeyo, yujuje ibintu bine bifatwa nk’ibipimo by’ubwo buhanga : ni uko aba afite ubushobozi buhagije mu kumva, kuvuga, gusoma no kwandika urwo rurimi.

Mu gihe kera tutaramenya gusoma no kwandika, uturango tw’umuntu uzi Ikinyarwanda byari kumva no kumenya kuvuga neza bijyana n’imvugiro, ubu gukeneka Ikinyarwanda bishingiye kuri ibyo bipimo bine bimaze kuvugwa. Aha ariko twakongeraho ko kumenya ururimi binajyana kandi no kumenya kurukoresha nkuko umuco urwo rurimi ruhetse ubiteganya nkuko twabisobanuye mu bice bibanza.

1. KUMVA

Nkuko twabivuze, itumanaho nyirizina riba hagati y’abantu babiri aribo nyagutanga ubutumwa na nyakugenerwa ubutumwa.  Uwa mbere yohereza ubutumwa ubwirwa akabwumva, yamara kubwumva agatanga igisubizo. 

Ubusanzwe umuntu yumvisha amatwi. Kumva ni ugutega amatwi ibyo umuntu abwirwa agatahura ubutumwa burimo. Ibyo rero bisaba kuba azi ururimi abwirwamo.

Umucengerandimi A.G. PEREZ we avuga ko ari : « Ububasha bwo kumenya gutandukanya urukurikirane rw’ibimenyetso by’amajwi, umuntu akamenya gutandukanya uduce tw’amajwi shingiro, duterana hakurikijwe inyito n’ikibonezamvugo, tukabyara ingingo ifite igisobanuro”

Kumva ni igikorwa cy’ubushake kijyana no guhitamo ibyo wumva. Uretse no kumva amajwi bishobora no kuba kureba ikintu ugashyira mu bwenge ugasobanukirwa. Umuntu yumvisha amatwi nayo agashyira ubwenge bwe, agasobanukirwa kugira ngo abashe gutanga igarurabutumwa.

Mu Kinyarwanda ushobora kumva ukoresheje ururimi (kuryoherwa, gusharirirwa, kubihirwa.), intoki bijyana no gukora ku kintu cyangwa gukora ku muntu cyangwa gukorwaho. Icyo twitaho ahangaha ni ukumva ukoresheje amatwi maze agashyira ubwenge umuntu agasobanukirwa akabona gutanga igisubizo nkuko twabivuze.
2. GUSOMA

Gusoma si uguhurutura cyangwa gusukiranya amagambo nkuko bamwe babyibwira cyangwa babikeka. Gusoma ni ukumenya guhishura ubutumwa bukubiye mu nyandiko. Kugira ibyo bishoboke, amaso n’ubwonko bigomba kugendana, ku buryo umuntu asoma kandi agahita yumva.

 Umuntu asoma igitekerezo ntasoma ijambo cyangwa inyuguti kuko ikiba kigamijwe ni ubwumvane. Iyo umuntu asomera abandi bwo arareba agashyira mu bwenge, nyuma agatobora akavuga abamuteze amatwi kandi abareba.

Gusoma ni igikorwa cy’ingirakamaro mu buzima bwa muntu. Ushobora gusoma kubera impamvu zitandukanye. Zimwe muri zo ni izi zikurikira :

a. Gusoma ushaka amakuru : 
b. Gusoma bituma ugira umenya utari usanganywe.

c. Gusoma byo kwiruhura no kwishimisha (aha wasoma inkuru zisekeje, ibijyanye na siporo n’imyidagaduro…).

d.Gusoma ushaka kumenya amabwiriza

e. Gusoma ugamije kunguka ubumenyi mu by’ubushakashatsi (ibi bikorwa n’abarimu ndetse n’abanyeshuri muri kaminuza.

Akamaro ko gusoma

Gusoma ni bumwe mu buryo bukomeye budufasha gucengera imibereho, imitekerereze, ubumenyi n’ibikorwa twasigiwe n’abakurambere ari byo shingiro ry’umuco.  Bityo rero gusoma bidufitiye akamaro gakurikira :
a. Biduha kwagura ubumenyi : bituma dushobora gutekereza ku buryo bwimbitse bikaturinda guhora dutekereza ku bintu bimwe.

b. Biraduhindura bikatwubakamo ibyiza.  Byigisha umusomyi gushyira mu gaciro no kwihanganira abandi. Gusoma bimutembereza mu isi no mu bihe atabayemo akabasha kuyiyumvisha no kugerageza kuyishyikira.

c. Bigufasha kumenya no gusesengura ibitekerezo byagufasha kumenya ibibazo nyamukuru bihanze isi, ukamenya ikerekezo kiza waganishamo umuryango wawe, igihugu cyawe ndetse n’ik’isi muri rusange.

d. Ni ngombwa gukomeza gusoma nyuma yo kuva mu ishuri kubera : isi ikomeza gutembera, amateka akomeza kwiyandika, ubuzima bugenda buhinduka n’ibintu bikagenda bihinduka. Ni ngombwa rero gukomeza kwiyungura no kujyana n’ibiriho mu isi turimo.

3. KUVUGA

Kuva kera na kare Abanyarwanda bamaganiraga kure imvugo izambye.  Mu gitaramo utazi kuvuga neza cyangwa kuganira bamwitaga igifura, igishagasha cyangwa umunyamusozi.

Ibiganiro nabyo ni uruganda rukomeye mu muco niho hunguranirwa inama zubaka igihugu n’umuco wacyo, bityo kigasugira kigasagamba. Ibiganiro ni uburyo abantu babiri cyangwa benshi bungurana ibitekerezo ku bintu runaka bakabifatira n’umwanzuro runaka, ku bwumvikane bw’abagize ikiganiro, ni ukuvuga uwatanze igitekerezo n’ibitekerezo byagitanzweho n’abandi bari kumwe, abagikurikiranye n’abazashyira imyanzuro yacyo mu bikorwa. 

Iyo babaga bateretse intango y’imihigo, hari igihe utazi kuvuga neza, kwishongora, kuganira n’abahungu atasomaga ku ntango cyangwa se mu buryo bwo kumunnyega bakamubanza nk’umwana. Uwihaga kurakara bamucubyaga bakoresheje ijambo bakamugarura mu murongo.

Kuvuga ni ukugaragaza igitekerezo, ni ugutanga ubutumwa mu mvugo.  Ni ubushobozi umuntu aba afite, akaba abasha gutoranya mu majwi yose agize ururimi, ayo yumva akeneye, akameya uburyo ayakurikiranya, maze akabyara ibice bifite inyito.  Hakurikiraho kumenya guteranya bya bice byihagije, akurikije amategeko y’ikibonezamvugo, maze akabibyazamo urukurikirane rufite ingingo ifite icyo isobanura. 

Buri munsi aho turi turavuga haba ari imuhira, mu nzira tugenda, mu nsengero, mu isoko, mu kazi n’ibindi twaba tubwira umuntu cyangwa tubwira imbaga. Abantu bavuga bagamije kungurana ibitekerezo, guhana amakuru, ibyiyumviro. 

Abahanga mu iyigandimi batubwira ko ayo majwi kugira ngo asohoke dukoresha imyanya ntangamajwi ari yo imvumba z’amajwi, ururimi, umunwa, amenyo, amazuru, urusenge rw’akanwa. Aho ni ho havugirwa amajwi atandukanye twitabaza tukayasobekeranya akabyara amagambo, afite igisobanuro mu myumvire y’abenerurimi.  Ayo majwi mu kinyarwanda agizwe n’inyajwi, ingombajwi n’inyerera. Aha kandi twongeraho ubutinde n’amasaku kuko na byo   bitandukanya amagambo. Haba kandi amajwi tuvuga ko yoroheje n’amajwi y’ibihekane.

2. Ibimenyetso nyamajwi by’Ikinyarwanda

2.1. Amajwi y’Ikinyarwanda

Amajwi y’ikinyarwanda agizwe n’inyajwi, ingombajwi, inyerera. Amajwi y’ikinyarwanda kandi agizwe n’ubutinde ndetse n’amasaku.  Muri iyi mbumbanyigisho ntabwo tuzabyinjiramo cyane kuko bizigirwa mu mbumbanyigisho yitwa « Umusogongero ku kibonezamvugo n’iyigandimi » Turabivuga duhushura.

 Hari uburyo bwo gushushanya amajwi yose y’ururimi hakoreshejwe ibimenyetso abahanga mu iyigandimi bumvikanyeho. Habaho itonde nyamajwi mpuzamahanga n’itonde nyamawji nyafurika. 

Ibimenyetso nyamajwi mpuzamahanga bikoreshwa Kinyarwanda ni ibi bikurikira :
[a],  [b],  [β ],  [tʃ],  [d],  [e], [f], [g],  [h],  [i], [ӡ],  [k], [l], [m], [n], [ɲ],  [ŋ], [o], [p], [r], [s], [ʃ], [t],  [u],  [v] ,  [w],  [j],  [z].

By’umwihariko, indimi nyafurika, cyane cyane indimi zitwa “ bantu “ Ikinyarwanda kibarizwamo nk’uko twabibonye, zikoresha ibimenyetso by’Itonde Nyamajwi Nyafurika.

Ibimenyetso Nyamajwi Nyafurika bikoreshwa mu Kinyarwanda ni ibi bikurikira :
[a],  [b],  [β],  [c],  [d],  [e],  [f],  [g],  [h],  [i],  [j],  [k],  [l], [m],  [n],  [ɲ], [ŋ] ,  [o],  [p],  [r],  [s],  [ʃ],  [t],  [u], [v],  [w],  [y],  [z].  

Icyitonderwa

Itandukaniro ry’amatsinda yombi y’ibimenyetso nyamajwi agaragarira ku bimenyetso by’amajwi akurikira :
	Itonde Nyamajwi Mpuzamahanga
	Itonde Nyamajwi Nyafurika

	Ikimenyetso                   Urugero
	Ikimenyetso                  Urugero

	[j]                                    [umujaga]

[tʃ]                                  [umutʃeri]

[ӡ]                                   [uruӡiӡo]
	[y]                                 [umuyaga]

[c]                                 [umuceri]

[j]                                  [urujijo]




Dore imbonerahamwe y’ibimenyetso nyamajwi mpuzamahanga n’ibimenyetso nyamajwi nyafurika

	Inyandiko yemewe y’ikinyarwanda
	Ibimenyetso nyamajwi
	Mpuzamahanga
	Ibimenyetso nyamajwi
	Nyafurika

	
	Ikimenyetso
	Urugero
	Ikimenyetso
	Urugero

	Amarira
	[a]
	[amarira]
	[a]
	[amarira]

	Imbeba
	[b]
	[imbeβa]
	[b]
	[imbeβa]

	Umuba
	[β]
	[umuβa]
	[β]
	[umuβa]

	Umuco
	[tʃ]
	[umutʃo]
	[c]
	[umuco]

	Urudodo
	[d]
	[urudodo]
	[d]
	[urudodo]

	Idebe
	[e]
	[ideβe]
	[e]
	[ideβe]

	Ifu
	[f]
	[ifu]
	[f]
	[ifu]

	Amaga
	[g]
	[amaga]
	[g]
	[amaga]

	Ihene
	[h]
	[ihene]
	[h]
	[ihene]

	Ifi
	[f]
	[ifi]
	[f]
	[ifi]

	Umujura
	[ӡ]
	[umuӡura]
	[j]
	[umujura]

	Amakakama
	[k]
	[amakakama]
	[k]
	[amakakama]

	Kalisa
	[l]
	[kalisa]
	[l]
	[kalisa]

	Amamera
	[m]
	[amamera]
	[m]
	[amamera]

	Inono
	[n]
	[inono]
	[n]
	[inono]

	Inyinya
	[ɲ]
	[iɲiɲa]
	[ɲ]
	[iɲiɲa]

	Umunwa
	[ŋ]
	[umunŋwa]
	[ŋ]
	[umunŋwa]

	Umuhoro
	[o]
	[umuhoro]
	[o]
	[umuhoro]

	Urupapuro
	[p]
	[urupapuro]
	[p]
	[urupapuro]

	Urukara
	[r]
	[urukara]
	[r]
	[urukara]

	Isusa
	[s]
	[isusa]
	[s]
	[isusa]

	Urushishi
	[ʃ]
	[uruʃiʃi]
	[ʃ]
	[uruʃiʃi]

	Iteme
	[t]
	[iteme]
	[t]
	[iteme]

	Urubu
	[u]
	[urubu]
	[u]
	[urubu]

	Ubuvivi
	[v]
	[uβuvivi]
	[v]
	[uβuvivi]

	Wowe
	[w]
	[wowe]
	[w]
	[w]

	Umuyaya
	[j]
	[umuyaya]
	[y]
	[umuyaya]

	Umuzi
	[z]
	[umuzi]
	[z]
	[umuzi]


(reba NSANZABIGA, E. n’abo bafatanije (2013), Umusogongero ku rurimi n’iyigandimi by’kinyarwanda, K.I E  urup. 29.)

Abavuga nabi rero ni abarenga ku rusobe rw’amajwi y’ururimi ruhuza itsinda ry’abantu iri n’iri, bakica amategeko agenga ururimi rw’abo bantu bityo ubutumwa butanzwe ntibufutuke uko bikwiye. 

Nkuko tubizi kugira ngo umwana agere ku mvugo nyirizina atangira kumva ibyo bamubwira nyuma agakurikizaho kuvuga.  Muri iki gihe umwana aba akiga kuvuga, ururimi rwe nk’urugingo rukoreshwa mu bwumvane ntiruba rwagatoye kuvuga amajwi yose neza n’imvugo ye ntiba inoze.  Iyo mvugo yihariye idasanzwe y’umwana tuyita guhôha. 

Mu Kinyarwanda iyo mvugo yitaruye imvugo imenyerewe n’Abanyarwanda igira amazina menshi. Bayita amanjwe, amahomvu, urutitimaci ariko irizwi cyane ni urukonjo. Kuri iri izina rya nyuma ni ukubitandukanya n’imvugo y’imandwa na yo yitwa urukonjo. Umwana we avuga atyo atari ubushake bwe ahubwo ni uko aba ataramenya kuvuga neza. 

Urukonjo rero ni umvugo ikocamye nk’iy’abana b’ibitambambuga biga kuvuga. Naho ahandi ho ni abantu bakuru bazi ururimi ariko bakarugoreka ku bushake ku mpamvu zabo bwite zo kubika ibanga hagati yabo. Gushyoma byo twabisobanuye mu bika bibanziriza iki. Ari ushyomye cyangwa uvuze urukonjo arakosorwa.

Undi ukwiriye gukosorwa ni wa wundi ukoresha amagambo meza ndetse n’iyubakanteruro imeze neza ariko ibitekerezo bye ntabihe umujyo unoze ngo kimwe gihamagare ikindi kugeza igihe agusha ku ngingo. Usanga asubira mu byo yavuze cyangwa agacurikiranya ingingo ku buryo bigora abo agezaho ubutumwa.

 Ubugeni bwo kuvuga mu Kinyarwanda bujyana no kumenya guhitamo amajwi ukoresha no kuyasobekeranya uko bikwiye, kumenya icyo uvuga, uwo ubwira, aho uvugira, uko uvuga n’igihe ugomba kuvugira. Ugomba kwirinda kurya indimi no kugira ivuzuvuzi nkuko twabibonye haruguru. 

4. KWANDIKA

 Nk’uko twabibonye, ururimi ni urusobe rw’amajwi yatuye (inyajwi, ingombajwi n’inyerera). Ayo majwi ni ibimenyetso biba byanditse cyangwa se bishushanyije. Kwandika rero ni ukugaragaza ibitekerezo byawe cyangwa se by’undi wifashishije ibyo bimenyetso cyangwa ayo majwi. Ibyo bitekerezo bishobora kuba bikubiye mu nyandiko y’ubusizi cyangwa mu nyandiko isanzwe yanditse ku buryo bw’umudandure, buhurutuye.

Kugira ngo ibyo umuntu yanditse bigire ibisobanuro, n’ubisomye abyumve neza, bigomba gukurikiza ibintu bibiri ari byo imvugiro n’amategeko y’imyandikire y’urwo rurimi. Umwanditsi agomba kubahiriza ikibonezamvugo, ariko cyane cyane akubahiriza utwatuzo adushyira aho tugomba kujya kugira ngo ingingo cyangwa igitekerezo kirimo kidahinduka.

Mu kinyarwanda hari ubwoko bubiri bw’imyandikire. Hari imyandikire isanzwe n’imyandikire ya gihanga. Imyandikire ya gihanga ikoreshwa mu mashuri no nu bushakashatsi. Iyi myandikre kandi ikoresha ubutinde n’amasaku. Ibi na byo ku buryo burambuye bizigwa mu mbumbanyigisho twavuze irebana n’ikibonezamvugo.

4.1. Ubutinde n’imiterere y’amasaku

Ukurikije ubutinde n’imiterere by’amasaku mu Kinyarwanda tugira inyajwi ibanguka n’inyajwi itinda. Inyajwi ibanguka yandikwa n’inyuguti imwe naho inyajwi itinda yandikwa n’inyuguti ebyiri zisa.

Ubutinde ni igihe umuntu amara avuga ijwi runaka ry’ururimi. Icyo gihe gishobora kuba kibanguka cyangwa gitinda. Mu myandikire mpuzamahanga, ubutinde bwandikishwa utubago tubiri dushyirwa inyuma y’ijwi ritinda.

Ingero:

	Inyajwi ibanguka
	                           Inyajwi itinda

	Mu myandikire mpuzamahanga no mu  myandikire y’ikinyarwanda
	Mu  myandikire mpuzamahanga
	Mu  myandikire y’ikinyarwanda

	                [ Urutokyi]

                [gwusiβa]

                [gwuhaga]

                [gwuhwuma]
	[uruto:kyi]

[gwusi:βa]

[gwuha:ga]

[gwuhwu:ma]
	[urutookyi]

[gwusiiβa]

[gwuhaaga]

[gwuhuuma]




4.2 Inyandiko y’amasaku   n’ubutinde

Isaku ni urwego rw’imihindukire y’ubujyejuru bw’ijwi runaka, igihe umuntu avuga amagambo y’ururimi.

Ijwi rishobora kuvugirwa mu rwego rwo hasi, ari byo bita isaku nyesi, cyangwa rikavugirwa mu rwego rwo hejuru, bikitwa isaku nyejuru,

Mu myandikire mpuzamahanga, isaku nyejuru ryandikishwa agasharu kaberamiye iburyo, gashyizwe hejuru y’ijwi rivugirwa mu rwego rwo hejuru, naho isaku nyesi rikandikishwa agasharu kaberamiye ibumoso.

Mu myandikire ya gihaânga   mu Kinyarwanda (mu mashuri no mu nyandiko z’ubushakashatsi) amasaku agaragazwa n’agasharu ndyomoso (^) kameze nk’agatemeri ku masaku nyejuru; ku masaku nyesi nta kimenyetso bakoresha.

Ingero: 

- Umusôre 

- Umugabo 

Ubutinde bugaragazwa n’inyajwi ebyiri zisa zikurikiranye ku migemo miremire. 

Ingero: 

- Gateêra 

- Guhaaha 

- Kuriimba

- Umuhoondo

4.3 Ikitonderwa ku myandikire y’amasaku n’ubutinde 

Haseguriwe ibivugwa mu ngingo ya 3 yo mu mabwiriza y’Inteko y’ururimi n’Umuco, mu myandikire isanzwe, amasaku n’ubutinde byandikwa ku magambo atandukanywa n’amasaku cyangwa ubutinde ku buryo ashobora guteza urujijo cyangwa gusomwa nabi iyo bitagaragajwe. 

1º Ingero z’amagambo atandukanywa n’ubutinde gusa: 

gutaka: 
- gutaka (ububabare) 

- gutaaka (inzu) 

guhaga: 
- guhaga (umupira) 

- guhaaga (ibiryo) 

2º Ingero z’amagambo atandukanywa n’amasaku gusa

 umusambi: 
- umusaâmbi (igisiga) 

- umusaambi (bicaraho) 

i Ngoma: 
- i Ngomâ (Akarere ko mu Ntara y’Uburasirazuba) 

- i Ngoma (mu Karere ka Huye) 

3º Ingero z’amagambo atandukanywa n’ubutinde n’amasaku icyarimwe: 

amahoro: 
- amahôro (umutekano) 

- amahooro (ya gasutamo) 

Kanama: 
- Kaanamâ (ukwezi kwa 8) 

- Kanâama (mu Karere ka Rubavu) 

3. Amateka y’imyandikire y’Ikinyarwanda

3.1 Imyandikire isanzwe y’Ikinyarwanda

Imyandikire y’Ikinyarwanda yagiye itera ingorane n’ubu zitarashira. Gusa icyo dukwiye kumenya ni uko imyandikire y’ururimi nta na hamwe ihurira n’uko ruvugwa. Si ngombwa rero ko uko twandika Ikinyarwanda bihura n’uko tukivuga.

Ikindi ni uko imyandikire iyo ari yo yose igomba gushingira ku kumvikana ku bimenyetso bigomba gukoreshwa no ku mategeko agomba kubahirizwa.

Ubwo bwumvikane ntibuva ku busa ahubwo bushingira ku ngingo zishyirwa ahagaragara n’abahanga mu iyigandimi. Ingorane ijya ivuka ni uko rimwe na rimwe abo bahanga bagera aho ntibumvikane bitewe n’amahange atandukanye bashyigikiye mu bumenyi mu by’iyigandimi.

Mu mateka y’imyandikire y’ikinyarwanda hagiye habaho uburyo bunyuranye bw’imyandikire n’amabwiriza menshi yagiye agena uburyo bwemewe bwo kwandika Ikinyarwanda. 

Ubwo buryo n’ayo mabwiriza yose yabaga agamije guhuza uburyo bw’imyandikire no guhosha impaka zigibwa kubera gushyigikira imyandikire itandukanye runaka.

Birumvikana ko ayo mabwiriza yagiye atangwa ukurikije urwego ubumenyi mu by’iyigandimi bwari bugezemo n’uburyo ubutegetsi bwabonaga ikibazo cy’imyandikire y’ikinyarwanda. Gusa ikigomba kugenderwaho ni uko intego ari gushaka kuboneza, guhuza, kunoza imyandikire bityo abenerurimi n’abandi bakoresha urwo rurimi bakoroherwa.

Iyo rero abacengerarurimi n’abandi bafite ubumenyi muri urwo rurimi bamaze kugira ibyo bumvikanaho bishyikirizwa urwego rubishinzwe rufata ibyemezo maze ayo mabwiriza akemezwa agatangazwa kugira ngo akurikizwe na bose.

Ku birebana n’amateka y’imyandikire y’Ikinyarwanda umucengerandimi Munyakazi agabamo ibihe bitatu kugeza muri 1978.

· Igihe cy’akajagari 1900-1938

· Igihe cy’ivugurua rya Musenyeri Classe 1939-1974

· Igihe cy’amabwiriza ya leta 1974-1978

Tutagombye kwinjira mu bikubiye muri ibihe byose ngo tubisesengure ku buryo bwimbitse twakongeraho ikindi gihe cya nyuma y’ivugurura ry’uburezi mu wa 1979.

Mu wa 1985 hasinywe iteka rya Minisitiri w’Amashuri Abanza n’Ayisumbuye rishyiraho amabwiriza agenga imyandikire y’ikinyarwanda. 

Kuva icyo gihe kugeza 2014, amabwiriza yiswe aya NSEKALIJE Aloyizi ni yo yamenyekanye cyane. Muri 2004 hagiyeho ambwiriza y’Umunyamabanga wa Leta MUJAWAMARIYA Jeanne d’Arc ariko ntiyamenyekanye cyane kuko ntiyigeze. Nyamara kuva icyo gihe abantu bagiye bunguka ubumenyi bushya mu by’iyigandimi kandi ibibazo by’imyandikire ntibyakemutse burundu.

Ikindi kandi ni uko abacengerandimi bose ubu batemeranywa ku myandikire y’ikinyarwanda. Twe tubona ko bagiye bahurizwa mu nama nyunguranabitekerezo cyangwa mu kiganiro mpaka biteguwe n’Inteko y’umuco n’ururimi ifatanije n’inzego zose bireba, byafasha mu buryo bwo gukomeza guha agaciro ururimi rwacu ikinyarwanda.

Cyokora igishimishije ni uko tariki ya 14 Kanama 2014 hari amabwiriza mashya yasinywe na Minisitiri w’umuco na siporo. Gusa na yo yateje impaka ndende muri bamwe mu benerurimi.

Dore uburyo bunyuranye n’amabwiriza atandukanye ku myandikire y’Ikinyarwanda.

Usibye aya mabwiriza yamenyekanye cyane kuko yakoreshejwe igihe kinini kuva 1985-2004, dore n’andi mabwiriza yandi yabayeho ku myandikire y’Ikinyarwanda nkuko yagaragajwe n’Inteko Nyarwanda y’Ururimi n’Umuco.

3.2. Amateka y’imyandikire y’Ikinyarwanda 
Intangiriro
Ikinyarwanda cyatangiye kwandikwa mu ntangiriro y’imyaka ya 1900 n’abamisiyoneri b’abera bashakaga kugikoresha ngo bacengeze iyobokamana rishya mu Banyarwanda. Mu myaka ijana ishize, handitswe byinshi ndetse hakorwa inama nyinshi hagamijwe kunoza imyandikire y’Ikinyarwanda. Ariko kandi gushyiraho imyandikire ikurikizwa na bose byakomeje kuba ikibazo cy’insobe. Byaba ibitekerezo byagiye bitangwa mu nyandiko nyinshi n’inama zagiye ziga icyo kibazo, utaretse amabwiriza yagiye ashyirwaho kuva mu wa 1939 kugeza mu wa 2004, ntabwo byashoboye kugeza abakoresha Ikinyarwanda ku myandikire izira guhuzagurika. 
Iyi nyandiko irerekana uko imyandikire y’Ikinyarwanda yagiye itekerezwa n’uko yagiye ihinduka kuva mu 1900 kugeza mu myaka ya vuba aha. Haribandwa ku nyandiko zagaragaje umwihariko mu mahame bene zo bashingiragaho imyandikire y’amajwi shingiro y’Ikinyarwanda. Isesengura rikurikira rishingiye ku cyerekezo nyogahihe cyangwa njyabihe, ni ukuvuga kureba impinduka zagiye ziba mu myandikire y’Ikinyarwanda uko imyaka yagiye ihita.

Nkuko tubikesha inyandiko yashyizwe ahagaragara n’Inteko Nyarwanda y’Ururimi n’Umuco dore uko abahanga banyuranye bagiye bagena uko imyandikire y’Ikinyarwanda ikwiye kuba iteye uko ibihe byagiye biha ibindi kugeza magingo aya nkuko amateka y’imyandikire abitwereka.
1.     Imyandikire ya Padiri Hurel Eugène (1911)
Mu gitabo yanditse mu wa 1911 yise Manuel de grammaire Kinyarwanda, Padiri Eugène Hurel yagize ati « uko twandika Ikinyarwanda ubu ni ko Abanyarwanda batwigiraho gusoma no kwandika bazajya bandika ». Ku byerekeye amasaku we yitaga “accents” yaranditse ati “ntibyoroshye gushyiraho amategeko yerekeye imikoresherezwe n'umwanya w'amasaku. Umuntu abigezwaho n'akamenyero n'ubushishozi”. Kwitiranya amasaku n’iyitsa (accents) byatumye imyandikire y’amasaku imwisoba, ntiyayigeraho.
Ku byerekeye imyandikire y’amajwi y’inteme (segmental phonemes), yabonye ko uburyo bwiza bwo kwandika Ikinyarwanda ari ugushingira inyuguti ku iyigamvugo (phonology), aho kuzishingira ku iyigantego ari byo isesengura ry’ijambo mo uturemajambo (morphology) no ku iyigamajwi (phonetics). Agira ati “iyo umuntu yanditse uko avuga yandika amakosa akabije, yakwandika imigemo yose ibyo yanditse ntibyumvikane”[1]. Uko ni ko yinjije ihame ry’imyandikire ishingiye ku iyigamvugo mu Kinyarwanda n’amategeko agenga ikata n’itakara ry’inyajwi ihera cyangwa itangira ijambo mu nteruro, n’amategeko y’ishushantego.

2.     Imyandikire ya Padiri Schumacher Pierre  (1921-1931)
Padiri Schumacher P. yashatse guha Ikinyarwanda imyandikire mishya kandi ya gihanga ishingiye ku byo umuntu avuga kandi yumva.
Iyo myandikire yayisobanuye mu rukurikirane rw’inyandiko yise "La phonétique du Kinyarwanda",  ari byo kuvuga "Imivugirwe n'imyumvikanire by'Ikinyarwanda" (Iyigamajwi). Iyo nyandiko yasohotse mu bihembwe bitandatu mu igazeti yitwa "Anthropos" yandikirwaga mu Budage, mu nomero ya 16, iya 17, iya 18, iya 19, iya 24 n’iya 26 zo mu myaka ya 1921, 1922, 1923, 1924, 1929 na 1931. 
Ibisobanuro bye byari bihanitse, akoresha n'ibimenyetso bimwe bishushanya amajwi atavugwa mu Kinyarwanda, nka /dj; djy; rdjy; bv/, n'ibindi.
Nibura ariko Padiri Schumacher ari mu ba mbere bahangaye ibyo kwandika amasaku nubwo atabigezeho ku buryo bunoze. Ibyo yabikoze mu nkoranyamagambo y’Ikinyarwanda n’Igifaransa “Dictionnaire phonetique Français – Runyarwanda Runyarwanda – Français”yasohoye mu wa 1956.
Yari afite intego yo kuvugurura inkoranya yari yaranditswe na Padiri Hurel mu wa 1926, akayongeramo amasaku, ari na ho yakurije kwita iyo yanditse “dictionnaire phonétique”. 
Muri iyo nkoranya, Padiri Schumacher yashinze uburyo bwo kwandika amasaku budahwitse bityo ntibwigera bwitabirwa, ahanini biturutse ku mpamvu zikurikira:
-      Yitiranyije amasaku nyayo n’amasaku y’integuza, ay’integuza aba ari yo agira amasaku y’ibanze, ubundi akandika isaku ry’integuza bitari ngombwa;
-      Yavanze amasaku n’iyitsa ;
-      Amasaku amwe yaramwisobye andi arayitiranya;
-      Yitiranyije ubujyejuru n’ubutinde bw’inyajwi;
-      Ibimenyetso yakoresheje mu kwerekana amasaku ntibyari biboneye.
3.     Imyandikire ya Musenyeri Classe Léon (1939).
Amabwiriza ya Musenyeri Classe ni yo yakurikijwe muri Kiriziya Gatorika kuva asohotse. Yarategetse ati « Iyi myandikire muzatangira kuyikuriza mukiyibona. Izakurikizwa kandi mu byandikwa byose muri Vikariyati, uhereye kuri Kinyamateka kuva ku wa mbere Mutarama 1939 ». 
Urugero, amabwiriza ya Musenyeri Classe yashinze ibyo gutandukanya inyuguti “l” na “r”, atega nya ko bazajya bandika “l” imbere y’inyajwi “i” (li) n’inyerera “y” (ly) na “r” imbere y’izindi nyajwi cyangwa inyerera “w” (re, ru, ro, ra, rw).
Andi madini nk’Abaporotesintanti, Abadivantisiti, Abayisiramu… yagiye akurikiza imyandikire inyuranye.
4.     Imyandikire ya Padiri Nkongori Laurent (1946) 
Uwa mbere mu kugira icyo ahindura ku myandikire yashinzwe na Musenyeri L. Classe ni Padiri Nkongori Laurent, mu gitabo yanditse mu wa 1946 akacyita "Ikibonezamvugo cy'amashuri yo mu Rwanda".
Yasanze gutandukanya inyuguti “r” na “l” nta cyo bimaze kuko zidashushanya amajwi anyuranye, ahitamo kwandika“r”ahantu hose. Inyemvugo /nny/ yayandikishije umugemo “ni” ukurikiwe n'inyajwi.
Urugero: kunia aho kuba kunnya
Kimwe n'abanditsi bamubanjirije, Padiri Nkongori ntiyashoboye gucengera amasaku. Yumvise ko abaho ariko ntiyayabona yose. Icyakora ari mu ba mbere  bahimbye – niba atari we wa mbere –amagambo y’Ikinyarwanda akoreshwa mu bumenyi bw’ikibonezamvugo cy’Ikinyarwanda.
5.     Imyandikire ya Padiri Kagame Alegisi (1960) 
Padiri Kagame yashatse gushyiraho imyandikire ishingiye cyane cyane ku isesengura ry'amagambo. 
Iyo myandikire yayisobanuye mu wa 1960, mu gitabo yise "La langue du Rwanda et du Burundi expliquée aux autochtones” ndetse ayikoresha mu gitabo “Introduction aux grands genres lyriques de l’ancien Rwanda” no mu bindi bitabo bye.
Inyuguti Musenyeri Classe yari yarashyizeho, Padiri Nkongori akazicenshura, Padiri Kagame yarazifashishije ashinga ibihekane bishingiye ku iyigantego (ku turemajambo). Umugambi we wari uwo kwandika buri jambo akurikije imiterere yaryo. Iyo miterere yayibonye mu ntangiriro z'amagambo, iyo mu mpera ntiyayibona. Uwo mugambi uwawukurikiza byamugeza ku myandikire ishingiye ku turemajambo.
               Dore ingero zimwe: 
                    Urp 66:        i‑n‑numa ‑‑‑> innuma
                         i‑n‑mungu ‑‑‑> immungu
                    Urp 69:        i‑n‑nyana ‑‑‑> in'yana
Aha kugira ngo atandukanye inyemvugo /ny/ na /nny/isanzwe, yashinze ko mu ijwi rya kabiri n ya kabiri isimburwa n'agakato.
Urugero: ibyari kwandikwa bitya: “innnyo” (i-n-nnyo) bikaba“in'nyo”.
Uwakwishinga ibyo kwandika ijambo yerekana uturemajambo twaryo byamukururira zimwe mu ngorane zikurikira:
                   1.     Ijwi rimwe ryakwandikishwa inyuguti zinyuranye.
Ingero: z yandikwa n’ibimenyetso 4 bitandukanye.
                 a.    a‑ra‑baz‑a        >  arabaza   =  arabaaza
                 b.    a‑ra‑bar‑y‑a     >  arabarya  =  arabâza
                 c.    umu‑dod‑yi   >  umudodyi    =  umudôzi
                 d.    bi‑ra‑gag‑ye     >  biragagye =  biragaze

                    2.     Amajwi avugwa wasanga atari yo yanditse. 
                     Ingero: amagambo “bibitswe” na “bakoranyijwe” yakwandikwa ku buryo bunyuranye n’uko avugwa.
                   a.    Bi-bik-w-ye     >bibikwye = /bibitswe/
                    b.    Ba-koran-ir-y-w-ye >bakoranirywye = /bakoranijwe/bakoranyijwe/ 
Izi ngero ziragaragaza ibibazo uwandika yari kujya ahura na byo iyo imyandikire ya Padiri Kagame ishingiye ku iyigantego iza kuba ari yo igenderwaho. Icyakora imyandikire ye n’ibimenyetso by’amasaku yakoresheje ntibyitabiriwe mu mashuri.
6.     Imyandikire ya André Coupez (1952-1980)
André Coupez yabaye umushakashatsi mu kigo cyitwaga IRSAC cyaje kubyara INRS na IRST nyuma yaho. Yari inzobere mu iyigandimi rireba imiterere y'indimi n'amasano zigirana, cyane cyane indimi bita "bantu". Yageze mu Rwanda mu wa 1952, yiga Ikinyarwanda ashingiye ku byo umwarimu we Meeussen A.E. yari yaragezeho mu Kirundi. Ni we wabimburiye abandi mu kwigisha Abanyarwanda ubumenyi bw’iyigandimi muri IRSAC na INRS, nyuma yaho anabwigisha mu Ishuri Rikuru Nderabarezi (IPN) no muri Kaminuza Nkuru y’u Rwanda. 
Ku byerekeye imyandikire y’amajwi y’inteme, A. Coupez nta bintu byinshi yahinduye ku myandikire yari yarashinzwe na Musenyeri Classe, keretse ibi bikurikira:
      1.     Yifuje ko inyuguti l yava mu itonde ry'Ikinyarwanda. 
       2. Yahaye itegeko ry'imyandikire imberabyombi ishyizwe mu mazuru. Iryo tegeko rivuga ko inyuguti yo mu gihekane hagati irekwa.

                    Ingero: 
                              a.      impfura ‑‑‑> imfura
                              b.     intsina ‑‑‑> insina
               3.     Yasabye ko amajwi avugwa kimwe yakwandikwa kimwe.
                    Ingero: 
                              a.      nshira  < gucira
                              b.     nshira   < gushira
               4.     Yasabye ko ijambo ryakwandikwa ukwaryo, uretse amagambo y'inyunge n'ay'inyumane.
Amasaku nyejuru y'Ikinyarwanda yayandikishaga agasharu kaberamiye iburyo. Isaku nyejuru ry’integuza yasabye ko ritakwandikwa. 
7.     Amabwiriza y’imyandikire ya Minisitiri Bagaragaza Thadée (1974)
Mu wa 1974 Minisitiri w’Amashuri yashyizeho amabwiriza yabuzaga ibimenyetso bimwe na bimwe byari byarashyizweho na bamwe mu banditsi bavuzw                a) Kwandika ibimenyetso biranga amasaku.
               b) Gukurikiranya inyuguti zisa mu ijambo rimwe.
               c) Kwandika ibihekane nv, nf na mh byari byarashinzwe na Kagame.
               d) Kwandika ky mu mwanya wa cy.
e haruguru, anagira ibintu yongera ku mabwiriza ya Musenyeri Classe. Aya mabwiriza ya Minisitiri Bagaragaza ni yo ya mbere yari ashyizweho na Leta. Yari agamije gucubya impaka zishingiye ku myandikire zariho nk’uko interuro iyaterura ibigaragaza.
          (i) Ibyabujijwe:
          (ii) Ibyiyongereye ku mabwiriza ya Musenyeri Classe:
               a) Kwandika l imbere ya y.
               b) Kwandika cy ibanjirijwe n'inyamazuru.
               c) Kureka p na t mu bihekane mpf na nts.
               d) Gukata inyajwi y'ijambo nyira
               e) Gufatanya amagambo menshi agize izina rimwe. 
8.     Ibitekerezo byatanzwe n'Inama ya mbere y'Igihugu ku myandikire y’Ikinyarwanda (1978)
Minisiteri y'Uburezi bw'Igihugu yaje gusanga amabwiriza yari yarashyizeho atanoze, itumiza Inama y'Igihugu ngo ishyireho imyandikire iboneye.
Iyo nama yateraniye mu Biro Nteganyanyigisho by'Amashuri Yisumbuye, kuva ku wa 28 kugeza ku wa 31 Werurwe 1978. Yari igizwe n'abantu 13 bari batoranyijwe mu barimu, mu bakozi ba Leta, mu bigo byigenga n'ibigengwa na Leta no mu bikorera ku giti cyabo bazwiho ubumenyi bw'Ikinyarwanda.
Abari bayirimo bagerageje koroherana, abashaka imyandikire ishingiye ku buhanga bakajya bageraho bakorohera abagitsimbaraye ku bya kera, aba ba nyuma na bo bakajya banyuzamo bakemera ibisobanuro by'ubuhanga bahawe.
Mu kwanzura, iyo nama yatanze ibi byifuzo:
               1. Kwandika r yonyine mu magambo y'Ikinyarwanda no mu magambo y'amanyamahanga yafashe.
             2. Kwandika igihekane bw ahantu hose, ndetse no mu  ijambo Kabwayi.
               3. Kwandika ge, gi, gyo, gyu, gya, ke, ki, kyo, kyu, kya mu mwanya wa jye, jyi, jyo, jyu, jya, cye, cyi, cyo, cyu, cya.
            4. Kwandika nf, nv, ns, nsh aho kwandika mpf, mf, mv, nts, nc.
            5. Kwandika nshy aho kwandika nky.
            6. Kwandika mp aho kwandika mh.
            7. Kutandika w mu migemo gwo, gwu, kwo, kwu, hwo, hwu;
            8. Kutandika nn, mm, n'y, n'ny, jj, zz.
            9. Gutandukanya amagambo agize izina nteruro.
           10.Gukata amagambo na na nka.
9.     Imyandikire yateganywaga n'inama ya GERLA /UNR (1981)
GERLA mu magambo arambuye y’Igifaransa bivuga“Groupe d’Etudes et de Recherches en Linguistique Appliquée”yari itsinda ry’ubushakashatsi ku iyigandimi ngiro rigizwe n’abarimu n’abashakashatsi mu iyigandimi nyarwanda, ryavukiye muri Kaminuza Nkuru y’u Rwanda.
Inama GERLA yakoresheje yabereye i Ruhande muri Kaminuza Nkuru y’u Rwanda, kuva ku wa 3 kugeza ku wa 6 Kamena 1981. Yari ikoranyije abantu 26, igamije kwiga ibyerekeye imyandikire y'Ikinyarwanda. Ibyavugiwe muri iyo nama n’imyanzuro yayifatiwemo byegeranyirijwe mu gitabo GERLA yasohoye mu wa 1983 cyitwa “Notation et orthographe du Kinyarwanda”. 
Dore bimwe mu by’ingenzi abo bashakashatsi bifuzaga:
                    (i) Gukura inyuguti l mu itonde ry'Ikinyarwanda.
                    (ii) Gusimbuza ny, sh na shy
                    (iii) Kutandika ingombajwi ebyiri zisa.
                    (iv) Kwandika ibihekane mh, mv, mf.
                    (v)  Kwandika gy, ky mu mwanya wa jy, cy.
                    (vi) Mu ijambo Kabgayi, kureka g hakandikwa w.
                    (vii) Kwerekanisha ubutinde inyajwi yanditse kabiri.
                    (viii) Kwerekanisha ubujyejuru aka kamenyetso (^).
Inama ya GERLA yabaye nk’isembuye ibitekerezo, bituma abahanga mu iyigandimi nyarwanda benshi basohora inyandiko kuri iyo ngingo. Twavuga nk’inyandiko ya Gasana Anastase yise « L’orthographe pratique d’une langue en général avec application au kinyarwanda » yasohotse mu igazeti Uburezi, Ubuhanga n’Umuco/Education, Science et Culture, n°7, urup.51-77. 

Iyi nyandiko yari ishingiye ku kiganiro uyu mucengerandimi yatanze mu “Nama ku myigishirize y’Ikinyarwanda mu mashuri yisumbuye” yakoreshejwe na Minisiteri y’Amashuri Abanza n’Ayisumbuye i Kigali kuva tariki ya 27 kugeza ku ya 29 Kamena 1982. Twavuga kandi inyandiko ya Ntitenguha François-Xavier yise L’enseignement de l’orthographe au secondaire  (Imyigishirize y’imyandikire y’Ikinyarwanda mu mashuri yisumbuye) na yo yatangajwe muri iyo nama. 
Muri uwo mwaka kandi (1982) ni bwo twabonye inyandiko yasohowe na Karani Jean Bosco wari ukuriye agashami k’Ikinyarwanda mu Biro Nteganyanyigisho by’Amashuri Yisumbuye igira iti « Considérations sur certaines fautes et hésitations dans l’orthographe du Kinyarwanda » (amakosa n’ihuzagurika biboneka mu myandikire y’Ikinyarwanda). Iyi nyandiko yasohotse mu igazeti yitwaga Uburezi, Ubuhanga n’Umuco/Education, Science et Culture, n°1 ku rupapuro rwa105-123.
Kuvuga ihuzagurika byavugaga ko amabwiriza yariho yari akwiye kuvugururwa. Iyo mpuruza yarumviswe maze Leta ikoranya Inama ya Kabiri y’Igihugu ku myandikire y’Ikinyarwanda, iteranira i Nyakinama muri Kanama 1983.
10.     Imyandikire yateganywaga n'Inama ya Kabiri y'Igihugu ku myandikire y’Ikinyarwanda (1983)
Inama ya Kabiri y'Igihugu igena imyandikire y'Ikinyarwanda yabereye i Nyakinama, kuva ku wa 8 kugeza ku 13 Kanama 1983, itumijwe na Minisiteri y’Amashuri Abanza n’Ayisumbuye. 
Inama y’i Nyakinama yasuzumye imyandikire yose yari yaragezweho, imyanzuro yayo iyishyikiriza Minisiteri y'Amashuri Abanza n'Ayisumbuye. 
Muri rusange imyanzuro yayo yakiriwe neza n’abari bashishikajwe no guha Ikinyarwanda imyandikire inoze. Mu banditse ku byavugiwe muri iyo nama harimo Mwumvaneza Médard wanditse inyandiko igira iti « Imyandikire y’ikinyarwanda ikwiye kuvugururwa » yasohotse mu Mvaho, n° 493, yo ku wa 22-28 Kanama 1983. Muri icyo gihe kandi Francis Jouannet (1984), umuhanga mu iyigandimi wigishaga muri Kaminuza Nkuru y’u Rwanda akaba n’inzobere mu bumenyi bw’amasaku yasohoye mu nomero ya 11 y’igazeti Uburezi, Ubuhanga n’Umuco/Education, Science et Culture inyandiko yise « L’orthographe du kinyarwanda, langue nationale et officielle du Rwanda” ari byo kuvuga mu Kinyarwanda “Imyandikire y’Ikinyarwanda, nk’ururimi rw’Igihugu n’ururimi rw’ubutegetsi mu Rwanda”  (urup.99-111).
11.    Amabwiriza ya Minisitiri Nsekalije Aloys (1985)
Aya mabwiriza yo mu wa 1985 yari ashingiye ku myanzuro y’Inama ya Kabiri y’Imyandikire y’Ikinyarwanda yabereye i Nyakinama mu wa 1983. Ariko mbere yo kugira iyo myanzuro amabwiriza yo mu wa 1985, hari ibintu bimwe Minisiteri yahinduyemo, nko kurekera mu izina Kabwayi igihekane bg iyi nama yari yifuje ko kitagira aho gihinguka, gukomeza kwandika jyi, jye, cyi, cye, nc, n’ibindi.
Gusa ugereranyije n’amabwiriza ya Minisitiri Bagaragaza, amabwiriza ya Nsekalije yari akungahaye kuko yavuze ku bintu bitari biri mu ya Bagaragaza. Umuntu yabikubira nko mu ngingo esheshatu:
1. Urutonde rw’inyuguti n’ibihekane bikoreshwa mu kwandika amajwi shingiro y’Ikinyarwanda. 
2. Kugabanya ikoreshwa ry’inyuguti l
3. Itandukana ry’amagambo.
4.  Kwemera inyajwi mu magambo amwe n’amwe no kwerekana ubutinde n’imiterere y’amasaku mu nyandiko ya gihanga.
5. Imyandikire y’amazina bwite
6.Imikoreshereze y’inyuguti nkuru n’ibimenyetso by’utwatuzo.

Aya mabwiriza ni yo yakwiriye cyane nubwo adakurikizwa kimwe na bose. Dore uko yari ateye:

Minisitiri w’amashuri abanza n’ayisumbuye

Amaze kubona itegeko nshinga rya Repuburika y’u Rwanda cyane cyane mu ngingo 
yaryo ya 4,


Yongeye kubona amabwiriza ya Minisitiri n°05/03/492 yo ku wa 6 Gashyantare 1974 yerekeye ihuza ry’imyandikire y’ikinyarwanda ; 

Amaze kumva Inama yo mu rwego rw’Igihugu yerekeye imyandikire yemewe y’ikinyarwanda yashyizweho n’ibaruwa ye n°09.02/02.4/3092 yo ku wa 3 Kanama 1983 igateranira i Nyakinama kuva ku wa 8 kugeza ku wa 13 Kanama 1983 ; 

Atanze amabwiriza akurikira : 

Umutwe wa I : Imyandikire y’inyajwi 

Ingingo ya 1 : Ikinyarwanda gifite inyajwi eshanu zandikishwa izi nyuguti : a, e, i, o, u. 

Ingingo ya 2 : Gukurikiranya inyajwi birabujijwe keretse mu nyandiko y’ijambo (i) « saa » rivuga igihe no mu ijambo « yee » kimwe no mu magambo y’amarangamutima (yoooo !) no mu myandikire ya gihanga. 

Umutwe wa II : Imyandikire y’ingombajwi 

Ingingo ya 3 : Ingombajwi z’ikinyarwanda zandikishwa izi nyuguti : b, c, d, f, g, h, j, k, l, m, n, p, r, s, t, v, w, y, z 

Ingingo ya 4 : Inyuguti « l » izakoreshwa gusa mu iyandika ry’amazina bwite y’abantu n’ay’ahantu yari isanzwe ikoreshwamo mbere y’aya mabwiriza kimwe no mu magambo y’amatirano atarinjira mu Kinyarwanda. 

              Ingero : Kamali, Kigali, Angola, telefoni 

Ingingo ya 5 : Mu kwandika ingombajwi, birabujijwe gukurikiranya inyuguti zisa, keretse inyuguti ya « n » mu gihekane « nny ». 

              Urugero : umukinnyi 

Ingingo ya 6 : Inyuguti zandika ibihekane byemewe mu kinyarwanda zikubiye muri iyi mbonerahamwe. Ibitarimo birabujijwe, usibye « bg » mu ijambo « Kabgayi ». 

	1. 
	- 
	bw 
	by 
	byw 
	mb 
	mbw 
	mby 
	mbyw 

	2. 
	- 
	cw 
	cy 
	- 
	nc 
	ncw 
	ncy 
	- 

	3. 
	- 
	dw 
	- 
	- 
	nd 
	ndw 
	ndy 
	- 

	4. 
	- 
	fw 
	- 
	- 
	mf 
	mfw 
	- 
	- 

	5. 
	- 
	gw 
	- 
	- 
	ng 
	ngw 
	- 
	- 

	6. 
	- 
	hw 
	- 
	- 
	- 
	- 
	- 
	- 

	7. 
	- 
	jw 
	jy 
	- 
	nj 
	njw 
	njy 
	- 

	8. 
	- 
	kw 
	- 
	- 
	nk 
	nkw 
	- 
	- 

	9. 
	- 
	- 
	ly 
	- 
	- 
	- 
	- 
	- 

	10. 
	- 
	mw 
	my 
	myw 
	- 
	- 
	- 
	- 

	11. 
	- 
	nw 
	ny 
	nyw 
	- 
	- 
	nny 
	- 

	12. 
	- 
	pw 
	py 
	- 
	mp 
	mpw 
	mpy 
	- 

	13. 
	pf 
	pfw 
	pfy 
	- 
	- 
	- 
	- 
	- 

	14. 
	- 
	rw 
	ry 
	- 
	- 
	- 
	- 
	- 

	15. 
	- 
	sw 
	sy 
	- 
	ns 
	nsw 
	nsy 
	- 

	16. 
	sh 
	shw 
	shy 
	shyw 
	nsh 
	nshw 
	nshy 
	nshyw 

	17. 
	- 
	tw 
	ty 
	- 
	nt 
	ntw 
	nty 
	- 

	18. 
	ts 
	tsw 
	- 
	- 
	- 
	- 
	- 
	- 

	19. 
	- 
	vw 
	vy 
	- 
	mv 
	mvw 
	mvy 
	mvyw 

	20. 
	- 
	zw 
	- 
	- 
	nz 
	nzw 
	- 
	- 


Ingero 

	bw : ubwato 
	mpy: impyisi 
	nshyw: 
	nny: umukinnyi 

	by : ibyatsi 
	pf: gupfa 
	ng: ingoma 
	pw : gucapwa 

	byw : kuyobywa 
	pfw: gukapfakapfwa 
	ngw : ingwate 
	py: gupyoka 

	mbyw : kurembywa 
	pfy : nakapfakapfye 
	hw : amahwa 
	ts: umutsi 

	cw: kwicwa 
	rw : urwara 
	jw: ijwi 
	tsw: kotswa 

	cy: icyaha 
	ry: iryinyo 
	jy: urujyo 
	vw: guhovwa 

	nc: incarwatsi 
	sw: umuswa 
	nj: injishi 
	vy: zahovye (inzuki) 

	ncw : ncweze 
	sy: gusya 
	njw: injwiri 
	mv: imvura 

	ncy : incyamuro 
	ns: insina 
	njy: injyana, injyo 
	mvw: kumvwa 

	dw: kudodwa 
	nsw: konswa 
	kw: ubukwe 
	mvy: yahomvomvye 

	nd: inda 
	nsy: insyo 
	nk: inka 
	mvyw: urahomvomvywa (n’iki)? 

	ndw: indwara 
	sh: ishami 
	nkw: inkwano 
	zw: guhazwa 

	fw: igufwa 
	shw: igishwi 
	ly: Kalyabwite 
	nzw: kuganzwa 

	mf: imfizi 
	shyw: umwishywa 
	mw: umwana 
	tw: gutwara 

	mfw: imfwati (=isuka) 
	nsh : inshishi 
	nw : umunwa 
	ty: ityazo 

	gw: kugwa 
	nshw : yanshwanyaguje 
	ny: inyama 
	nt: intara 

	mp: imparage 
	nshy: inshyushyu 
	nyw: kunywa 
	ntw: intwaro 

	mpw: impwempwe 
	  
	  
	nty: intyoza 


Ingingo ya 7 : Birabujijwe kwandika ibihekane kw, hw, gw, bikurikiwe n’inyajwi « o » cyangwa « u ».  

Ingero: Kwanga koga ni bibi 

             Kubaka ni ukugereka ibuye ku rindi 

  Umutwe wa III: Gukata 

Ingingo ya 8: Inyajwi zisoza ibyungo « na », « nka » kimwe n’izisoza ibigenera n’ijambo « nyiri » zirakatwa iyo zikurikiwe n’amagambo atangiwe n’inyajwi. 

Ingero : - Wakomerekejwe n’iki ? 

                Nta cyibyara nk’intare n’ingwe 

                Nyir’ubwenge aruta nyir’uburyo 

Umubare w’amashuri y’imyuga uriyongera 

Ingingo ya 9: Inshinga « ni » na « si » kimwe n’izindi nshinga zose z’indangahantu « ku » na « mu » ntizikatwa. 

Ingero : - Amasunzu si amasaka 

                 Abagabo ni imyugarizo 

                 Abana bavuye ku iriba bajya mu ishuri 

Umutwe wa IV : Amagambo y’inyunge 

Ingingo ya 10 : Amagambo y’inyunge yandikwa umujyo umwe. Icyakora mu bisingizo no mu migani, amazina nteruro n’amagambo y’inyunge akabije uburebure yandikwa atandukanijwe kandi agashyirwa mu twuguruzo n’utwugarizo. 

Ingero : - Umwihanduzacumu 

                 Rugwizangoga 

                 Ubwo « inshyikanya ku mubili ya Rugema ahica » aba arahashinze   

Umutwe wa V : Ingingo zihariye 

Ingingo ya 11: Ibyungo « na », « nka » bikurikiwe n’ibinyazina ngenga bivuga ba nyakubwirwa (ngenga ya 1 n’iya 2) byandikwa mu ijambo rimwe ariko bikandikwa bitandukanye n’ibinyazina ngenga muri ngenga ya 3 (mu nteko) 

Ingero: - Ndumva nawe umeze nkanjye 

                Ndabona natwe tumeze nkamwe 

Ariko :     Ndumva na we ameze nka bo 

                Ndabona na ko kameze nka bwo 

Ingingo ya 12: Iyo ikigenera gikurikiwe n’ikinyazina ngenga byandikwa mu ijambo rimwe 

              Ingero : - Umwana wanjye 

Umurima wanjye 

Umuheto wawe 

Amafaranga yabo 

Ingingo ya 13 : Impakanyi « nta » yandikwa itandukanye n’ikinyazina ngenga n’insano ngira biyikurikiye. Iyo indanganteko n’insano ngira ari inyajwi « i » cyangwa inyajwi « u », indomo ihinduka inyerera « y » cyangwa « w ». 

              Ingero : - Nta we mbona 

Nta cyo ndwaye 

Iwacu nta wurwaye 

Ya nka nta yagarutse 

Muri iri shuri nta batsinzwe 

Ingingo ya 14 : Ibinyazina ndangahantu « ho », « yo », « mo », « mwo » n’akajambo ko bifatana n’inshinga bikurikiye, keretse iyo nshinga ari « ni » cyangwa « si » 

              Ingero: Wa mugabo nimusangayo turagenderako ntitugaruka 

                             Si ho ngiye. Rya riba yarivuyemo. Kuki yamwihomyeho? Ni mo (mwo) 

Ingingo ya 15 : Imvugo « kugira ngo » kimwe n’ibinyazina biremetse nka  « wa wundi » na « aho ngaho » byandikwa mu magambo abiri. 

              Urugero: Kugira ngo wa wundi adasanga wagiye, ukwiye kuba ugumye aho ngaho 

Ingingo ya 16 : Aya magambo yerekana ibihe yandikwa mu ijambo rimwe: « nimunsi », « nijoro », « nimugoroba », « ejobundi ». Ariko amagambo aremetse nka « (i) saa tatu », « (i) saa cyenda »… yandikwa mu magambo abiri. 

Ingingo ya 17: Amagambo nk’aya aranga ahantu (imuhira, iheru, iburyo, ibumoso, ivure, ikambere, imbere, inyuma) n’amagamabo akomoka kuri « i » y’indangahantu ikurikiwe n’ikigenera « wa » n’ikinyazina ngenga (iwacu, iwanyu, iwabo…) yandikwa mu ijambo rimwe. 

Ingingo ya 18: Bitavuguruje ibivugwa mu ngingo ya 17, iyo « i » y’indangahantu ikulikiwe n’izina ry’ahantu yandikwa itandukanye n’iryo zina. 

              Ingero: i Butare, i Kigali, i Kibungo 

 Umutwe wa VI: Amazina bwite 

Ingingo ya 19: Amazina y’ibihugu n’ay’uturere afite indomo yandikwa atandukanye n’iyo ndomo, ariko akandikwa mu nyuguti nto, keretse iyo itangira interuro. 

              Urugero: u Rwanda, u Burundi, u Bufaransa, u Bushiru, i Gisaka, u Murera… 

                              U Rwanda rurigenga 

Ingingo ya 20: Amazina bwite y’abantu y’amavamahanga atari ay’idini akomeza inyandiko y’aho akomoka, nyuma bakandika mu dukubo uburyo avugwa mu kinyarwanda. 

              Ingero: 

                        Einstein (Enshiteni) 

                        Shumacher (Shumakeri) 

                        Fraipont (Ferepo) 

Ingingo ya 21: Amazina y’ibihugu n’ay’uturere by’amahanga yandikwa uko avugwa mu kinyarwanda, nyuma bagashyira mu dukubo uko asanzwe yandikwa mu rurimi akomokamoo. 

 Ingero: Cadi (Tchad) 
               Kameruni (Cameroun) 

              Wagadugu (Ouagadougou) 

Umutwe wa VII: Utwatuzo n’imikoreshereze y’inyuguti nkuru 

Ingingo ya 22: Dore ibimenyetso by’utwatuzo n’imikoreshereze yabyo: 

Akabago (.) gasoza interuro ihamya 

Urugero: Umwana mwiza yumvira ababyeyi. 

Akabazo (?) gasoza interuro ibaza 

Urugero: Uzajya i Kigali ryari ngo tuzajyane? 

Agatangaro (!) gasoza interuro itangara, kagashyirwa n’inyuma y’amarangamutima. 

Ingero: - Mbega ukuntu kino kiyaga ari kinini! 

Ni ingwe ni ingwe y’ingore, iyo ngira umuhoro wanjye! 

Uramwishe ntibihagaze, urabe wumva mutima muke wo mu rutiba! 

Ntoye isaro ryiza mama wee! 

Akitso (,) gakoreshwa mu nteruro kugirango bahumeke akanya gato. 

Urugero: Umunyeshuri ushaka kujijuka, yirinda gusiba, ntakubagane mu ishuri kandi agakurikiza inama za mwarimu. 

Utugereka (…) dukoreshwa iyo berekana interuro barogoye irondora ritarangiye, cyangwa iyo mu nteruro hari ijambo bacikije. 

Urugero: Mu rugo haba ibikoresho byinshi: ibibindi, ibyansi, ishoka, ibitebo, isekuru… 

Baragenda ngo bagere ku Ruyenzi bahahurira na mwene... simuvuze nzamuvumba! 

Utubago tubiri (:) dukoreshwa mu nteruro iyo hari ibigiye kurondorwa cyangwa gusobanurwa, ariko ntidukoreshwa inyuma y’ingirwanshinga « ti ». 

Urugero: - Burya habaho imirimo myinshi: guhinga, kubaka, kubaza n’ibindi. 

Mariya ati « ibyo uvuze bingirirweho » 

Akabago n’akitso (;) bikoreshwa mu nteruro kugira ngo batandukanye inyangingo ebyiri ziremye kimwe kandi zuzuzanya. 

Urugero: Gusoma neza si ugusukiranya amagambo; gusoma neza ni ukwitonda. 

Utwuguruzo n’utwugarizo («  ») dukikiza amagambo y’undi asubirwamo, imvugo itanye n’imvugo isanzwe, cyangwa ingingo igomba kwitabwaho. Utwuguruzo n’utwugarizo dukoreshwa na none iyo iyo hari inyito ikemangwa cyangwa kugira ngo bakikize amazinanteruro n’amagambo y’inyunge akabije kuba maremare. 

Ingero: Igikeri kirarikocora kiti « kuba mu bibuba si ko guhunika ibigega » 

             Nuko wa « mugore » arakenyera aragenda nk’abandi bagore 

              Ubwo « Inshyikanya ku mubiri ya Rugema ahica » aba arahashinze 

Iyo utwuguruzo n’utwugarizo twinjira mu tundi mu nteruro hakoreshwa akuguruzo n’akugarizo kamwe. 

Ingero: Umugaba w’ingabo ati « ndashaka ko ‘inshyikanya ku mubiri ya Rugema ahica’ iza hano » 

Udukubo ( ) dukikiza amagambo cyangwa ibimenyetso bifite icyo bisobanura cyangwa se byuzuza mu nteruro. Banadukoresha iyo bashaka kwerekana uko basoma amagambo y’amavamahanga aruhije gusoma. Badukoresha kandi ku mazina y’ibihugu n’ay’uturere by’amahanga amenyereye kwandikwa uko avugwa mu kinyarwanda, bashaka kwerekana uko asanzwe yandikwa mu ndimi akomokamo. 

Ingero: - Burugumesitiri yabwiye abaturage ko kugira ngo barwanye inzara, bagomba gushoka ibishanga (impeshyi yari yabaye ndende) kwirirwa banywa bakabifasha hasi. 

               (Enshiteni)Einstein  

               (Shumakeri)Schumacher  

               (Ferepo)  Fraipont 

                Cadi (Tchad) 

                Kameruni (Cameroun) 

                Wagadugu (Ougadougou) 

Akanyerezo (-) gakoreshwa ku kiganiro kugira ngo berekane iyakuranwa ry’amagambo. Gakoreshwa kandi bakata ijambo ritarangiranye n’impera y’umurongo. Banagakoresha imbere n’inyuma y’interuro ihagitse. 

Ingero: Mu mvugo y’abasubizanya: 

             Wari waragiye he? 

              Kwa Migabo 

              Wamusanze iwe? 

               Ni ho namusanze 

Mu gukata ijambo igihe ritarangiriye ku murongo baritangiriye ho: 

Nahuye ihene ku gasozi ndavunika 

Imbere n’inyuma y’interuro ihagitse: 

Urugero: Ejo nzajya mu misa – sinzi niba wari uzi ko nsigaye njyayo – ntuzantegereze mbere ya saa sita. 

Udusodeko dukikiza intekerezo cyangwa insobanuro bongeye mu mvugo isubira mu magambo y’undi. 

Urugero: Yaravuze ati « sinshobora kurara ntariye inkoko [ayo yari amarariro], keretse narwaye » 

Ingingo ya 23: Inyuguti nkuru ikoreshwa: 

Mu ntangiriro y’interuro 

Urugero: Isuka ibagara ubucuti ni akarenge 

Nyuma y’akabago, y’akabazo, na nyuma y’agatangaro 

Ingero: Twese duhagurukire kujijuka. Wabigeraho ute utazi gusoma? Ntibishoboka. Ntoye isaro ryiza shenge wee! Reka njye kuryereka nyogokuru. 

Ku nyuguti itangira amazina y’amezi. 

Urugero: Ugushyingo gushyira Ukuboza 

Ku nyuguti itangira amazina bwite y’abantu n’ay’ahantu 

Urugero: Rutayisire atuye i Butare hafi y’Akadahokwa 

Ku nyuguti itangira amazina y’imirimo, ay’inzego z’imirimo n’ay’amashyirahamwe. 

Ingero: Burugumesitiri Runaka 

Minisiteri y’Amashuri Abanza n’Ayisumbuye 

Umuryango Gatolika w’Abakozi 

Ku nyuguti itangira amazina y’impamyabushobozi, y’icyubahiro, y’inzego z’ubutegetsi, n’ay’ubwenegihugu. 

Ingero : Dogiteri Kanaka 

              Papa Piyo 

              Komini Nyarugenge 

               Abanyarwanda n’Abarundi 

Umutwe wa VIII : Ibimenyetso bigaragaza ubutinde n’imiterere y’amasaku 

Ingingo ya 24 : Mu myandikire ya gihanga (mu mashuri no mu bushakashatsi) imiterere y’amasaku igaragazwa n’agasharu ndyomoso (^) kameze nk’agatemeri ku masaku nyejuru, ku masaku nyesi nta kimenyetso bakoresha. Ubutinde bugaragazwa n’inyajwi ebyiri zikurikiranye ku migemo miremire. 

  Umutwe wa IX : Ingingo zisoza 

Ingingo ya 25 : Ingingo zose zinyuranije n’aya mabwiriza zivanyweho 

Ingingo ya 26 : Aya mabwiriza azatangira gukurikizwa umunsi ashyiriweho umukono. 

Kigali, ku wa 2 Nyakanga 1985 

Koloneli Aloyizi NSEKALIJE 

Minisitiri w’Amashuri Abanza n’Ayisumbuye 

12.  Amabwiriza y’imyandikire y’Umunyamabanga wa Leta Mujawamariya Jeanne d’Arc (2004)
Amabwiriza avuguruye y’Umunyamabanga wa Leta ushinzwe Amashuri Abanza n’Ayisumbuye yo mu wa 2004 afatiye ku ya Minisitiri Nsekalije, yongewemo ibintu bimwe na bimwe. Dore ingero zimwe:
               - Gufatanya amagambo “ku wa” riterura amatariki n’iminsi (kuwa 3 Nzeri).

                 - Kudakata inyajwi isoza ikinyazina wa kibanjirije umubare w’umwaka (mu wa1985).

      - Ingingo itari iyo mu myandikire ahubwo yerekeranye n’iyigantego ivuga inteko z’amazina y’Ikinyarwanda.

Umwanzuro 
Umuntu yakwanzura avuga ko uwashinze bwa mbere imyandikire y’Ikinyarwanda (Padiri Eugène Hurel) yarebye kure, kuko ari we winjije mu Kinyarwanda ihame ry’imyandikire ishingiye ku iyigamvugo (phonology). Ibyo yabikoze mu gihe ubu bumenyi bw’iyigamvugo bwari butaranatera imbere ku isi. Imyandikire ye ni na yo ahanini amabwiriza yaje gushyirwaho na Musenyeri Classe yo muwa 1939 yari ashingiyeho. Aya mabwiriza yaje atanga umurongo ngenderwaho nubwo utakurikiwe n’abandikaga bose icyo gihe. 
Icyakora amabwiriza ya Musenyeri Classe ntiyaciye akajagari kuko abanditsi banyuranye bakomeje gushyiraho imyandikire inyuranye na yo ndetse bakayisakaza mu bitabo bandikaga wasangaga ari na byo bikoreshwa mu mashuri. Urugero ni nka ba Padiri Nkongoli na Kagame, ndetse n’umushakashatsi Coupez.
Umwaka wa 1974 ni uw’ingenzi mu mateka y’imyandikire y’Ikinyarwanda kuko muri uwo mwaka ari bwo bwa mbere hagiyeho amabwiriza y’imyandikire yemejwe na Leta. Kuva ubwo buri ntera y’ivugurura yagiye izana iterambere haba mu kunoza amahame ngenderwaho no mu gukumira akajagari.
Nubwo bimeze bityo ariko, ubushakashatsi buheruka gukorwa bwerekanye ko hakiri ibikeneye kunozwa mu myandikire y’Ikinyarwanda. Byongeye kandi, ni ngombwa kumvikana ku mahame ngenderwaho mu kugena imyandikire yemewe y’Ikinyarwanda no kuyakurikiza kuko ari yo pfundo ry’ihuzagurika rikigaragara mu myandikire y’Ikinyarwanda, aho usanga abantu bigenera uburyo bandika bigatera kutandika kimwe.
Muri iki gihe Inteko Nyarwanda y’Ururimi n’Umuco (RALC) ni rwo rwego rukumbi rw’Igihugu rushinzwe kurengera, kuboneza no guteza imbere ururimi rw’Ikinyarwanda. Imwe mu ntego za vuba yihaye kuva yatangira gukora ni ukuvugurura amabwiriza y’imyandikire y’Ikinyarwanda, kugira ngo ihuzagurika riri mu myandikire y’Ikinyarwanda ricike.

Dore imyandikire iteganijwe n’Inteko Nyarwanda y’Ururimi n’Umuco

AMABWIRIZA YA MINISITIRI N° 001/2014 YO KU WA 08/10/2014 AGENGA IMYANDIKIRE Y’IKINYARWANDA 
MINISITIRI WA SIPORO N’UMUCO, 

Ashingiye ku Itegeko Nshinga rya Repuburika y’u Rwanda ryo ku wa 04 Kamena 2003 nk’uko ryavuguruwe kugeza ubu, cyane cyane mu ngingo zaryo, iya 5 n’iya 50; 

Ashingiye ku Itegeko n° 01/2010 ryo ku wa 29 Mutarama 2010 rigena inshingano, imiterere n’imikorere y’Inteko Nyarwanda y’Ururimi n’Umuco, cyane cyane mu ngingo yaryo ya 5; 

Asubiye ku mabwiriza ya Minisitiri no 13.02/03.2/003 yo ku wa 2 Nyakanga 1985 yerekeye inyandiko yemewe y’Ikinyarwanda; 

Asubiye ku mabwiriza avuguruye y’Umunyamabanga wa Leta ushinzwe Amashuri Abanza n’Ayisumbuye yo ku wa 16/08/2004 agenga imyandikire yemewe y’Ikinyarwanda; 

Inama y’Abaminisitiri yateranye ku wa 28/03/2014 imaze kubisuzuma no kubyemeza; 

ASHYIZEHO AMABWIRIZA AKURIKIRA 

UMUTWE WA MBERE: INGINGO RUSANGE 

Ingingo ya mbere: Icyo aya mabwiriza agamije 

Aya mabwiriza agenga imyandikire y’Ikinyarwanda. 

Ingingo ya 2: Ibisobanuro by’amagambo 

Muri aya mabwiriza amagambo akurikira asobanuwe ku buryo bukurikira: 

1º akabimbura: akajambo kabanziriza izina kakagira inyito yo kugira, gutunga, kugenga, kuba ukwiye. 

2º akatuzo: akamenyetso karanga aho usoma aruhukira, uko aruhuka, ndetse n’uko yitsa ijwi cyangwa akarizamura; 

3º icyungo: ijambo ridahinduka rihuza andi abiri cyangwa inyangingo ebyiri bihuje umumaro mu irema ry’interuro; 

4º ikibonezamvugo: ikoraniro ry’amategeko y’imikoreshereze y’ururimi; 

5º ikinyazina: ubwoko bw’ijambo risobanura izina, rishobora kuriherekeza cyangwa kurisimbura. 

6º impakanyi: akaremajambo gahakana 

7º indangahantu: akajambo kagenga urujyano rufite inyito y’ahantu; 

8º indanganteko: akaremajambo k’izina kerekana inteko ririmo; 

9º indomo: akaremajambo kagizwe n’inyajwi, gaterura izina cyangwa ijambo ririsimbura; 

10º ingombajwi: ijwi bagomba kongeraho inyajwi kugira ngo rivugike ku buryo bwatuye; 

11º ingombajwi y’igihekane: ingombajwi y’inyunge igizwe n’ingombajwi shingiro ebyiri cyangwa zirenze; 

12º inshinga: ijambo rikoreshwa mu nteruro rikagaragaza cyangwa rikumvikanisha igikorwa cyangwa imimerere ya ruhamwa; 

13º inshinga mburabuzi: inshinga idakoreshwa muri ngenga n’ibihe bimwe na bimwe by’itondaguranshinga; 

14º inshoza: igitekerezo ijambo rihamagara mu bwenge bw’umuntu ugiye kurivuga cyangwa umaze kuryumva; 

15º inyamazuru: ingombajwi ivugwa igice kimwe cy’umwuka kinyura mu mazuru; 

16º inyangingo: igice cy’interuro y’inyunge 

17º inyumane: ijambo rigizwe n’uturemajambo tubiri cyangwa turenzeho tubyara ijambo rimwe; 

18º isaku: ikinyabumwe cy’imiterere y’imvugo gishingiye ku kuvugirwa hasi cyangwa hejuru kw’inyajwi; 

19º ubutinde: igihe inyajwi imara ivugwa, imiterere y’inyajwi iyigira ngufi cyangwa ndende; 

20º umugereka: ijambo ridahinduka risobanura inshinga rivuga uko igikorwa kigenda, aho gikorerwa, igihe kibera, inshuro gikorwa cyangwa rigasobanura ntera ritsindagiriza icyo ivuga; 

21º urujyano: itsinda ry’amagambo rigira umumaro umwe kandi wihariye mu nteruro. 

UMUTWE WA II: INYAJWI 

Ingingo ya 3: Inyajwi z’Ikinyarwanda 
Haseguriwe imyandikire y’ubutinde n’amasaku, inyajwi z’Ikinyarwanda zandikishwa inyuguti zikurikira: a, e, i, o, u. 

Ingingo ya 4: Imyandikire y’inyajwi 

Uretse aho aya mabwiriza abiteganya ukundi no mu nyandiko ya gihanga ikoreshwa mu mashuri no mu bushakashatsi nk’uko bivugwa mu mutwe wa VIII, gukurikiranya inyajwi birabujijwe mu myandikire isanzwe y’Ikinyarwanda keretse inyajwi ebyiri mu nyandiko y’ijambo ry’iritirano (i) saa rivuga igihe. 

Mu magambo y’amarangamutima, imigereka n’inyigana arimo isesekaza, hakoreshwa inyajwi zitarenga eshatu zikurikirana. 

Ingero: 

- Irangamutima “yooo‟! 
- Umugereka “yeee‟! 
- Inyigana “pooo”, “mbuuu‟! 
UMUTWE WA III: INGOMBAJWI SHINGIRO, INYERERA N’INGOMBAJWI Z’IBIHEKANE 

Ingingo ya 5: Ingombajwi shingiro zandikishwa inyuguti imwe 

Ingombajwi shingiro z’Ikinyarwanda zandikishwa inyuguti imwe ni izi: b, c, d, f, g, h, j, k, m, n, p, r (l), s, t, v na z. 

Ingingo ya 6: Umwihariko w‟inyuguti “l” 

Inyuguti “l” ikoreshwa gusa mu izina bwite “Kigali”, umurwa mukuru wa Repubulika y’u Rwanda, mu ijambo “Repubulika”, mu ijambo “Leta” no mu mazina bwite y’amanyamahanga y’abantu n’ay’ahantu. 

Ingero: 

- Ntuye i Kigali. 

- Repubulika y’u Rwanda 

- Angola, Londoni, Lome, Lusaka, Buruseli, Aluberi. 

Icyakora, inyuguti “l” izaguma gukoreshwa mu mazina bwite y’amanyarwanda y’abantu yari isanzwe ikoreshwamo kandi bayiswe mbere y’aya mabwiriza. 

Ingingo ya 7: Ingombajwi shingiro zandikishwa inyuguti ebyiri 

Ingombajwi shingiro zandikishwa inyuguti ebyiri ni izi: ny, sh, pf, ts.

Ingingo ya 8: Ingombajwi shingiro yandikwa n‟inyuguti eshatu 

Ingombajwi shingiro yandikishwa inyuguti eshatu ni shy. 

Ingingo ya 9: Inyerera 

Inyerera z’Ikinyarwanda zandikishwa inyuguti w na y. 

Ingingo ya 10: Inyuguti zandika ingombajwi z’ibihekane 

Inyuguti zandika ingombajwi z’ibihekane mu Kinyarwanda, ni ukuvuga ingombajwi shingiro  ibanjirijwe n’inyamazuru, ingombajwi shingiro ikurikiwe n’inyerera imwe cyangwa ebyiri, ingombajwi shingiro ibanjirijwe n’inyamazuru igakurikirwa n‟inyerera imwe cyangwa ebyiri, zikubiye mu rutonde rukurikira: 

- mb, mf, mp, mv, nd, ng, nj, nk, ns, nsh, nshy, nt, nz; 
- bw (bg), cw, dw, (fw), gw, hw, jw, kw, mw, nw, nyw, (pfw), (pw), rw, shw, shyw, sw, tsw, tw, (vw), zw; 
- by, cy, jy, my, nny, pfy, py, ry, sy, ty, (vy); 
- byw, myw, pfyw, (ryw), (vyw); 

- mbw, (mfw), mpw, (mvw), ndw, ngw, njw, nkw, (nshw), (nshyw), (nsw), ntw, nzw; 
- mby, mpy, (mvy), ncy, ndy, njy, nsy, nty; 
- (mbyw), (mvyw), njyw. 

Usibye “ bg ” mu ijambo Kabgayi ingombajwi z’ibihekane zitari muri uru rutonde zirabujijwe.

	bw (bg) ubwanwa,                                             Kabgayi cw icwende, imicwira dw kudwinga, kudagadwa (fw) igufwa, igifwera gw kugwa, umugwaneza hw amahwa, umuhwituzi jw kujijwa, ijwi kw gukwa, umukwabu mw umwana, umwuga nw umunwa, akananwa (pfw) gukapfakapfwa pfyw byakapfakapfywe (pw) gukopwa, icapwa rw umurwi, urwuri shw umushwi, gushwana shyw ishywa, umwishywa 
	 by kubyibuha, kubyuka cy gucyocyora, gucyaha jy urujyo, kujyana my umurimyi, imyugariro nny kunnyega, umukinnyi pfy bakapfakapfye py gupyipyinyura, gupyinagara ry kuryama, uburyarya sy gusya, urusyo ty gutyara, ityazo vy zahovye byw gutubywa myw kuramywa, kurumywa (ryw) kuryarywa (vyw) guhovywa mb imbuto, imbabura 
	 

	sw umuswa, igiswayire tsw kotswa, kwatswa tw ugutwi, umutware (vw) zahovwe zw gusozwa, guhazwa nsy insyo nty intyoza, ntyariza mbw imbwa, imbwebwe (mfw) imfwati mpw impwempwe (mvw) kumvwa ndw kurindwa, gukundwa ngw ingwate, ingweba njw injwiri, nyanjwenge njyw kubonjywa nkw inkware, inkweto nshw nshwanyaguje, nshwekure 
	 mf imfashanyo, imfura mp impamvu, impapuro mv imvura, kumva nd inda, indodo ng ingoma, ingona nj injishi, injereri nk inkoko, inka ns konsa, insina nsh inshuti, inshishi nshy nshyira, inshyimbo nt intama, intore nz inzu, inzuki ncy incyamuro, incyuro nyw kunywa, kunywana mby imbyino, imbyaro mpy impyisi, impyiko (mvy) barahomvye 
	 

	(nshyw) 

inshywa 

(nsw) 

inswa, konswa 

ntw 
intwari, intwererano 

nzw 
kuganzwa, kugenzwa 
	 ndy 
indyi, indyarya 

njy 
injyana, injyo 

(mvyw) 


arahomvomvywa 

(n’iki?) 

(mbyw) 

guhombywa, 

kuvumbywa 


	 


Ingingo ya 11: Imyandikire y‟ibihekane “(n)kw”, “(n)gw”, “hw”, bikurikiwe n‟inyajwi “o” cyangwa “u” 

Ibihekane “(n)kw”, “(n)gw”, “hw”, bikurikiwe n‟inyajwi “o” cyangwa “u” ntibyandikwa; mu mwanya wabyo handikwa “(n)ko”, “(n)ku”, “(n)go”, “(n)gu”, “ho”, “hu”. 

Ingero: 

- Kwanga koga ni bibi. 

- Kubaka ni ukugereka ibuye ku rindi. 

- Pariki ya Nyungwe ibamo inguge nyinshi. 

- Ngwije na Ngoboka bava inda imwe. 

- Korora inkwavu n‟inkoko bifite akamaro. 

- Iyo ngiye kwinjira mu nzu nkuramo inkweto. 

- Mariya ahwituye Hoho kugira ngo yihute. 

- Mahwane aragesa amahundo. 

Ingingo ya 12: Imyandikire y‟ibihekane “(n)jy” na “(n)cy”, bikurikiwe n‟inyajwi “i” cyangwa “e” 

Ibihekane “(n)jy” na “(n)cy” byandikwa gusa imbere y‟inyajwi “a”, “o” na “u”. Imbere y‟inyajwi “i” cyangwa “e” handikwa “(n)gi”, “(n)ge”, “(n)ki”, “(n)ke”. 

Ingero: 

- Umugi ntuyemo ufite isuku. 

- Gewe / ngewe ntuye mu magepfo y’u Rwanda. 

- Njyanira ibitabo mu ishuri gewe ngiye gukina. 

- Njyana kwa masenge. 

- Iki ni ikibabi k’igiti. 

- Ikibo cyuzuye ibishyimbo. 

Ingingo ya 13: Ibihekane bigizwe n‟ingombajwi “ts”, “pf” na “c” 

Ibihekane bigizwe n‟ingombajwi “ts”, “pf” na “c” zibanjirijwe n’inyamazuru byandikwa mu buryo bukurikira: “ns”, “mf”, “nsh”. 

Ingero: 

- Iyi nsinzi turayishimiye. 

- Imfizi y’inshuti yange. 

UMUTWE WA IV: IKATA N’ITAKARA RY’INYAJWI 
Ingingo ya 14: Ikata ry’inyajwi zisoza ibinyazina ngenera n'ibyungo “na” na “nka” 

Inyajwi zisoza ikinyazina ngenera n‟ibyungo “na” na “nka” zirakatwa iyo ikurikiwe n’ijambo ritangiwe n’inyajwi ariko inyajwi isoza ikinyazina ngenera gikurikiwe n’umubare wanditse mu mibarwa ntikatwa. 

Ingero : 

- Wakomerekejwe n’iki? 

- Nta kibyara nk’intare n’ingwe. 

- Umubare w’amashuri y’imyuga uriyongera. 

- Nyereka uko batsa tereviziyo n’uko bayizimya. 

- Umwaka w’ibihumbi bibiri na cumi n’ibiri 

- Umwaka wa 2012. 

Ingingo ya 15: Inyajwi zisoza zidakatwa 

Inyajwi zisoza amagambo ntizikatwa. 

Urugero: 

- Kabya inzozi 

- Kura inka mu kiraro

Inyajwi “i” isoza akabimbura “nyiri”, n’inshinga mburabuzi “ni” na “si” ntizikatwa. 

	- Nyiri ubwenge aruta nyiri uburyo 

- Amasunzu si amasaka 

- Icyatumye ejo ntaza iwawe ni uko natashye ndwaye. 

Icyakora ijambo “nyiri” iyo riri mu mazina amwe n’amwe y’icyubahiro rifatana n’ijambo ririkurikiye. 

Urugero: 

- Nyiricyubahiro Musenyeri. 

Naho “nyira” ivuga “nyina wa” ikoreshwa mu mazina, ifatana n’ijambo ibanjirije. 

Urugero : 

- Nyirabukwe aramukunda. 

Ingingo ya 16: Inyajwi zitangira amazina akurikira indangahantu “mu” na “ku” 
Inyajwi itangira amazina bwite n’amazina rusange akurikiye indangahantu “mu” na “ku” iratakara, keretse mu ijambo ritangirwa n’inyajwi “i”. 

Ingero : 

- Mu Mutara higanje imisozi migufi. 

- Mu Kagera habamo ingona. 

- Amatungo yanyuze mu murima. 

- Kwita ku nka bigira akamaro. 

- Abana bavuye ku iriba bajya mu ishuri. 

- Banyuze mu ishyamba
	 


UMUTWE WA V: IFATANA N’ITANDUKANA RY’AMAGAMBO 

Ingingo ya 17: Amagambo afutura 

Amagambo mfutuzi yandikwa atandukanyijwe n’amagambo afuturwa. 

Ingero: 

- Inama njyanama 
- Umuco nyarwanda 
- Umutima nama 

- Umutima muhanano 
- Inyandiko mvugo. 
Ingingo ya 18: Amazina y’inyunge 

Amazina y’inyunge harimo n’amazina bwite y’inyunge yandikwa afatanye. 

Ingero: 

- Umwihanduzacumu 

- Rugwizangoga 

- Umukangurambaga 

- Umuhuzabikorwa 

- Amayirabiri 

Icyakora mu bisingizo, mu byivugo no mu migani, amazina nteruro agizwe n’amagambo arenze ane (4) yandikwa atandukanyijwe kandi agashyirwa mu twuguruzo n’utwugarizo. 

Urugero: 

- Ubwo “Inshyikanya ku mubiri ya Rugema ahica” aba arahashinze. 

Ingingo ya 19: Ibyungo “na” na “nka” 

Ibyungo “na” na “nka” bikurikiwe n’ibinyazina ngenga bivuga nyakuvuga na nyakubwirwa (ngenga ya 1 n’iya 2) byandikwa mu ijambo rimwe ariko bikandikwa bitandukanye n’ibinyazina ngenga muri ngenga ya 3. 

Ingero: 

- Ndumva nawe umeze nkange. 
- Ndabona natwe tumeze nkamwe. 
- Ndumva na we ameze nka bo. 
- Ndabona na ko kameze nka bwo. 
Ingingo ya 20: Ikinyazina ngenera n’ikinyazina ngenga 

Iyo ikinyazina ngenera gikurikiwe n’ikinyazina ngenga byandikwa mu ijambo rimwe. 

Ingero: 

- Umwana wange 
- Umurima wacu 
- Ishati yawe 
- Amafaranga yabo 

Ingingo ya 21: Impakanyi “nta” 

Impakanyi “nta” yandikwa ifatanye n’inshinga itondaguye iyikurikiye ariko iyo ikurikiwe n’ubundi bwoko bw’ijambo biratandukana. 

Ingero: 

- Iwacu ntawurwaye 
- Muri iri shuri ntabatsinzwe 
- Ya nka ntayagarutse 
- Nta we mbona 

- Nta cyo ndwaye 

Ingingo ya 22: Ibinyazina ndangahantu 

Ibinyazina ngenga byo mu nteko ndangahantu “ho”, “yo”, “mo (mwo)” n’akajambo “ko” bifatana n’inshinga bikurikiye, keretse iyo iyo nshinga ari “ni” cyangwa “si”. 

Ingero: 

- Wa mugabo nimusangayo turagenderako ntitugaruka. 

- Ya nama yayivuyemo. 

- Kuki yamwihomyeho? 

- Ni ho mvuye. 

- Si ho ngiye. 

Ingingo ya 23: Akajambo “ko” 

Akajambo “ko” kunga inyangingo ebyiri kandikwa gatandukanye n’amagambo agakikije. 

Ingero: 

- Mwarimu avuze ko dukora imyitozo. 

- Ndatekereza ko baduhembye. 

Ingingo ya 24: Urujyano rurimo ijambo “ngo” kimwe n’ibinyazina “wa wundi”, “bya bindi”, “aho ngaho”, “uwo nguwo” 

Urujyano rurimo ijambo “ngo” kimwe n’ibinyazina: “wa wundi”, “bya bindi”, “aho ngaho”, “uwo nguwo”, n’ibindi biremetse nka byo byandikwa mu magambo abiri. 

Ingero: 

- Kugira ngo wa wundi adasanga wagiye, ukwiye kuba ugumye aho ngaho. 

- Bwira uwo nguwo yinjire. 

- Fata aka ngaka, ibyo ngibyo bireke. 

Ingingo ya 25: Ijambo “ni” rikurikiwe n’inshinga irimo inshoza yo “gutegeka” no “guteganya” 

Ijambo “ni” rikurikiwe n’inshinga ifite inshoza yo “gutegeka” cyangwa iyo “guteganya” ryandikwa rifatanye na yo. 

Ingero: 

- Nimugende mudasanga imodoka yabasize. 

- Nimugerayo muzamundamukirize 

Ingingo ya 26: Amagambo yerekana ibihe n'ahantu 

Amagambo yerekana ibihe yandikwa mu ijambo rimwe: “nimunsi”, “nijoro (ninjoro)”, “nimugoroba”, “ejobundi”. 

Ingero : 

- Aragera ino nijoro. 

- Araza nimugoroba. 

- Yatashye ejobundi. 

Ijambo “munsi” ryerekana ahantu na ryo ryandikwa mu ijambo rimwe. 

Urugero: 

- Imbeba yihishe munsi y’akabati. 

Ingingo ya 27: Amagambo “ku” na“mu” 

Amagambo “ku” na “mu” yandikwa atandukanye n’ikinyazina ngenera ndetse no mu magambo “ku wa” na “mu wa” abanziriza itariki cyangwa umubare mu izina ry’umunsi. 

Ingero: 

- Sindiho ku bwabo 
- Navutse ku wa 12 Ugushyingo. 

- Azaza ku wa mbere. 

- Yiga mu wa kane. 

Ingingo ya 28: Ijambo “saa” 

Ijambo “(i) saa”, rikurikiwe n’umubare byerekana isaha byandikwa mu magambo atandukanye. 

Ingero: 

- Abashyitsi barahagera saa tatu. 

- I saa kenda nizigera ntaraza wigendere

Ingingo ya 29: Imigereka ndangahantu 

Imigereka ndangahantu iremewe ku ndangahantu “i” (imuhira, iheru, iburyo, ibumoso, ivure, ikambere, imbere, ibwami, inyuma…) n’amagambo akomoka kuri “i” y’indangahantu ikurikiwe n’ikinyazina ngenera “wa”, n’ikinyazina ngenga yandikwa mu ijambo rimwe. 

Ingero: 

- Nujya iburyo ndajya ibumoso. 

- Mbwirira abari ikambere bazimanire abashyitsi. 

- Nuza iwacu nzishima. 

Ingingo ya 30: Indangahantu “i” ikurikiwe n’izina bwite ry’ahantu 

Iyo “i” y’indangahantu ikurikiwe n’izina bwite ry’ahantu yandikwa itandukanye n’iryo zina. 

Ingero: 

- i Muyunzwe 

Ingingo ya 31: Inshinga mburabuzi “ari” 

Inshinga mburabuzi “ari” iyo ikoreshejwe mu nyangingo ngaragira yandikwa itandukanye n’ikinyazina kiyibanziriza n’ikiyikurikira. 

Ingero: 

- Itegeko rihana umuntu uwo ari we wese wangiza umutungo wa Leta. 

- Ibyo ari byo byose sindara ntaje kukureba. 

- Sinzi uwo ari we. 

Ingingo ya 32: Amagambo arema inyumane

 Amagambo afatiwe hamwe akarema inyumane y’umugereka, inyumane y’icyungo, cyangwa iy’irangamutima akomoka ku binyazina bitakibukirwa amazina bisimbura yandikwa afatanye. 

Nyamara iyo ahuje ishusho n’izo nyumane kandi ibinyazina bikerekeza ku kintu kizwi cyangwa kibukwa mu buryo bugaragara, byandikwa bitandukanye. 

Ingero: 

- Niko? Uraza? 

- Uko arya ni ko angana. 

- Urahinga nuko uteza. 

- Uku kwezi ni uko guhinga. 

- Amutumaho nuko araza. 

- Ukuboko ashaka ni uko. 

Ingingo ya 33: Amagambo ashingiye ku isubiramo 

Amagambo ashingiye ku isubiramo yandikwa afatanye. 

Ingero: 

- Perezida yavuze ijambo arangije abari aho amashyi ngo kacikaci! 

- Babwire bage binjira umwumwe. 

- Mugende babiribabiri. 

UMUTWE WA VI: AMAZINA BWITE 

Ingingo ya 34: Amazina bwite y’ahantu afite indomo 

Amazina bwite y’ibihugu n’ay’uturere afite indomo yandikwa atandukanye n’iyo ndomo; iyo ndomo ikandikwa mu nyuguti nto, keretse iyo itangira interuro. 

Ingero: 

- A Marangara n’i Gisaka ni tumwe mu turere twa kera tuvugwa mu mateka y’u Rwanda. 

- U Rwanda rurigenga. 

- U Mutara wera ibigori, ibitoki n’ibishyimbo. 

- U Bubirigi buri mu majyaruguru y’uburasirazuba bw’u Bufaransa

Ingingo ya 35: Amazina bwite y’abantu arenze rimwe 

Amazina bwite y’abantu arenze rimwe akurikirana muri ubu buryo: habanza izina yahawe akivuka, hagakurikiraho andi mazina y’inyongera. 

Ingero: 

- UWASE Ikuzo Laurette 
- VUBI Pierre 
- KARIMA Biraboneye 
- MUNEZERO Salima 
Ingingo ya 36: Amazina bwite y’abantu n’ahantu y’amavamahanga 

Amazina bwite y’abantu n'ahantu y’amavamahanga atari ay’idini n’amazina bwite y’ibihugu n’ay’uturere y’amahanga yandikwa uko avugwa mu Kinyarwanda, nyuma bagashyira mu dukubo uko asanzwe yandikwa mu rurimi akomokamo. 

Ingero: 

- Enshiteni (Einstein) 

- Shumakeri (Schumacher) 

- Ferepo (Fraipont) 

- Cadi (Tchad) 

- Kameruni (Cameroun / Cameroon) 

- Wagadugu (Ouagadougou) 

- Ositaraliya (Australie / Australia) 

Ingingo ya 37: Amazina y’idini

Amazina y’idini yandikwa nk’uko yanditswe mu gitabo cy’irangamimerere akaza akurikira izina umuntu yahawe akivuka cyangwa izina rindi rifatwa nka ryo. Izina rya mbere ryandikwa mu nyuguti nkuru naho izina ry'idini rikandikwa mu nyuguti ntoya, ritangijwe inyuguti nkuru. 

Ingero: 

- KARERA John 

- KEZA Jane 

- KAMARIZA Jeanne 

- RUTERANA Abdul 
- MFIZI Yohana 
Ingingo ya 38: Amazina bwite yari asanzweho 

Amazina bwite yatanzwe kandi yakoreshejwe mbere y’aya mabwiriza akomeza kwandikwa uko yari asanzwe yandikwa. 

Ingero: 

- Intara y’Amajyepfo 

- Umujyi wa Kigali 

- Akarere ka Rulindo 

- Akagari ka Cyimana 

- Umurenge wa Cyeru 

IBIMENYETSO BYIHARIYE N’IMIKORESHEREZE Y’INYUGUTI NKURU 

Ingingo ya 39: Utwatuzo 

1 Akabago/akadomo (.): gasoza interuro ihamya n’interuro iri mu ntegeko. 

Ingero: 

- Umwana mwiza yumvira ababyeyi. 

- Utazi ubwenge ashima ubwe. 
- Mpereza icyo gitabo. 

2 Akabazo (?): gasoza interuro ibaza. 

Ingero: 

- Uzajya i Kigali ryari ngo tuzajyane? 

- Wabonye amanota angahe? 

3 Agatangaro (!): gasoza interuro itangara, kagashyirwa n’inyuma y’amarangamutima. 

Ingero: 

- Mbega ukuntu kino kiyaga ari kinini! 
- Ntoye isaro ryiza mama weee! 

4 Akitso (,): gakoreshwa mu nteruro kugira ngo bahumeke akanya gato. 

Ingero: 

- Umunyeshuri ushaka kujijuka, yirinda gusiba, ntakubagane mu ishuri kandi agakurikiza inama za mwarimu. 

- Abagiye inama, Imana irabasanga. 

5 Uturegeka (…): dukoreshwa iyo berekana irondora ritarangiye, interuro barogoye cyangwa iyo mu nteruro hari ijambo bacikije. 

Ingero: 

- Mu rugo rwa Kinyarwanda habaga ibikoresho byinshi: ibibindi, ibyansi, ishoka, ibitebo, isekuru… 

- Baragenda ngo bagere ku Ruyenzi bahahurira na mwene... simuvuze nzamuvumba! 

6 Utubago tubiri (:): dukoreshwa mu nteruro iyo hari ibigiye kurondorwa, gusobanurwa cyangwa iyo bagiye gusubira mu magambo y’undi. 

Dukoreshwa kandi inyuma y’ingirwanshinga “-ti”, “-tya”, “-tyo” n‟ijambo “ngo”. 

Ingero: 

- Burya habaho imirimo myinshi: guhinga, kubaka, kubaza n’ibindi. 

- Mariya ati: “Ibyo uvuze bingirirweho” 

- Mu Kinyarwanda baravuga ngo: “Ifuni ibagara ubucuti ni akarenge”. 

7 Akabago n‟akitso (;): bikoreshwa mu nteruro kugira ngo batandukanye inyangingo ebyiri ziremye kimwe kandi zuzuzanya. 

Urugero: 

- Gusoma neza si ugusukiranya amagambo; gusoma neza ni no kumva ibyo usoma. 

8 Utwuguruzo n‟utwugarizo (“”): dukikiza amagambo y’undi asubirwamo, imvugo itandukanye n’imvugo isanzwe, cyangwa ingingo igomba kwitabwaho.

Dukikiza amagambo ateruwe n’ingirwanshinga “-ti”, “-tya”, “-tyo” n’ijambo “ngo”. 

Dukoreshwa na none iyo hari inyito ikemangwa cyangwa kugira ngo bakikize amazina nteruro n‟amazina y’inyunge agizwe n’amagambo arenze ane. 

Dukoreshwa kandi mu magambo y’amatirano atamenyerewe mu Kinyarwanda. 

Ingero: 

- Igikeri kirarikocora kiti: “Kuba mu bibuba si ko guhunika ibigega”. 

- Nuko ya “nyamaswa” iravumbuka maze havamo umusore mwiza. 

- Ubwo “Inshyikanya ku mubiri ya rugema ahica” aba arahashinze. 

- Ibyo nabisomye kuri “Internet”. 
9. Akuguruzo n’akugarizo kamwekamwe („‟): dukoreshwa iyo utwuguruzo n’utwugarizo twinjira mu tundi mu nteruro. 

Urugero: 

- Umugaba w’ingabo ati: “Ndashaka ko „inshyikanya ku mubiri ya rugema ahica‟ aza hano”. 

10 Udukubo (): dukikiza amagambo cyangwa ibimenyetso bifite icyo bisobanura cyangwa icyo byuzuza mu nteruro. 

Banadukoresha iyo bashaka kwerekana uko amazina bwite y’amanyamahanga yanditswe mu Kinyarwanda bayandika mu ndimi akomokamo. 

Dukikiza kandi umubare wanditse mu mibarwa mu nteruro iyo uwo mubare wabanje kwandikwa mu nyuguti. 

Twerekana n’ibihekane cyangwa inyuguti bidakunze gukoreshwa. 

Ingero: 

- Umuyobozi w’Akarere yabwiye abaturage ko kugira ngo barwanye inzara, bagomba gushoka ibishanga (impeshyi yari yabaye ndende) kandi kwirirwa banywa bakabifasha hasi. 

- Bisimariki (Bismarck). 

- Koreya (Korea) 

- Kamboje (Cambodge) 

- Igihembo twumvikanyeho ni amafaranga y’amanyarwanda ibihumbi magana atanu (500 000 Rwf) 

- (l) cyangwa (vy). 

11 Akanyerezo (-): gakoreshwa mu kiganiro kugira ngo berekane ihererekanywa cyangwa iyakuranwa ry’amagambo. 

Urugero: 

- Wari waragiye he? 

- Kwa Migabo. 

Gakoreshwa kandi bakata ijambo ritarangiranye n’impera y’umurongo, bikurikije imiterere y’umugemo. 

Urugero: 

- Semarinyota yansabye ko tuzajyana i Rukoma, ariko sinzamwe-

  merera. 
Kanakoreshwa imbere n’inyuma y’interuro ihagitse. 

Urugero: 

- Ejo nzajya mu misa - sinzi niba wari uzi ko nsigaye njyayo - ntuzantegereze mbere ya saa sita. 

12. Udusodeko ([ ]): dukikiza intekerezo cyangwa insobanuro bongeye mu mvugo isubira mu magambo y’undi. 

Urugero: 

- Yaravuze ati: “Sinshobora kurara ntariye inkoko [ayo yari amirariro], keretse narwaye”. 

Dukoreshwa kandi berekana ibyo banenga mu magambo y’undi. 

Urugero: 

- Yaranditse ati: “Ikinyarwanda ni ururimi ruvugwa n’abatu [ikosa] benshi muri Afurika yo hagati”. 

Tunakoreshwa mu magambo y’undi mu kugaragaraza ko hari ayavanywemo cyangwa yasimbutswe. 

Urugero: 

Aravuga ati: “Nimureke abana bansange [...] ntimubabuze”. 

13. Agakoni kaberamye (/): gakoreshwa mu kwandika amatariki, inomero z’amategeko no mu guhitamo

Ingero: 

- Kigali, ku wa 15/10/2012. 

- Itegeko N° 01/2010 ryo ku wa 29/01/2010. 

- Koresha yego / oya mu gusubiza ibibazo bikurikira. 

Ingingo ya 40: Ibimenyetso byihariye 
Ibindi bimenyetso byihariye bikoreshwa mu ikoranabuhanga no mu bundi bumenyi bwihariye byandikwa nk‟uko bisanzwe bikoreshwa muri ubwo bumenyi. 

Ingero: 

- kinyarwanda@yahoo.com 

(mu ikoranabuhanga); 

- imyandikire@ac.rw 

(mu ikoranabuhanga). 

- Kanda # wandike ubutumwa 

(mu ikoranabuhanga). 

- *-dimi yabyaye -rimi mu Kinyarwanda (mu iyigandimi) 

Ingingo ya 41: Inyuguti nkuru 
Inyuguti nkuru ikoreshwa aha hakurikira: 

1º Mu ntangiriro y’interuro. 
Urugero: 

- Ifuni ibagara ubucuti ni akarenge. 

2º Nyuma y’akabago, akabazo n’agatangaro. 
Ingero: 

- Twese duhagurukire kujijuka. Wabigeraho ute utazi gusoma? Ntibishoboka. 

- Ntoye isaro ryiza shenge wee! Reka njye kuryereka nyogokuru. 

3º Nyuma y’ingirwanshinga “-ti”, “-tya”, “-tyo” n‟ijambo “ngo” bikurikiwe n’utubago tubiri n’utwuguruzo. Ariko inyuguti nkuru ntitangira amagambo asubirwamo iyo uwandika yayatangiriye hagati mu nteruro yakuwemo. 

Ingero: 

- Mariya arasubiza ati: “Ibyo uvuze bingirirweho”. 

- Igihe Mariya yavugaga ati: “Bingirirweho”, yari yaramaze gusabwa na Yozefu. 

4º Ku nyuguti itangira imibare iranga iminsi, amazina y’amezi n’ay’ibihe by’umwaka. 
Ingero: 

- Ku wa Gatanu, ku wa Gatandatu. 

- Ugushyingo gushyira Ukuboza 

- Mu Rwanda haba ibihe bine by’ingenzi: Urugaryi, Itumba, Iki (Impeshyi) n’Umuhindo. 

5º Ku nyuguti itangira amazina bwite y’abantu, ay’inzuzi n’ay’ahantu, kabone nubwo indomo itangira izina ry’ahantu yaba yatakaye. 
Ingero: 

- Rutayisire atuye i Huye hafi ya Cyarwa. 

- Mu Mutara hera ibigori. 

- I Washingitoni (Washington) ni ho hari ikicaro cya Banki y‟Isi. 

- Uwitwa Enshiteni (Einstein) yari umuhanga cyane. 

6º Ku nyuguti itangira amazina y’imirimo, ay’inzego z’imirimo n’ay’amashyirahamwe. 
Ingero: 

- Bwana Muyobozi w’Akarere 

- Minisiteri y’Ubuhinzi n’Ubworozi 

- Umuryango w’Abibumbye 

- Koperative Dufatanye 

7º Ku nyuguti itangira amazina y’impamyabushobozi, ay’icyubahiro, ay’inzego z’ubutegetsi, ay’ubwenegihugu n’amoko, ay’indimi, ku mazina y’ibikorwa byamamaye mu mateka no ku nyuguti itangira ijambo “Igihugu” iyo rivuga u Rwanda. 

Ingero : 

- Dogiteri Karimanzira 

- Nyakubahwa Perezida wa Repuburika 

- Umurenge wa Nyarugenge 

- Abanyarwanda barimo Abasinga n’Abagesera 

- Dukwiye guteza imbere Ikinyarwanda. 

- Mu Ntambara ya Kabiri y‟Isi Yose hapfuye abantu benshi. 

- Banki Nkuru y‟Igihugu yakoze inoti nshya ya Magana atanu

8º Ku nyuguti itangira izina ry’inyandiko, igitabo cyangwa ikinyamakuru. 

Ingero: 

- Nujya mu mugi ungurire Imvaho Nshya. 

- Musenyeri Kagame Alegisi ni we wanditse Indyoheshabirayi. 

9º Izina bwite umuntu yahawe akivuka cyangwa irindi rifatwa nka ryo riri ku ntangiriro no ku mpera y’inyandiko (nk’ibaruwa, nk’itegeko, nk’umwandiko uwo ari wo wose,...) no mu rutonde rw’amazina y’abantu ryandikwa ryose mu nyuguti nkuru. Nyamara rikandikwa mu nyuguti nto uretse inyuguti iritangira yandikishwa inyuguti nkuru mu mwandiko hagati. 

Ingero: 

- GAHIRE Rose 

- UMURISA Keza 

- BUTERA Simoni 

- Nagiye kwa Gahire Rose anyakira neza. 

UMUTWE WA VIII: AMASAKU N’UBUTINDE

Ingingo ya 42: Ibimenyetso by’amasaku n’ubutinde 
Mu myandikire ya gihaânga (mu mashuri no mu nyandiko z’ubushakashatsi) amasaku agaragazwa n’agasharu ndyomoso (^) kameze nk’agatemeri ku masaku nyejuru; ku masaku nyesi nta kimenyetso bakoresha

Ingero: 

- Umusôre 

- Umugabo 

Ubutinde bugaragazwa n’inyajwi ebyiri zisa zikurikiranye ku migemo miremire. 

Ingero: 

- Gateêra 

- Guhaaha 

Ingingo ya 43: Imyandikire y’amasaku n’ubutinde 

Haseguriwe ibivugwa mu ngingo ya 3, mu myandikire isanzwe, amasaku n’ubutinde byandikwa ku magambo atandukanywa n’amasaku cyangwa ubutinde ku buryo ashobora guteza urujijo cyangwa gusomwa nabi iyo bitagaragajwe. 

1º Ingero z’amagambo atandukanywa n’ubutinde gusa: 

gutaka: 
- gutaka (ububabare) 

- gutaaka (inzu) 

guhaga: 
- guhaga (umupira) 

- guhaaga (ibiryo) 

2º Ingero z’amagambo atandukanywa n’amasaku gusa

 umusambi: 
- umusaâmbi (igisiga) 

- umusaambi (bicaraho) 

i Ngoma: 
- i Ngomâ (Akarere ko mu Ntara y’Uburasirazuba) 

- i Ngoma (mu Karere ka Huye) 

3º Ingero z’amagambo atandukanywa n’ubutinde n’amasaku icyarimwe: 

amahoro: 
- amahôro (umutekano) 

- amahooro (ya gasutamo) 

Kanama: 
- Kaanamâ (ukwezi kwa 8) 

- Kanâama (mu Karere ka Rubavu) 

UMUTWE WA IX: INGINGO Z’INZIBACYUHO N’IZISOZA 

Ingingo ya 44: Ikurwaho ry’amabwiriza n’ingingo z’amabwiriza zinyuranyije n’aya mabwiriza nibyerekeye igihe k’inzibacyuho 

Amabwiriza ya Minisitiri no 13.02 / 03.2 / 003 yo ku wa 2 Nyakanga 1985 yerekeye inyandiko yemewe y’Ikinyarwanda, Amabwiriza y’Umunyamabanga wa Leta ushinzwe Amashuri Abanza n‟Ayisumbuye yo ku wa 16/08/2004 agenga imyandikire yemewe y’Ikinyarwanda n’ingingo zose z’amabwiriza zinyuranyije n’aya mabwiriza bivanyweho.

Icyakora hatanzwe igihe cy’inzibacyuho kingana n’imyaka ibiri (2) ibarwa uhereye igihe aya mabwiriza atangarijwe kugira ngo Ikinyarwanda cyandikwe hakurikijwe ibiteganywa n’aya mabwiriza.

Ingingo ya 45: Igihe aya mabwiriza atangira gushyirwa mu bikorwa 

Aya mabwiriza atangira gukurikizwa ku munsi atangarijweho mu Igazeti ya Leta ya Repubulika y’u Rwanda. 

Kigali, ku wa 08/10/2014 

(sé) 

HABINEZA Joseph 
Minisitiri wa Siporo n’Umuco 

Bibonywe kandi bishyizweho Ikirango cya 
Repubulika: 
(sé) 

BUSINGYE Johnston 
Minisitiriw‟Ubutabera/Intumwa Nkuru ya Leta 
UMUTWE WA IV: UBUGENI BWO KUVUGA GUSOMA NO KWANDIKA MU 

                                  KINYARWANDA

1. Intangiriro 
Kuva kera na kare abanyarwanda bamaganiraga kure imvugo izambye. Uwajyaga mu gitaramo utazi kuvuga neza cyangwa kuganira bamwitaga igifura cyangwa igishagasha.

Iyo babaga bateretse intango y’imihigo, hari igihe utazi kuvuga neza, kwishongora, kuganira n’abahungu atasomaga ku ntango cyangwa se mu buryo bwo kumunnyega bakamubanza nk’umwana.

Muri uyu mutwe tuzareba gato ibijyanye n’imvugo zitandukanye bitewe n’akarere abavuga urwo rurimi batuyemo, inzego z’ururimi, ururimi n’ubwumvane. 

2. Imvugo shami
Hashobora kuboneka imihindagurikire y’imvugo abavuga ururimi batuyemo. Ibyo ni byo twita imvugo z’uturere mu Rwanda tuhasanga imvugo z’uturere nyinshi. Mu Rwanda tuhasanga imvugo z’uturere nyinshi ari byo bamwe bita inshami.

Ishami z’ingenzi ni izi zikurikira :

Ikirera (mu Murera ), Ikigoyi ( mu Bugoyi ), Igishobyo (cyangwa  Urushobyo, cyanecyane  mu byahoze ari Komini  Kanama na Nyamyumba muri Gisenyi : ubu ni muri Rubavu), Ikiyaka (mu karere kamwe n’igishobyo ni ukuvuga muri Rubavu), Ikigoti (ku nkiko z’amajyepfo y’icyahoze ari  perefegitura ya Butare, mu  karere ka  Mugombwa), igisozo ( mu karere k’Ubusozo mu cyahoze ari perefegitura ya Cyangugu. Ubu ni Rusizi na Nyamasheke), ngo cyaba cyarazanywe n’Abagesera b’i Gisaka bahasuhukiye), Urunyagisaka, Urunyambo n’ururashi/ Ikirashi mu Karere ka Kirehe).

Hari abanditsi bamwe bitiranya iyi ngeri irebana n’iyigashami n’indi yitwa iyigandimi nyamuryango. Iyo tuvuze iyigandimi nyamuryango twumva ikerekezo kigamije kwiga imiterere y’umuryango uhereye ku rurimi ukaniga ururimi uhereye ku muryango. Ikiba kigamijwe ni ukumenya umuryango uhereye ku rurimi. 

 Ubusanzwe ariko tuzi ko umuryango ari wo ugaragaza imiterere y’rurimi. Bityo rero kwiga imiterere itandukanye y’ururimi bituma tumenya neza imiterere itandukanye y’umuryango, umuco n’ibindi. Bigaragara rero ko ururimi rutuma tugera ku myanzuro yerekeye imiterere y’umuryango, ni ukuvuga ko rufitanye isano ya hafi n’uburyo twumva ibidukikije mu buryo bwa rusange. Kandi kubera ko buri shyanga rigira ururimi rwaryo, buri rurimi rutuma tumenya imitekerereze ya buri shyanga. 

Iyi ngeri rero ikunze gukoreshwamo inshoza zerekeza ku mumaro w’imvugo runaka :

a. Imvugo bwite

Ni uburyo umuntu runaka yihariye bwo kuvuga ururimi 

Urugero : Hari Abanyarwanda bavuga [kwudgȃama] aho kuvuga [kwudgyȃama]

b. Imvugo kavukire

Ubusanzwe tuvuga ko kanaka avuga imvugo kavukire iyo tumugereranya n’uvuga ururimi nyagihugu rufatwa nk’imvugo mbonera cyangwa se ururimi mbonera kandi rwo rukaba rufite ingufu.

Icyo gihe, imvugo kavukire ifatwa nk’imvugo itanoze, imvugo ya ba nyamuke cyangwa se izingiye ahantu hamwe kandi hato cyane. Ikindi n’uko akenshi imvugo nshami yandikwa naho imvugo kavukire akenshi igakoreshwa iyo bavuga.

c.Ururimi nyagihugu
Ni ururimi rwemewe n’amategeko mu gihugu. Indimi zishobora no kuba nyinshi. Nko muri repuburika iharanira demokarasi ya kongo. Ukwiganza guturuka ku butegetsi kuko nirwo rurimi nrukoreshwa mu mushyikirano n’ubutegetsi, n’umuco (ni rwo rwigishwa, rukoreshwa  mu myandikire).

2. Inzego z’ururimi

Inzego z’ururimi ni uburyo bunyuranye umuntu akoresha mu gutanga ubutumwa yifashishije ururimi. Umuntu ashobora gukoresha imvugo itandukanye mu gutanga ubutumwa bumwe bitewe n’abo abwira, igihe avugira, n’ahantu avugira…mbese bitewe n’imvugiro
2.1. Inzego z’ururimi mu mvugo

Abahanga B. Cocula na Peyroutet (1978) bavuga ko inzego z’ururimi zitandukanye mu mvugo no mu nyandiko. 

Mu mvugo basanga inzego z’ururimi ari eshanu :

1. Imvugo y’ijambo

2. Imvugo ihanitse

3. Imvugo isanzwe

4. Imvugo y’ubusabane

5. Imvugo y’ubushyikirane

Inzego z’ururimi mu mvugo zigenda zitandukana bitewe n’igihe ahantu ndetse n’umuntu  uzikoresha  nk’uko  bigaragara mu mbonerahamwe ikurikira:

	 Urwego
	Uturango
	 Ingero z’aho rukoreshwa

	Imvugo y’ijambo
	Gushaka gukoresha uturango n’ikeshamvugo rihanitse
	Imbwirwaruhame, kubwiriza mu nsengero

	Imvugo ihanitse
	 Gushaha kugaragaza; ukuri gufatika
	Mu nama, mu  biganiro  nyunguranabikerezo, mu nyigisho cyane muri za kaminuza

	Imvugo isanzwe 
	Ni ururimi rusanzwe rwa  buri munsi (rwemewe). amagambo yoroheje ikibonezamvugo bose  babona  ko ari cyiza 
	Kuri  radiyo na  televiziyo by’igihugu, kuko  buri wese ashobora gukurikira kandi  agasobanukirwa

	Imvugo y’ubusabane
	Imvugo cyangwa  ururimi  abandi  batitaho cyane  ndetse rimwe na rimwe yiha  uburenganzira  bwo  gutandukira  ikibonezamvugo  nyacyo  cyemewe (ururimi  gikwira ) rimwe  na rimwe  banakoreshamo imvugo z’uturere
	Dukunda kuyisanga mu biganiro hagati  y’incuti (abantu bakundanye, bamenyeranye)


2.2. Inzego z’ururimi mu nyandiko

Mu nyandiko inzego z’ururimi ziba eshatu :

· Imvugo ihanitse

· Imvugo isanzwe

· Imvugo y’ubusabane

Kimwe  no mu mvugo, inzego  z’ururimi  mu  nyandiko nazo  zitandukana  bitewe n’ubwoko  bw’inyandiko. Ziri  ugutatu nk’uko  bigaragara  ku  imbonerahamwe ikurikira :

	Urwego
	Uturango
	Ingero z’aho rukoreshwa 

	Imvugo ihanitse
	Gushakisha kwerekana ibintu neza kwiyerekana (kwerekana kamere yawe gushyikirana ikeshamvugo rihanitse) 
	Imbwirwaruhame zisomwa, kubwiriza basoma (abapadiri, ubusizi busomwa)

	Imvugo isanzwe
	Ururimi rusanzwe rwa buri munsi, amagambo yoroheje yumvwa  na buri wese n’ikibonezamvugo cyiza 
	Gutanga ubutumwa bwanditse (inyandiko z’ubuyobozi) amabaruwa inyandiko mvugo ,raporo ,ubuvanganzo bwanditse(inkuru, inyandikontekerezo)

	 Imvugo y’ubusabane
	Iyi  mvugo  irangwa  rimwe  na rimwe  no gutandukira  ikibonezamvugo
	Mu  buvanganzo, kwandikaho  mu rurimi  ruvugwa  ubishaka, gushakisha  kuryoshya  inyandiko, amabaruwa y’inshuti


Nk’uko aba bahanga twavuze haruguru babigaragaza kuri iyi mbonerahamwe rero, imvugo y’ijambo n’imvugo ihanitse dusanga mu nzego z’ururimi mu mvugo, zibumbira hamwe mu nyandiko. Ni na ko bigenda ku birebana n’imvugo y’ubusabane n’imvugo y’ubushyikirane.

Imvugo ikoreshwa haba mu mvugo cyangwa mu nyandiko, iterwa n’imvugiro y’itumanaho. Ni ukuvuga imbereho cyangwa urwego nyamuryango rw’uvuga cyangwa uwo bavugana (ni umuturage usanzwe, ni umutegetsi runaka). Iyo mvugo kandi inaterwa n’izindi mpamvu nyinshi nk’ubwoko bw’ubutumwa ushaka gutanga, ndetse n’ibyiciro by’abo ubwira.

Abantu ntibavuga kimwe, baba basoma umwandiko, baba batanga ikiganiro mbwirwaruhame cyangwa bungurana ibitekerezo bisanzwe.

Ikindi ni uko abantu batandika kimwe (ikinamico, inkuru, bandikira inshuti magara, bandikira abo bakorana mu kazi, bandikira abayobozi babo bakuru).

Icyitonderwa

Ntibyoroshye na gato gutandukanya ihanikarurimi n’inzego z’ururimi. Ni byo umucengerandmi Cocula avuga agira ati” gutandukanya imvugo y’ijambo n’imvugo yo ku rwego rw’ubusabane biroroshye, ariko gutandukanya imvugo isanzwe n’imvugo ihanitse ntabwo ayo matandukanirizo aboneka neza”.

Gusa hari abatekereza ko umuntu uvuga mu by’ukuri aba afite urwego rw’ururimi rumwe gusa ahubwo akagira ubushobozi bw’ihanikarurimi rinyuranye binatewe n’abavugana.

Ibyo ari byo byose izo nshoza zombi ziruzuzanya. 

2.2. URURIMI N’UBWUMVANE

Nk’uko twabivuze ururimi ni igikoresho cy’ubwumvane. Umuntu ntapfa kuvuga gusa. Iyo avuga aba afite icyo agamije. Aba ashaka gutanga ubutumwa cyangwa se kugirana n’abandi ubwumvane. Ni ukuvuga rero ko akamaro k’ingenzi k’ururimi ari ubwumvane.

Ibyo bigararagarira  ku gishushanyo gikurikira cyitwa indanguruzi y’ubwumvane cyerekana amafatizo y’ubwumvane atandatu :







Ibisobanuro:

a. Nyakuvuga : ni umuntu utanga ubutumwa (bashobora no kuba benshi nko biganiro)

b.  Nyakubwirwa : ni ubwirwa cyangwa uwakira ubutumwa (nabo bashobora kuba benshi)

c. Ikivugwa : icyo umuntu ashaka gutangaho amakuru.

d. Ubutumwa (cyangwa ingambo): icyo umuntu aba ashaka kubwira undi.

e. Umuyoboro : inzira cyangwa uburyo nyakuvuga akoresha (urugero: amajwi yatuye.

f. Inkurikizo : ibimenyetso cyangwa ururimi rukoreshwa. (urugero: ikinyarwanda)

                    Ayo mafatizo abyara imimaro itandatu ikurikira :





         

 Ibisobanuro

a. Umumaro nyakivugwa : Iyo umuntu avuga hari ubutumwa cyangwa amakuru aba ashaka gutanga akaba ari amakuru afite gihamya.

b. Umumaro nsesekaza (nsesekazamutima, nyakuvuga): ugaragaza icyo nyakuvuga afite ku mutima 

c.Umumaro nyakubwirwa : Nyakuvuga hari ubwo aba ashaka ko ubwirwa ibyo abwiwe abigira ibye, akumva ko bimureba. 

Urugero : Igihe utanga ikiganiro kuri EBOLA, ugasobanura uko yamenyekanye, uko yandura, uko yirindwa, ubushakashatsi ku miti n’inkingo… noneho ukarangiza wereka abo ubwira  ko  nabo ishobora kubageraho baramutse batirinze.

d. Umumaro nyabusizi (nyaburanga): Akenshi nyakuvuga aba ashaka kunoza cyangwa kuryoshya imvugo ye, hakaba hazamo n’ikeshamvugo.

e. Umumaro nzira cyangwa nyakuzo : Iyo nyakuvuga avuga, hari igihe akenera kumenya niba bamukurikira 

Urugero : Kuba abo ubwira ngo murabyumva se ? Murankurikira ? Si byo se ?

 Cyangwa se nyakuvuga agakenera guhagarika ubwumvane kubera impamvu runaka zitandukanye.

Urugero : Kuba nyakuvuga adashaka gusubiza ikibazo bamubajije, kuba arakaye adashaka gukomeza (akavuga ati muceceke ntawe nshaka kumva avuga.

Ubwo se uvuze iki koko?)

g. Umumaro ndenga rurimi cyangwa nsobanuzi : Iyo nyakuvuga abonye hari ibyo  yavuze bitumvikanye neza  cyangwa se hari amagambo  akomeye yakoresheje agerageza gusobanura akiyambaza andi magambo yoroshye.

UMUTWE WA V : UBUGENI BWO KWANDIKA AMABARUWA, IMBWIRWARUHAME, RAPORO N’INYANDIKOMVUGO

1. Intangiriro
Muri iki gihe abantu bakenera gutumanaho bakoresheje inyandiko. Muri uburyo bw’itumanho harimo kwandika amabaruwa, gutegura no gutanga imbwirwaruhame, gukora raporo n’inyandiko mvugo.

2. Amoko y’amabaruwa 
1. ibaruwa ya gicuti

Ni ibaruwa umuntu yandikira inshuti ye mugenzi we irangwa ahanini no kutagira amahame ngenderwaho ayigenga. Uwandika ibaruwa ya gicuti aritatura akabwira uwo yandikiye akari ku mutima we kose. Ntiyitangira mu kumugezaho amakuru atandukanye yaba aye bwite, areba izindi nshuti baziranyeho, ayo mu muryango, ku kazi…

Ntatinya kumugaragariza amarangamutima ye yose. Ni ibaruwa yuzuyemo imvugo y ‘ubusabane.  

2. ibaruwa isaba akazi

Ibaruwa yaka akazi itandukaniye n’iyandikiwe inshuti. Igira uburyo igomba kuba iteye. Mu gihe  cyo gusaba akazi umuntu  agomba gushyira mu byangombwa  asabwa, ibaruwa  yaka akazi. Iyo baruwa ikaba ifite ibice yihariye bitaboneka  mu ibaruwa isanzwe, ari na cyo gituma  iba  ibaruwa yihariye.

3. ibice by’ibaruwa isaba akazi

Ibaruwa yaka z’akazi igizwe n’ibice bitandukanye ;
Aderesi : ni igice cy’ingenzi kigaragara uwanditse ibaruwa. Hagaragaramo amazina ye, aho atuye, ndetse n’andi makuru yose yafasha uwo yandikiye kumenya aho yamubaruza aramutse  amushatse : ashobora  kongeramo nomero ye ya  telefoni n’aderesi  ye ya interinete. Iki gice gifata umwanya wo hejuru ibumoso ku rupapuro.

Itariki: Ni  ngombwa ko hagaragaramo  igihe (umunsi) iyo baruwa  yandikiweho. Iki gice cyo kijya hejuru ibumoso ahateganye n’izina

Impamvu : Mu ibaruwa nk’iyo hagomba kugaragaramo impamvu yayo” gusaba akazi”, kandi ijambo impamvu buri gihe rikaba riciyeho akarongo. Iki gice kiba kiri munsi y’aderesi, kikabangikana n’umurongo wa nyuma wo mu gice kigaragaza uwo ibaruwa yandikiwe.

Igihimba : ni ibaruwa nyirizina nk’uko bivugwa na Le Bras na G. Azzopardi (1999.130), Igihimba cy’ibaruwa yaka akazi kigizwe n’ibika bine. Bongeraho ko igomba kuba atari ngufi cyane, kuko iba igomba gutanga ibisobanuro bihagije, kandi ko itagomba kuba ndende cyane, kuko byatera uwo yandikiwe ubute bwo kuyisoma.

Mu gika cya mbere uwandika avugamo impamvu yanditse iyo baruwa, akagaragaza ko azi neza ko uwo mwanya uhari yongeramo aho yabikuye, mu kinyamakuru cyangwa se mu  itangazo ryaciye  kuri radiyo.

Mu gika cya kabiri uwandika agerageza kwisanisha n’umuntu ukenewe kuri uwo mwanya. Aboneraho akavuga ubumenyi afite, impamyabumenyi aho yayikuye, igihe yayiboneye akanagaragaza n’ubunararibonye afite muri ako akazi cyangwa akandi kajya gusa na ko.

Mu gika cya gatatu ho uwandika avugamo ibindi byangombwa abona byamwongerera amahirwe mu kubona ako kazi. Ni byiza kwibutsa ko iyo baruwa iherekejwe  n’ibindi  byangombwa byose  bisabwa umuntu ushaka gupiganirwa uwo mwanya.

Hanyuma mu gika cya kane ni ho umuntu asezera ku wo yandikiye  aho ariko ni aho  kwitonderwaho kuko nta jambo rigaragaza ko  asezera  rigomba  kubamo .Mu  gihe cyo  gusezera uwanditse agomba  kugaragariza uwo  yandikiye ko afite  icyizere ko  azabona  igisubizo  kimunyuze ,ubundi akamushimira .

IKITONDERWA 

1. Iyi baruwa irangizwa n’umukono wa nyiri ukuyandika.

2. Twibutse ko iriya baruwa tumaze kuvuga yahereye ku y’igifaransa, kubera ko igihe kirekire ikinyarwanda cyagiye  gifatira ingero ku  gifaransa, bitewe na poritiki y’indimi yari iriho icyo gihe. Muri iki gihe icyongereza ni cyo kiri ku mwanya wa mbere ku gifaransa ariko kubera ko izo ndimi zombi zemewe ushobora kwandika ibaruwa wigana uko bigenda muri izo ndimi. Iyo ufatiye ku cyongereza ibice by’ibaruwa  bihindura  umwanya  biba bifite  mu ibaruwa  yiganye iy’igifaransa .Icyo gihe ibyazaga ibumoso bijya iburyo.
3. Umugereka w’ibaruwa
Ibaruwa ya kiyobozi cyanacyane isaba akazi igira andi makuru ayiherekeza akubiye mu kitwa umugereka. Mu mugereka harimo umwirondoro ugaragaza amakuru ya ngombwa akwerekeye ajyana n’akazi usaba. Muri iki gihe ariko hari aho badasaba ko wandika ibaruwa hakaba n’ahandi babisaba. Uretse umwirondoro ushobora komekaho fotokopi y’impamayabumenyi yawe, iy’irangamuntu, ibyemezo by’amahugurwa wakoze n’ubundi bumenyi ufite bwagufasha gutunganya akazi uramutse ugahawe.
Dore ibyo Nsanzabiga E.& alii (2013) bavuga ko mu buzima busanzwe, kandi ari na byo  bimenyerewe cyane, umwirondoro ukunda  gusabwa n’umuntu wese ushaka  gutanga akazi. Bityo mu byangombwa yaba ashaka gupiganirwa uwo mwanya, haba harimo uwo mwirondoro we nkuko F. Le Bras na G. Azzopardi (1999) babigaragaza, umwirondoro ni nk’inyandiko yereka umukoresha icyo umuntu akora, icyo ashoboye gukora, ariko na none ko byose bitarimo, ahubwo ko yabyuzuza aramutse ahawe umwanya wo kubisobanura.

Nta wakwirengagiza kandi ko umwirondoro ushobora kuba ngombwa igihe umuntu asaba ishuri runaka ngo akomerezemo amasomo ye. Ibyo aribyo byose, ntibisubiza inyuma igitekerezo cya F.  LE BRAS na G. AZZOPARDI kuko byose ni ukugaragaza icyo umuntu ashoboye.

Umwirondoro mwiza rero ugomba kuba :

1. Wanditse ku rupapuro rwiza, nta n’amakosa y’ururimi agaragaramo.

2. Wuzuye ukubiyemo amakuru yose akenewe

3. Usomeka neza kandi wanditse mu nteruro ngufi ;
4. Uvuga ukuri, usobanutse nta bihimbano birimo.

5. ugomba kuba ujyanye n’akazi usaba.

Umwirondoro uba ufite uburyo buboneye ugomba gukorwamo, uko ibice biwugize bigomba gukurikirana, kuko umwanya wabyo uba ufite icyo usobanuye kuri uwo mwirondoro nyine.

Ibyo bice rero ni irangamimerere, amashuri, uburambe, ubundi bumenyi, indimi, ibyo ukunda, abantu bakuzi/abahamya, kwemeza ko ari ukuri no gushyiraho umukono.Dore iby’ingenzi bigomba kugaragara mu mwirondoro :

· Irangamimerere

Irangamimerere ni igice gitangira umwirondoro, kikaba kigamije kugaragaza muri make uwo uri we. Kigomba kuba cyumvikana kandi kirasa ku ntego. Si ngombwa gushyiramo ibintu byinshi n’ubwo bwose umwirondoro waba ubona ari muto.

Mu irangamimerere rero umuntu avugamo amazina ye (ni byiza kwandika izina ry’umuryango mu nyuguti nkuru gusa, maze iry’idini rikajya mu nyuguti nto).

Nyuma y’amazina. Hagaragazwa aho umuntu aboneka, ni ukuvuga aho atuye (aha iyo afite agasanduku k’iposita ni byiza kugashyiraho). Aho umuntu atuye kandi hiyongeraho n’uburyo uwamushaka yamubonamo : ni byiza guhita akurizaho umurongo wa telefoni yabonekaho, cyangwa kuri ubu hari iterambere, agashyiraho aderesi ye ya murandasi, ku buryo uwabishaka yahita amwandikira.

Ikindi kigomba kujya mu irangamimerere n’imyaka umuntu afite. Aha ariko nta wandika umubare, ahubwo ni byiza gushyiramo itariki yavukiyeho (umunsi, umwaka), gusa akibuka ko ukwezi kwandikwa mu izina ryako (Nyakanga…)

· Amashuri 

Iki gice kigaragaza amashuri y’uwanditse. Kigaragaza kandi aho nyiri umwirondoro ahagaze mu rwego rw’ubumenyi. Ni yo mpamvu umwanditsi agomba guhera ku mpamyabumenyi nini afite.

Mu kwandika umwirondoro kandi, amashuri ntatandukana n’impamyabumenyi. Umuntu yandika impamyabumenyi afite, bikaba bihwanye  no  kuvuga  amashuri yize. Ahubwo agomba kwirinda gushyiraho ibigo yize mo. Ariko iyo ugeze ku mashuri makuru ni byiza kuyavuga neza uvuga izina n’aho aherereye. Hari igihe amashuri ajyana n’ibitabo umuntu aba yaranditse. Si ngombwa kubishyiraho keretse iyo bigira icyo byongera ku cyizere umuntu ashobora kugirirwa n’abo ashyikiriza umwirondoro.

· Uburambe

Muri iki gice ni ho uwandika umwirondoro aba agomba kwereka uwo yandikiye icyo azi gukora n’igihe amaze agikora.

Kugira ngo yiyongerere amahirwe agomba kugaragaza ko yahoze mu mwanya nk’uwo ashaka kujyamo cyangwa nibura yari mu mwanya usa n’uwo ashaka ko bamuha.

Iyo yakoze imirimo itandukanye ayishyiraho yose ahereye ku wo aheruka gukora, anagaragaza n’igihe yagiye amaraho.

Niba hari iyimenyerezamwuga umuntu yakoze nabyo abishyiraho kuko bishobora kongera amahirwe.

· Ubundi bumenyi 

Iyo umuntu azi ibintu byinshi ntacyo bitwaye cyane cyane iyo bishobora kumufasha kurangiza umurimo yaba ashinzwe. Aha ushyiramo ibyo ubona bagomba kumenya kandi byagufasha gutunganya akazi uramutse ugahawe.

· Indimi uvuga

Ni ngombwa ko mu mwirodoro umuntu ashyiramo indimi zose avuga yaba azi.  Mu kazi ako ari ko kose, kumenya indimi nyinshi cyane cyane iz’amahanga bishobora kongera amahirwe. Ibi birafasha cyanecyane ko uretse n’ikizamini cyanditse habaho n’ikizamini cyo kwisobanura uvuga usubiza imbonankubone abakubaza.

Iyo rero umuntu  afite  impamyabumenyi y’ururimi rw’amahanga ntagomba kuzuyaza kuyishyira ku mwirondoro.

· Ibyo ukunda

Ubusanzwe ibyo umuntu akunda biza nyuma y’akazi. Gusa ni ngombwa kuzirikana ko ibigushimisha bishobora kuba imbogamizi yo kutabona umwanya wifuza.

Urugero: niba wikundira kumva radiyo no kubyina.

· Abantu bakuzi

Aba si ngombwa buri gihe ariko hari igihe bakenerwa bitewe n’aho usaba akazi. Byashoboka ko bahamagarwa kugira ngo bagutangire ubuhamya.

· Kwemeza ukuri kw’ibyo wavuze

Iyo umwirondoro urangiye, nyir’ukwandika agomba kongeraho ko amakuru yatanze ari ukuri, hanyuma agashyiraho itariki n’umukono we.

Uretse ibi twarondoye mu bigize umwirondoro, ntibibuza ko umuntu yakongeraho andi makuru yose abona ko yamwongerera amahirwe.

3. Imbwirwaruhame
Imbwirwaruhamwe ni ijambo umuntu avugira imbere y’abandi (mu ruhame), ijambo riteguye neza, ijambo nyir’ukurivuga abwira umuntu umwe (ariko  mu ruhame) cyangwa  ashyikiriza abantu benshi. Ibwirwaruhame iba ikubiyemo ibitekerezo bifite icyo bigamije. Imbwirwaruhame  nyayo iba  ifite  imbata.

Ni ukuvuga ko iba ifite interuro, ikagira  igihimba, ikagira n’umwanzuro.

Mu nteruro umuntu ashobora kuvugamo icyo imbwirwaruhame ye igamije, akabivuga ku buryo   bunyarutse, igihimba ni cyo kiremye   imbwirwaruhame.  Ingingo z’ireme ry’imbwirwaruhame ni mo ziba zikubiye.

 Umwanzuro ni umusozo w’imbwirwaruhame. Ugomba kuba ushodekanye, uhuye neza n’igihimba n’interuro.

Muri iki gihe utegura imbwirwaruhame nyayo ayitegura yandika kandi akazayivuga asoma. Aba kera twafata ko bavugaga imbwirwaruhame nyayo ihamye ni abasizi. Iyo bavaga mu nganzo bamaze gutora igisigo cyabo bajyaga kugitura umwami. Iyi mbwirwaruhame yabaga igiye mu buryo bw’intondeke, bayiteguraga  mu mutwe kandi  bakayivuga mu mutwe badategwa.

Hashobora  kuvugwa na none  imbwirwaruhame idahanitse, umuntu avuga afatiyeho, atateguye cyane.  Na byo ariko  bigira  abahanga babyo. Ibyo  bigaragarira  cyane cyane  nko mu misango y’ubukwe. Uwo  bagenera ijambo  muri bene iyo misango  aba ari umuntu uzwiho  ibitekerezo no kumenya kubivuga neza. No mu muhango runaka umuntu ashobora kuvuga ijambo rihutiyeho atagombye kuritegura (nko mu birori bidahambaye, mu nama yoroheje…). 

Dukurikije ibyo imbwirwaruhame iba igamije, dusanga muri ibi bihe hari izijyanye n’amatwara y’igihugu (politiki), izijyana n’ubuhanga n’ubushakashatsi n’izijyana n’iby’iyobokamana, imyidagaduro…

Mu matwara y’igihugu hashobora kuvugwa imbwirwaruhame zicengeza amatwara ariho, izikangura abaturage ari muri poritike ari no mu majyambere. Habaho imbwirwaruhame zakira abategetsi n’izibasezeraho. Habaho imbwirwaruhame zijyanye n’itangira ry’imishinga cyangwa n’itaha ryayo. Hari n’izijyana n’isabukuru y’imyaka runaka y’ishingwa ry’ikigo y’igikorwa  k’imena n’ibindi.

4. Inyandiko mvugo na raporo
4.1. Inyandikomvugo y’inama

Abantu benshi bakunda kwitiranya inyandikomvugo na raporo nyamara si bimwe.

Inyandikomvugo ivuga muri make uko inama cyangwa igikorwa runaka cyagenze. Nta bbisobanuro by’inyongera bizamo uretse ibyavugiwe mu nama. Igaraza ingingo zizweho na bimwe mu bitekerezo byatanzwe n’abari mu nama.

Ku birebana n’uko ikorwa, yerekana umunsi n’isaha, abaje n’abataje, ingingo zizweho.

Kuri buri ngingo yerekana ibyemeranijweho, ibitemeranijweho, imyanzuro yafashwe n’ibibazo byagaragajwe.

Ku mutwe hajyaho izina ry’ikigo, uruganda, n’umutwe wayo (inyandikomvugo y’inama yo ku wa…).

Iyi nyandiko igira igihe cyo kwemezwa. Yerekwa abaje mu nama ikurikiraho kandi iba ingingo ya mbere ku rutonde rw’ibyigwa. Irasomwa, igasuzuma, igakorerwa ubugororangingo hanyuma ikemezwa. 

4.2 RAPORO

Raporo ikoreshwa kenshi mu buzima bwa buri munsi bwaba ubwa kinyeshuri cyangwa se mu kazi.

Ni inkubirahamwe y’igikorwa runaka cyakozwe umuntu akorera uwamutumye aho uyikora agaragaza uko ibintu byagenze, aho byabereye n’igihe, ibyari biteganijwe.

Ukora raporo ashyiramo uko abona ibintu. Ni ukuvuga ko ashyiramo ibitekerezo bye, ibyifuzo n’uko abona ibikorwa arimo kuvugaho byarushaho kubonera.  Niba hari ibibazo byagaragaye atanga umurongo ku buryo byakemuka.

Hashobora kubaho raporo zitandukanye:

Urugero: Raporo y’imigendekere y’ibikorwa : inyubako, amahugurwa

                Raporo y’urugendo, raporo itangira umwaka cyangwa isoza, raporo y’igenzura…

Raporo igira ibice bitatu by’ingenzi: intangiriro, igihimba n’umusozo

Ishobora kuba ndende cyangwa ngufi. Ishobora kugira umugereka ariko si buri gihe (amafoto, impine, ibitabo…).

Mu nyandiko mvugo y’inama uvuga uko abari mu nama bagiye bungurana ibitekerezo ku ngingo zari ziteganijwe n’imyanzuro yafashwe kuri buri ngingo. Nta bitekerezo byawe cyangwa ibyifuzo byawe ushyiramo. 

UMUTWE WA VI : UBUGENI BWO GUHINA AMAGAMBO, INSHAMAKE NO KWANDIKA UMWANDIKO NTEKEREZO

6.1. Intangiriro

Muri iki gice yzareba uburyo bwo guhina amagambo ku myandiko itanduikanye no gukora incamake. Tuzanareba kandi uburyo bwo gukora umwandiko ntekerezo.

· Intego zigomba kugerwaho muri iki gice:

Nurangiza iki gice uzaba ushobora kuvuga no gutandukanya inzego z’ururimi mu mvugo no mu nyandiko. Uzaba ushobora gutandukanya ibaruwa yandikiwe umuyobozi n’iya gicuti, gutegura imbwirwaruhame, raporo n’inyandiko mvugo. 

· Uko uzasuzuma ibyo wize

Hari imyitozo yateganijwe igamije kugufasha gusuzuma ubumenyi ugenda wunguka. Usabwe gukora iyi myitozo utabanje kureba ibisubizo byatanzwe mu mpera z’igice. Nyuma ugereranye ibisubizo byawe n’ibyatanzwe. Aho uzasanga utashubije neza uzajya usubira mu mutwe wagizemo ingorane. Nubona ari ngombwa uzitabaza mwarimu ushinzwe gukurikirana imyigire yawe.

6.1. Umwandiko ntekerezo
Ni uburyo bwo gukoresha inyandiko, ukerekana aho ubogamiye ku nsanganyamatsiko, ingingo cyangwa igitekerezo runaka biba byatanzwe cyangwa se ukaba wanakora irondoramiterere y’ahantu  n’ibintu hanyuma ukaza kugira abo ubishyikiriza.

Ukora bene uyu mwandiko afatira ku ngingo ze bwite, ku bushakashatsi buba bwarakozwe, ku ngero akura mu buzima bwa buri munsi, mu mibereho y’abantu...

Umwanditsi agomba kumenya umwandiko we ari uw’ubuhanga. Amagambo, interuro, N’myandikire bigomba gukurikiza imvugo ihanitse, isobanura ibitekerezo ku buryo bwumvikana.

Ikindi ni uko agomba kwibuka ko umwandiko ugizwe n’ibitekerezo bishobora gufasha abandi. Bityo rero bigomba kugenda umujyo umwe kandi bifite ireme.


6.2. Itegura ry’umwandiko ntekerezo.

1. Gusobanukirwa n’insanganyamatsiko

Umuntu agomba gusoma yitonze, akumva neza insanganyamatsiko, agasesengura amagambo ayigize ahereye ku mvugiro yayo. Ijambo rishobora kugira inyito nyinshi zigatandukanywa n’imvugiro. Imvugiro y’ijambo ni inyito iryo jambo rigira bitewe n’uburyo ryakoreshejwemo mu nteruro yavuzwe cyangwa yanditse.

2. Gushaka ibitekerezo
Umuntu ahereye ku byo azi, yasomye, yahuye nabyo mu buzima bwa buri munsi, yandika ibitekerezo byose bimujemo n’inkuro yibuka zishobora kumufasha mu gusobanura no kumvikanisha insanganyamatsiko yahawe.

Umwandiko ntekerezo usaba inyurabwenge, ubumenyi n’imvugo inoze. Ugomba kugendera buri gihe ku bintu bifatika. Ni yo mpamvu ikivuzwe cyose kigomba gushyigikirwa n’urugero.

3. Guha ikerekezo cy’umwandiko

Iyo amaze kubona ibitekerezo binyuranye ni ho ahera aza guha agaciro ingingo ikubiye mu nsanganyamatsiko bityo akayishyigikira cyangwa akayihakana. 

4. Gushyira ku murongo ingingo z’ingenzi no gukora imbata y’umwandiko

Ugiye gukora umwandiko areba mu byo yanditse byose akabivangura, agasigarana ibishobora kumufasha mu mwandiko we. Ibidafite aho bihuriye n’icyerekezo cy’umwandiko abivanamo.

Iyo ibyo birangiye, ashyira ibitekerezo ku murongo nyuma agakora imbata igizwe n’intangiriro, igihimba n’umusozo.

a. Intangiriro
Mu ntangiriro uwandika agaragaza ikiri buvugweho, akanagisobanura ariko mu magambo muri make. Intangiriro igomba gutera amatsiko umusomyi kugira ngo agire ishyushyu ryo gusoma umwandiko wose. 

Umwanditsi kandi yirinda guhita agaragaza aho abogamiye kuko icyo gihe ingingo zose zaba zigiye gutangwa ntacyo zaba zimaze.

Hari uburyo bwinshi bwo kwandika intangiriro : ushobora guhera ku gusobanura amagambo akomeye ari mu nsanganyamatsiko, ushora gufatira ku buryo bwo kwibaza ikibazo…Ariko buri gihe ugomba kwerekana ko ikigamijwe ari ugusobanura no kumvikanisha insanganyamatsiko wahawe. 
b. Igihimba


Igihimba kiba kigizwe n’ibice byinshi bitandukanye bigize ibitekerezo binyuranye ariko bifitanye isano kuko bigenda byuzuzanya. Ibyo bice ni byo byitwa ibika.


Muri iki gice hakubiyemo ingingo ndetse n’ingero bisobanura aho umwanditsi abogamiye. Gusa yirinda guhita agaragaza aho abogamiye ariko ingingo n’ingero atanga ni ho biba bishingiye. Ahubwo uko umwandiko ugenda utera imbere ugenda werekana uruhande abogamiyemo cyangwa aho ahagaze mu bitekerezo.

Hari n’ababanza gukora imbonerahamwe y’inkingi eshatu : igitekerezo, ingingo n’ingero ndetse bakanatandukanya ibitekerezo bishyigikira n’ibibusanya n’ibyatanzwe.

Iyo hari ikibazo gifite ibisubizo bibiri bishoboka ariko bivuguruzanya, umwanditsi ahera ku guhakana mbere yo gushyigikira uruhande abogamiyeho.

Ikindi cyo kuzirikana ni uko ibice byose bifitanye isano, bityo ntibishoboka kuva ku gika ujya ku kindi bidafitanye isano. Mu kugaragaza iyo sano hari amagambo yabugenewe mu guhuza ibika cyangwa interuro bitewe n’igitekerezo ushaka gutanga : kuvuguruza, guhakana, kunguruza n'ibindi. Ayo ni nk’aya akurikira :
 Mu by’ukuri, byongeye kandi, gusa na none, usibye ibivuzwe, nyamara, ntawakwirengagiza ko…

Umwanditsi kandi agomba gutanga ibisobanuro, kuko mu mwandiko ntekerezo ikitumvikanye cyangwa ngo cyigaragaze ubwacyo, kigomba gusobanurwa neza, kugira uzawusoma azasobanukirwe yashatse kuvuga.

Mu gutanga ibitekerezo, umwanditsi agomba kujya asubira inyuma, akareba ibyo yahereyeho, akamenya ibyo agezeho, kugira ngo atibeshya agasubiramo ingingo yavuze haruguru. Agomba kwibuka ko ingingo zigomba gukurikirana zikurikije uburemere bwazo, kuko umwanditsi agomba kugenda arushaho kwereka umusomyi ukuri no kumwumvisha kurushaho.Bityo rero ingingo ikurikira igomba buri gihe kuza hari icyo irusha iyibanjirije.

c.Umusozo

Umusozo cyangwa umwandiko ugomba kuba ukoze neza, kuko ari ho umwanditsiyerura, akagaragaza uruhande abongamiyeho, ahereyeho ku kibazo mu ntangiriro.

Umwanzuro ni iherezo ry’ingingo zikurikiranye, ziba zasobanuwe mu gihimba.  Asobanura mu magambo abumbira hamwe ingingo yasobanuye mu gihimba.

Mu mwanzuro ushobora no kwagura amarembo, insanganyamatsiko ikaba ikibazo rusange ku buryo umuntu wese ubyifuza yagira icyo ayivugaho yuzuza cyangwa arushaho kwagura ibyavuzwe. 

5. Kwandika inyandiko ya nyuma

Umwanditsi arabanza agakora umushinga y’inyandiko ya mbere. Ubanza gusubira mu mushinga w’inyandiko ya mbere, ugakuramo ibyo wagiye usubiramo, ukavanamo interuro zikabije kuba ndende n’ibitekerezo bidafite ingero zibyumvikanisha. Icyo gihe ugenda unashaka amagambo aboneye ajyanye n’insanganyamatsiko wahawe.

Icyitonderwa :

Ni ngombwa kwitondera ibi bikurikira :
· Kwitondera amakosa y’imyandikire

· Kwirinda gusibasiba no kwandika ibisomeka

· Kwitondera imikoreshereze y’utwatuzo

· Kwitondera kwandika inkuro

· Gutandukanya neza ibika

Mu gutandukanya ibika ushobora kwandika wigije imbere umurongo wa mbere w’igika                                                cyangwa umurongo wa mbere ugatangirira inyuma kimwe n’imirongo ikurikiyeho nk’uko tubisanga mu rurimi     rw’icyongereza.
6.3. Inshamake n’intekerezo
Inshamake ni ukuvuga mu magambo make kandi yihariye, ibikubiye mu byasomwe mu gihe intekerezo umwandiko urambuye ukora uwukomoye ku wundi mwandiko cyangwa ku bitekerezo bikubiye mu wundi mwandiko. Intekerezo ni umwandiko ugaragaza ibitekerezo byawe ku mwandiko runaka cyangwa ku ngingo runaka zagaragajwe mu mwandiko. Intekerezo ikorwa kimwe n’umwandiko ntekerezo. 

Inshamake ni umwandiko ukorwa uvuye ku wundi, ariko ukaza udatandukiriye uwa mbere muri gahunda y’ibitekerezo haba mu nyandiko, haba no mu nganzo y’umwanditsi kandi ukaza uvuga muri make ibikubiye mwandiko wa mbere. Gukora neza incamake bisaba ko umuntu aba yarakenetse ubugeni bwo gusoma (akora umwitozo wo gusoma, agaragaza ingingo z’ingenzi n’iz’ingereka, agakora n’umwitozo w’ihimbamwandiko).

Umumaro w’inshamake rero ureba nyir’ukuyikora n’abazayisoma. Twibuke ko incamake ifasha mu kumenya ibikubiye mu nyandiko yose kandi mu gihe gito. 

6.4 Uko inshamake ikorwa
Kugira ngo umuntu akore inshamake y’ibyo yasomye, akurikiza ingingo zikurikira :
1. Gusoma umwandiko wose umuntu yihuta kugirango amenye ikivugwamo muri rusange. Aha ashobora gusoma ibikubiyemo n’umwanzuro rusange;

2. Gutazura insanganyamatsiko cyangwa ikibazo kivugwa mu nyandiko
3. Kunonosora urwego rw’ururimi
 4. Guhitamo ibice by’inyandiko ubona ari ingenzi
 5. Gusoma inyandiko yose ibikubiyemo urukurikirane rw’ibitekerezo nk’uko bigenda bigaragara mu bika;

6. Kugaragaza ibitekerezo by’ingenzi n’amagambo abyerekana
7. Kugaragaza ibitekerezo by’ingereka (wabirebera mu magambo ahuza)

Mu kwandika inshamake, hari ibigomba kwitonderwa ndetse umuntu akabyirinda
1. Yirinda gutandukira umwandiko wibanze yahereyeho cyane cyane ingingo zatanzwe.

2. Yirinda kwandika ngo muri iyi nyandiko runaka avuga atya cyangwa se yemeza nk’aho arimo gusubira mu bubyo yavuze

3. Yirinda kugira ibyo agoreka, agakurikiza gahunda n’ibikubiye mu nyandiko.

4. Umutwe w’inyandiko ugumaho cyangwa se ukayihimba niba ntayiriho.

5.Yirinda gukora inshamake igika ku gika ; si na ngombwa ko bisa n’ibyo mu nyandiko yahereyeho. Muri make yandika iye nyandiko kandi mu magambo yihitiyemo abona yagaragaza neza koko ibitekerezo by’undi;

6.Yagereranya ibitekerezo bishobora kuba biri mu bika bitandukanye ; ingero ntazisubiramo keretse nk’urugero abona rwose ko ari ingenzi muri iyo ncamake.

7. Akora inyandiko y’umwimerere kandi ngufi (nta tunyerezo cyangwa udukubo) kuko atari uduce agenda aterateranya.

8. Inshamake akenshi igizwe n’amagambo ntarengwa (ni byiza kwiga kubara amagambo)

9. Yibuka imyandikire n’utwatuzo.

UMUTWE WA VII : UBUGENI BWO KUYOBORA INAMA N’IBIGANIRO MU KINYARWANDA, GUKORA INYANDIKO NGUFI ZIMENYESHA
7.1. Intangiriro
Muri uyu mutwe turasuzuma ibijyanye no kuyobora inama ndetse n’ibiganiro bitandukanye, inyandiko ngufi nk’ubutumire, amatangazo, inyobora y’akazi, uburyo bwo kwandika ibyigisho
7.2 UBUGENI BWO KUYOBORA INAMA

7.2.1 Itegura ry’inama 
Inama ni ikoraniro ry’abantu bateraniye hamwe bafite ingingo bigaho. Hashobora kuba inama isanzwe idatunguranye iba yateguwe cyane ikanatumizwa mu gihe runaka giteganywa n’amategeko cyangwa se inama idasanzwe iba itateguwe bihambaye ikanatumizwa mu gihe kigufi.

Igihe umuntu ategura inama isanzwe, agomba kwita cyangwa gutekereza ku ntego zayo :

Icyo inama izaba igamije, ibyo izageraho

N’ibyo itazageraho na gahunda y’ibizakorerwamo. Ni yo mpamvu agomba gutegura ibikoresho bizamufasha kuyinoza.

Bimwe mu bigomba kwitabwaho ni:

1. Gutegura aho inama izabera mbere, hakurikijwe umubare w’abazayizamo

2. Gutegura icyumba cy’inama (intebe n’ameza, isuku)

   Gutegura icyumba cy’inama ukurikije aho abazaza mu nama bazicara nko mu ishuri, ku ruziga, ku gice cy’uruziga, aho abayobozi bicara.

3. Guteganya icyo kwandikaho : ikibaho, amakaye, amakaramu n’ikindi kintu cyose cyatuma abari mu nama bashobora gukurikira, nko kwitabaza ikoranabuhanga.

Nyuma yo gutekereza no gutegura ibikoresho bikenewe, utegura inama akurikizaho gutegura inama nyirizina.

Agomba kwibanda ku bintu bikurikira :
1. Gutegura ibizigirwa mu nama : bikorwa n’umuyobozi runaka cyangwa se akanama gato kashyizweho.

2. Guteganya ingingo z’ingenzi ukazitondekanya uhereye ku zifite agaciro kurusha izindi, kuko iyo igihe kibaye gito, iby’ingenzi biba byarangiye.

3. Gutumiza inama no kohereza gahunda mbere y’igihe (hari igihe abatumiwe batanga ibitekerezo cyangwa bakibutsa indi ngingo yagombye kuzigirwamo.

Ni byiza ko hagati yo gutumirwa mu nama n’inama ubwayo, habonekamo igihe ngo abantu babashe kubyitegura. Ni yo mpamvu ari byiza ko inama itumizwa n’ibaruwa, kuko hagaragaraho uwayitumije, abatumiwe ndetse n’ibiri ku murongo w’ibyigwa.

Ntibibujijwe ko inama yatumizwa mu itangazo rinyuze kuri radiyo.

7.2.2 Uko inama iyoborwa

Kuyobora inama ni umurimo ukorwa na nyir’ukuyitumiza. Buri muntu wese uba yitabiriye inama aba afite icyo ashinzwemo :
Kwandika iby’ingenzi no gutanga ibitekerezo byabo. 

Umuyobozi w’inama atangiza inama kandi akanayiyobora. 

 Inama igira ibice by’ingenzi, bigenda bikurikirana, kandi uyiyoboye akaba agomba gukurikirana neza ngo hatagira igisimbukwa, cyane cyane ko ari we ugomba kurangiza kimwe agatangiza ikindi.

Ibice by’inama bikurikirana ku buryo bukurikira :
1. Gusuhuza no gutanga ikaze

2. Kuvuga igihe inama iza kumara (si ngombwa cyane buri gihe)

3. Kurebera hamwe ko umubare w’abahari uhagije ku buryo wafata ibyemezo bikemerwa.

4. Kuvuga impamvu z’abataje (gusiba nta mpamvu, kwisobanura)

5. Kuganira ku murongo w’ibyigwa no kubyemeranyaho ; hashobora no kongerwamo izindi ngingo iyo bisabwe (ibirebana n’utuntu n’utundi, bafataniriza hamwe kureba ibiza kwigwaho.)

6. Iyo birangiye inama nyirizina iratangira nay o igakurikiza gahunda ikurikira:

· Gusuzuma inyandikomvugo y’inama (inyandukuro) iheruka. Kuyikorera ubugororangingo no no kuyemeza. Kureba niba hari ibyemezo byagombaga gushyirwa mu bikorwa no kureba ko byubahirijwe.

· Kwiga ingingo ku yindi, gutanga ijambo nta kurobanura, kugarura abashaka gutana no gutandukira, kubahiriza igihe cy’ijambo, gutanga uburenganzira bwo gusubiza/kuvuga, gucyamura abarangaye.

7. Nyuma yo kuganira ku ngingo zari zagenwe, umuyobozi atanga incamake z’ikiganiro cyatanzwe.

8. Umuyobozi ashimira abaje, akabasezera abanje kubaha amatangazo niba ahari.

Ikitonderwa
Mbere yo gutangira inama nyirizina, umuyobozi ashobora gusaba abo ayoboye gushyiraho umurongo ngenderwaho (kubaza ibibazo, gukoresha igihe…), kugira ngo bibafashe gukora inama   neza.

Inama igira umwanditsi kugira ngo nibiba abaje mu nama bazabone inyandikomvugo.

Ku birebana n’inama idasanzwe, uwayitumije agomba kuba afite mu mutwe intego yayo. Ategura gato ingingo z’ingenzi kugira ngo ataza kuzibagirwa. Azitangariza abatumiwe bakamenya ibi buganirweho. Nta yindi ngingo yigirwamo uretse izaeguwe. Iyi nama nay o igira umwanditsi.

Umuyobozi w’inama yaba isanzwe cyangwa idasanzwe, agomba kwirinda kuba umunyagitugu, agomba kumva ibitekerezo by’abandi, agomba kuba umuhanga kandi akirinda kugira uruhande abogamiramo.

Imyanzuro yemejwe mu nama ifatwa nk’aho ari ibyemezo bya buri wese. Inama kandi igomba kurangwa n’ikinyabupfura, ubworoherane n’umusanzu buri wese.

7.2.3 Akamaro k’inama 
Mu bugeni bwo kuvuga no kwandika, inama ifite akamaro kanini cyane kagaragarira mu ngingo zikurikira:

· Kugaragaza ubuhanga bw’umuntu ku giti cye mu gukeneka ururimi.

· Gutuma umuntu agira ubushobozi bwo kumva abandi no guha agaciro 

                             Ibitekerezo byabo no gutega amatwi.

· Guteza imbere ubushobozi bwo gutekereza no gutondeka ibitekerezo

· Guteza imbere ubushobozi bwo kubahiriza igihe umuntu ahawe ijambo.

· Kugira ubushobozi bwo gukoresha ibimenyetso

· Kugira ubushobozi bwo gushishoza. 

 7.3   Ikiganiro mpaka
Ni uburyo bumwe bukoreshwa mu gushaka umuti w’ikibazo hatangwa ibitekerezo bitandukanye n’abantu batandukanye.

7.3.1 Itegurwa ry’ikiganiro mpaka

Kumenyesha insanganyamatsiko hakiri kare kugira ngo ikorweho ubushakashatsi.
Gutegura inteko izayobora ikiganiro (umuyobozi, umwanditsi, umugenzuzi)
Hatangazwa umunsi, isaha, intego, aho kizabera, uko kizakorwa n’igihe kizamara

 7.3.2 Ikiganiro ubwacyo

1. Buri gikorwa (ikiganiro) kiba gifite intego. Hashobora kubaho ibiganiro umuntu yakwita nshakabitekerezo, nkemurampaka cyangwa nkemurabibazo
2. Umuyobozi asobanura insanganyangamatsiko kugira ngo abari mu kiganiro batangire bayitekerezeho 

3. Kwibutsa intego y’ikiganiro

4. Kwibutsa uko gahunda y’itangabitekerezo iri bwubahirizwe, igihe utanga igitekerezo aza gukoresha
5. Umuyobozi w’ikiganiro agomba gukurikiranya abatanga ibitekerezo, aha umwanya buri wese kandi akirinda kugira uwo anigana ijambo.
6. Agenda akora inkubirahamwe y’ibitekerezo bitandukanye bitanzwe kuri buri ngingo.

 Urugero: Mu kiganiro nshakabitekerezo, haboneka abantu babiri babiri basa n’abashyamiranye buri wese agahabwa igihe ngo batange ibimeze nk’imyanzuro abandi babiri bayivuguruze. Nyuma ijambo rihabwa abateze amatwi bashyigikira rimwe muri ayo matsinda hanyuma umuyobozi agashyiraho amatora, hagatangazwa ibyemejwe. We ntatora.                       
7.2.3 Indi mirimo y’umuyobozi
· Gutanga ijambo

· Gusaba buri wese gutanga ibitekerezo

· Gucubya impaka n’amakimbirane aiko ntawe ahutaje

· Kugarura abantu muri gahunda no kudatandukira insanganyamatsiko

· Gusobanura neza igitekerezo cyatanzwe atabogamye kugira ngo cyumvikane neza.

· Guha abantu benshi ijambo.

  7.4.  Inyandiko ngufi zitumira
Ni inyandiko ngufi iba igamije gutumira abantu mu gikorwa runaka kibareba cyangwa se basabwa kuzagiramo uruhare. Muri zi hari izitumira mu bukwe, mu nama, amatangazo anyuranye yaba aranga, arangisha, abika, amenyesha n’ibindi. Bitewe n’ikiba kigenderewe inyandiko zigenda zitandukana ariko hakaba n’iby’ingenzi zihuriraho : impamvu y’inyandiko, uwakoze inyandiko, aho abarizwa, igihe ayikoreye…

Dufate urugero ku butumire mu bukwe.

Hagomba kugaragamo ibi bikurikira :
1. Amazina yombi y’ababyeyi bafatanije urubanza

2. Igikorwa cyangwa ibikorwa bigamijwe.

3. Amazina y’abana bakorerwa ibirori

4. Igihe ibirori bizabera

5. Aho ibirori bizabera

6. Aho bazakirirwa

7. Ikaze

8. Aho ushobora kubariza abazakorerwa ibirori.

Ikitonderwa : 
Bitewe n’imyemerere y’abantu hari abatangiza umurongo wo muri bibiliya abagiye kuzabana batoranya bakurikije uko babyumvikanyeho.

Urugero :

Umuryango wa kanaka ufatanije na kanaka bishimiye kubatumira mu bukwe bw’abana babo ari bo kanaka na nyiranaka buzaba tariki ya…

Gusaba no gukwa ni saa tatu

Gusezerana imbere y’ubutegetsi ni saa sita

Gusezerana imbere y’Imana ni saa munani

Abatumiwe bazakirirwa mu rugo rushya rw’abageni i Nyarutarama

Tubashimiye uburyo muzifatanya natwe.

Urundi rugero twafata ni ku matangazo :
Bitewe n’ikigamijwe hashobora kuboneka amatangazo menshi (atumira inama amenyesha, abika, ahamagarira gupiganira amasoko, arangisha, ayamamaza…).

Dore iby’ingenzi bigomba kugaragaramo

1.Amazina ya nyir’ugutanga itangazo

2. Aho abarizwa

3. Impamvu y’itangazo

4. Abo itangazo rigenewe

5.  Igihe ritangiwe

Hari inyandiko nyinshi ngufi cyane ziboneka ubu kandi zimenyesha zitagira amahame zigomba gukurikiza. Izi tuzisanga ku binyabiziga ku mazu acururizwamo, mu nkuta zo mu ruganiriro…

Inshamake y’imbumbanyigisho
Mu gice cya mbere k’iyi mbumbanyigisho twagerageje gusobanura inshoza n’inyito y’itumanaho muri rusange, tureba uturango tw’itumanaho n’inzira itumanaho rishobora kunyuzwamo.

Mu gice cya kabiri twavuze ku nshoza n’inyito by’ijambo Ikinyarwanda. Twasobanuye ijambo Ikinyarwanda nk’ururimi, umuco n’ingobyi ihetse umuco w’Abanyarwanda. Twanavuze ku nshoza yo kumenya Ikinyarwanda n’aho cyigirwaga. Twanerekanye itandukaniro riri hagati y’interuro mbonezamvugo na nyobyamvugo. 

Igice cya gatatu cyarebanaga n’inshoza n’inyito byo kumva, kuvuga, gusoma no kwandika neza mu kinyarwanda. Twavuzemo uturango dufatwa nk’ibipimo bigaragaza umuntu wakenetse Ikinyarwanda, tureba ku buryo buhushuye ibimenyetso nyamajwi by’Ikinyarwanda tunareba n’amateka y’imyandikire y’Ikinyarwanda.

Mu gice cya kane twagihariye ubugeni bwo kuvuga no kwandika mu Kinyarwanda muri rusange. Twavuzemo muri make ibirebana n’imvugo shami. Twatandukanije inshoza ururimi/ijambo/imvugo, tunavuga no ku nzego z’ururimi mu mvugo no mu nyandiko.

Igice cya gatanu, icya gatandatu n’icya karindwi byahariwe imyitozo inyuranye ku bugeni bwo kuvuga no kwandika mu kinyarwanda. Twavuze ku myandikire y’ibaruwa isaba akazi n’iya gicuti, tuvuga imbwirwaruhame icyo ari cyo n’uko bayitegura. Twanavuze kandi ku itandukaniro hagati ya raporo n’inyandiko mvugo, hagati y’incamake n’umwandiko ntekerezo ndetse n’intekerezo. Tunareba kandi ku bugani bwo kuyobora inama n’ibiganiro no gukora inyandiko ngufi zitandukanye zimenyesha.
UMUKORO KU MBUMBANYIGISHO
1. Kora ubushakashatsi maze utahure uburyo bwose bw’itumanaho bwakoreshwaga n’uko bwakoreshwaga mbere yo kuza kwa kazungu.

